
	АНГАРЫН ГАЛ

	(найраглал)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1971 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ӨГҮҮЛЭЛ

	Евг. Евтушенко, «Ангарын гал» түүний орчуулгын тухай товчхон

	 

	Яруу найрагч шиг яруу найрагч Орост төрөх хувьтай юм гэсэн итгэл төгс, яруу сайхан санаагаар «Братын Усан цахилгаан станц» бид «Ангарын гал» гэж нэрлэсэн дорвилог бүтээлээ эхэлсэн Зөвлөлтийн орчин үеийн нэртэй яруу найрагч Е. Евтушенкотой уншигч та бүхэн хэзээний танил гэдэгт би хэдийгээр эргэлзээгүй байгаа боловч монголоор хэвлэж буй түүний анхны номд оршил бичилгүй дуугүй өнгөрч сэтгэл түвдсэнгүй.

	Аравхан настай турьхан жаал Сибирийн галт тэрэгний жижигхэн буудал дээр өрнө зүг довтлох цэргийн цувааг өдөржин үдэж, бээртлээ зогсоно. Гитлерчүүдтэй дайтаж байсан цаг. Томоогүй бяцхан жаалын гэнэхэн зан гаргаж галын шугам руу очиж үзэхийг мөрөөдөж байлаа,

	Хорин насандаа тэр хүү идэр залуугийнхаа шүлгүүдийг Москвад хэвлүүлэв. Евгений Евтушенко гучин насандаа нэр хүндтэй том яруу найрагч болжээ. Ватиканд түүнийг хамба лам хүлээн авч, Америкт түүний тухай өргөн шүүмжлэл явж байв. Дайны дараах жилүүдэд ийм их алдаршсан шүлэгч залуучууд дундаас төрж гараагүй юм.

	Энэхүү өвөрмөц яруу найрагчийн үзэг ер бишийн хөдөлгөөнтэй, улс төрийн агаар мандал дахь өчүүхэн төдий амьсгалыг ч атугай дуугүй өнгөрөөсөн нь огтхон ч үгүй. Атар эзэмшилт, залуусын баяр, Вьетнам дахь дайн, Сибирь дэх барилга, дэлхий дахины спорт энэ бүхнийг тэр бичнэ. Бусдаас арай л хурц соргог, арай л түргэн амждагтаа тэр хамгийн түрүүчийн секундийг алдалгүй эзэлсэн байдаг.

	Евтушенкийн шүлэг уяхан бөгөөд ойлгомжтой, хэмжээ цохилт тэгш, толгой буюу сүүл холболт голлохоосоо мөр бүрийн ерөнхий айзам сайн байрлуулдаг (мөн дотроо ч цохилттой байдаг) Яруу найрагч юмыг нарийвчлан цэгнэж дэнслэхдээ аливаа муу муухай бүхнийг цухалдан илчилж, өөрийнхөө тухай тэр дороо гүнээ эргэцүүлэн дүгнэнэ. Унаган албат гэгчийн шударга ухамсар, хайр дурлалыг хүндлэх зарчим үнэнийг эрэлхийлэх ухаангүй шунал, хүрээлэн байгаа ахуй ертөнцдөө атгаг сэтгэлгүй бахархах байдал аль аль нь түүний шүлэгт бүрэн байдаг. Огт нийцэмгүй зүйлийг нийцүүлэн чаддаг түүний онцгой увдис оюун сэтгэхүйн нь бас нэг онцлог биз ээ.

	Евтушенкийн шүлэг найраг тэр чигээрээ эрэл: сэдэв, хэлбэр, дүрүүдийн эрэл юм. Зөвлөлтийн орчин үеийн сод билиг авьяастай хөгжмийн зохиолч Д. Шостакович энэ хүний зохиолоор 13-р симфони болон, Разин овогт Стенькийг цаазалсан нь гэдэг хөгжмийн зохиол бичжээ.

	Евтушенкийн ном Болгар, Румын, Унгар, Польш, Чехословак, Югослав, Герман, Франц, Англи, Испани, Фин, Швед, Норвег, Япон, Энэтхэг, Португал, Итали зэрэг дэлхийн 20 шахам улсад хэвлэгджээ.

	1965 онд «Ангарын гал» гэдэг томхон найраглал хэвлүүлсэн нь «Оросууд дайныг хүслээ гэж үү?» гэдэг дуутай нь цуг зохиолчийн нэрийг төрийн шагналд дэвшүүлэхэд хүргэжээ.

	«Ангарын гал» тун өвөрмөц зохиол. Протопоп Авакум болон Разин, Болотников болон Пугачёв, Пушкин болоод декабристууд, Толстой болон Достоевский, Ленин гэх мэтчилэн Оросын түүх, бас Жон Браун болон Ян Гус, Мюнцер болон Марат зэрэг дэлхий дахины түүх тэрчлэн хамтралчин, усан барилгачин, сэхээтэн, загасчин нийслэл болон ян хөвчид оршин суух залуу хөгшин янз бүрийн улсын дүрийг гаргасан одоогийн Зөвлөлт орны олон зам дахь тоо томшгүй уулзалт учрал энд гарна.

	Тэгэхдээ энэ бүхэн ирээдүйд итгэх итгэлээ барсан Египетийн Пирамид, амьдралд итгэх итгэл төгс Братын УЦС хоёрын хооронд ном хаялцсан асар их маргаанаар өгүүлэгдэнэ.

	Энэ бүгдийг нэгтгэн нийцүүлэхэд бэрхтэй мэт санагдана. Гэвч энэ найраглалыг зохиогч өөрөө гайхамшигтай уран сайхан уншихад залуусын асар том танхим амьсгал даран чагнадаг билээ.

	Үүнийг үзсэн хэн бүхэнд Евтушенкийн шүлэг найраг өнөөдрийн залуусын зүрх сэтгэлд юутай их нөлөөтэй байгаа нь аяндаа ил болно. Цаашид уран бүтээл туурвих ид насан дээрээ яваа Евгений Евтушенко өөрийн давагдашгүй цэцнээр онож хэлсэн Орост д төрөх хувьтай яруу найрагч шиг яруу найрагчийн нэг нь өөрөө болох нь эргэлзээгүй билээ.

	Евгений Евтушенкийн сүүлийн үеийн томоохон бөгөөд онцлог бүтээлүүдийн нэг болох «Ангарын гал» хэмээх найраглалыг эх хэл дээр нь амтархан уншсан монголын уншигч олон нэн ялангуяа сэхээтэн залуучуудын дур сэтгэлийг яаж булаан татсаны нэг баримт нь түүнийг хэд хэдэн хүн зэрэг орчуулж эхэлснээс тодорхой билээ. Зохиолч М. Цэдэндорж эн түрүүнээ хэсэгчилсэн орчуулгаа төвийн сонин, сэтгүүлд нийтлүүлснийг бид мэднэ. Дараа нь туршлагатай орчуулагч Ш. Цэндгомбо, залуу орчуулагч О. Түдэв нар бүхлээр нь тус тусдаа орчуулан дуусгажээ. Энэ хоёрын орчуулга ерөнхийдөө аль аль нь шаардлага хангахуйц сонирхолтой орчуулга болсон нь нэгд: уул зохиол чансаалаг сайных, хоёрт «сайн юмыг саар болгочихгүй» гэж манай орчуулагчид үнэхээр мэрийн чармайж ажилласны үр дүн биз ээ. Гэхдээ нэг орчуулга нь нөгөөгөөсөө нэг талаар давуу боловч нөгөө талаар чамлагдах, нэгийг нь нөгөөгөөр нь нөхөн баяжуулж чанар чансааг нь сайжруулмаар санагдах явдал мэр сэр үзэгдэж байлаа. Ш. Цэндгомбын орчуулгад шүлэглэх ур чадал, хэл найрлагын хувьд давуутай, орчуулгын ажилд нэлээд дадаж цагааширсан тал илэрхий байхад, О. Түдэвийн орчуулгад уг эхийг хэлбэр, хэмжээ ба үгийн хувьд ягштал барьж буулгах эрмэлзэлд хэт хөтлөгдөн зарим газар шүлэглэх ур, туршлага илт дутагдсан тал бас харагдлаа. Ер нь тэгэхдээ ямар нэгэн зохиолыг орчуулахад аль болохоор уг эхийг ягштал барьж, хэлбэр хэмжээг хадгалан, утга санааг нь хурц тодорхой гаргахыг эрмэлзэх нь сайн хэрэг билээ. Манайхны сүүлийн үеийн зарим орчуулгад, нэн ялангуяа шүлгийн орчуулгад толгой холбоход хавчигдсан нэрийдлээр уг зохиолын хэлбэр хэмжээг хадгалах ч байтугай утга санааг нь бүрэн тусгаж чадахгүй ерөнхийлөн тайлбарлах замаар хэт «монголчлох» явдал нэлээд үзэгдэж байна.

	Манайд авьяаслаг, чадварлаг орчуулагчид олширч байгаа энэ үед тэрхүү дутагдлаас ангижран салах хүсэл эрмэлзэл бол дэмжиж хөгжүүлүүштэй зүйлийн нэг мөн билээ.

	Уншигч та бүхэнд Е. Евтушенкийн «Братын УЦС» буюу бид «Ангарын гал» гэж нэрлээд байгаа энэхүү найраглалыг зонхилж Ш. Цэндгомбын орчуулгаар толилуулан байгаа бөгөөд «Тайгын цэцэг», «Нюшка». «Иван Степаныч минь тэсэж амьдраач!», «Усан шахуургын станц», «Хайртын минь сүүдэр» хэмээх бүлгүүдийг О. Түдэвийн орчуулгаар оруулсан болно. «Ангарын гал» найраглал нэг биш удаа орчуулагдаж, нэг биш улаа хэвлэгдэхийн адил орчуулагч Ш. Цэндгомбо, О. Түдэв нар орчуулгаа нэг биш удаа эргэн харж, эргэцүүлэн тунгааж, улам чанаржуулах нь мэдээж учраас манай ирээдүйн уншигчид эх хэл дээр нь уншихаас эн дутуугүй шилдэг сайн орчуулгатай «Ангарын гал» бас өөр өдий төдий сонирхолтой сайхан ном цаашид хүлээн авах нь эргэлзээгүй юм аа.

	Уран зохиолын орчуулга гэдэг бол мөнгөний баримт лугаа адил нэгэн хавтсанд үдэгдээд хувь заяа нь бүрмөсөн төгсөх өчүүхэн зүйл биш ээ. Уран зохиолын орчуулга гэдэг бол уран бүтээлчээс арга барилаа сайжруулж, авьяас билгээ хөгжүүлэхийг ямагт шаардаж байдаг эхлэл, төгсгөл нь үл үзэгдэх эх захгүй эрэл билээ. Орчуулагч бид уран бүтээлийн энэ их эрлийн аян замдаа «Ангарын гал» шиг амьдралд итгэх итгэл зориг төгс байгаа учраас амжилтад хүрэх нь зайлшгүй билээ.

	 

	Л. Хуушаан



	




	НАЙРАГЛАЛЫН ӨМНӨХ ЗАЛБИРАЛ

	Оросын найрагч нь найрагч шиг найрагч юм.

	Олигтой тухтай амьдрал амар заяа үзэхгүй ч

	Орон улсынхаа албат гэж омог төгөлдөр явах 

	Онгод сайтай найрагч Орост төрөх хувьтай юм

	 

	Орос найрагч орчин үеийнхээ дүр болж

	Одоохон залгах ирээдүйнхээ сод гэгээн сүр болж

	Аль өмнөөс найрагчийг хүртэл орчлонд юу байсныг 

	Айж эмээхгүй орос найрагч цэгнэж хэлнэм.

	 

	Боловсорч гүйцээгүй болохоороо тэгж би чадах уу даа?

	Боольхой бүдүүвч төсөөллөөр болгоож хэлэхэд хэцүү байна.

	Гэсэн ч намайг эзэмдэх чинхүү орос төрх

	Гэнэхэн тэр зоригоороо хүч сорихыг тушааж байна. 

	Ганцхан үүний төлөө өвдөг нугалан сөхөрч

	Гар юугаа сарвайж өмөг түшиг эрэхдээ

	Ялалт сүйрэл хоёрын алиныг ч хүлцэхэд бэлнийгээ 

	Яндашгүй орос найрагч ах та нартаа амланам.

	Эгшиг яруу уянгаа эрхэмлэн хайрла Пушкин!

	Эвлэж гүйцэтлээ давталдсан хэллэг юугаа хайрла!

	Гайхуулах биш наадах төдийдөө ч сэтгэлийг үгээр ноцоох

	Гайхамшигт тэр тавилангаа гар таталгүй хуваалцаач 

	Хэнэггүйхэн харцаа хайрла, Лермонтов!

	Хэт зэвүүцэхийн хорыг хайрла.

	Догшин авиртай чинь ихэрлэн төрсөн

	Долгилох адил аяархан амьсгалт 

	Дотоод сэтгэлийн чинь зулын хорго

	Дуугайхан зангаа хайрла надад.

	 

	Төмөр замын шугамын ёслолын хаалганы хажуугаар 

	Төрж өссөн нутгийнхаа ой талын энгээр

	Хайр найргүй сэгчүүлсэн найрагчийнхаа тэнгэрийн шаналлыг

	Хал зовлон таниулахаар хайрлан соёрх, Некрасов гуай! 

	Тэнгэрлэг биш бааздуухан нөр их хүчээ хайрла 

	Тэсэхүйеэ бэрх зовлонтой тэр их гавьяагаа хайрла 

	Тэгвэл би усан онгоцонд хөллүүлсэн барлагууд адил 

	Тэр чигээр нь Орос орныг махан бодоороо чирэх сэн

	 

	Аяа, Блок минь, зөгнөн харах буданг хайрла 

	Амьдрал туршдаа тайлагдашгүй оньсого тархиндаа тээж 

	Хангинах хөгжмөөр бие цогцсоо нэвтлэг гэж 

	Хазайсхийсэн хоёр жигүүр хайрланхан соёрх!

	 

	Цэцэн үгс цэцэрлэг мэт

	Цэцэглэнхэн боловсронхон шивнэж байг гэж

	Чиний тэр гэгээн гэрэл

	Цээжин дотор үүрд мөнх асаж байг гэж

	Үеийн үе дэх зовлон зүдүүрийг 

	Үнэр болоод өнгөтэй нь гагнан

	Өдрийг гулсгаж

	Мөчрийг ичээдгээ

	Өгч хайрла, Пастернак минь, өгч соёрх

	Хүн амьтныг нуга газар, хус модтой нь

	Энгүй хайраар бидэн хоёрын хайрлаж ирсэн 

	Энэхүү ертөнцийн бас бус махбод бүгдийг 

	Энхрийлэх увдисаа эгнэгт хайрла, Есенин минь 

	Аргилхан хоолой

	агсамхан төрх

	нугаршгүй зан

	Ардын дайсантай эвлэрч үзээгүй догшин хилэнгээ 

	Аргагүй надад хайрлан соёрх, Маяковский минь 

	Алгасан улирах

	цагийг элээж

	ач гучдаа ярих сан, би...


ЭХЛЭЛ

	Хэдийгээр би гуч гарсан ч, орныхоо даавууг хуйлруулан 

	Хэвтэртээ, хүүхэд шиг уйлж, дэрээ нэвт норгохдоо 

	Амьдралаа дэмий үрэв гэж айхавтар их харамсавч 

	Ахиад л түүнийгээ маргааш нь бахь байдгаараа үрнэ 

	Даамай сайхан сэтгэл чинь дандаа талаар өнгөрдөг 

	Дайчин хурц шүүмжлэгчид минь та нарын муучилдаг өгүүллүүд 

	Хэнэггүй явдалтай минь зүйрлэхэд хэчнээн эелдэгхэн байсныг

	Хэрвээ та нар мэддэг сэн бол хэрэггүй юм хийж дээ гэж 

	Хэзээ хойно бухимдаж, сэтгэл санаагаа зовоож 

	Хэтрүүлж өөрсдийгөө зэмлэхэд чинь хэрэг болох магадгүй сэн 

	Бичсэн бүх шүлгээ хожим хянан үзвэл 

	Бие сэтгэл хоёроо ухаан жолоогүй үрж 

	Бишгүй дэмий юмаар бичгийн цаас эрээлжээ 

	Би л тэгэхдээ шатаагаагүй нь: дэвэн дэлхийгээр тарчихжээ 

	Өрсөлдөгсөд минь, аан гэж бай! 

	Өөрсдийнхөө тухай шүүж үзье 

	Хуурамчхан магтаалаа хойш татаж 

	Хуудуухан зэмлэлээ цааш тавья 

	Бид бүхэнд яг л адилхан, сэтгэл санааны нэг л өвчин 

	Ид сайхан тусаад байна. Энэ өвчнийг өнгөцлөл гэнэ

	Өнгөцлөл гэдэг сохроос ч доор

	Үзэх харах чадвартай ч үнэндээ түүнийг хүсэхгүй

	Үсэг бичиг мэдэхгүйдээ ч үнэхээр тэгж байдаг юм уу

	Үлдээж оронд нь хоцроох ганц гадас босгоогүйдээ ч 

	Үйсэнд нь торнисон модныхоо үндсийг ховхлохоос ч айдаг юм уу

	 

	Тэгээд л бид чинь нэг их яарч

	Тэмцэл хатуужлыг оргүй мартаж

	Хамаг юмны өнгөн талаас

	Хагасхан метр хуу татаж

	Нарийн учрыг тунгаана аа гэдгээс 

	Нармийтлаа айж явдаг биш үү!

	Хандсан бүхэндээ хагас хариулж

	Өнгөцлөл гэдгийг шүтэж явахдаа

	Хар санаа агуулсандаа биш ээ

	Өөрийгөө л аврахын төлөө тэр

	Тэгсээр байтал гал маань буурч

	Тэнцэн нисэх чадвараа алдаж

	Тэнэг амьтсын жинтүү дотор

	Тэлэх жигүүр маань чихэгддэг биш үү

	 

	Хог новш шиг магтаал шүлгээс

	Шог шүлгийн хуурамч тус руу

	Уйлан бархиран ёолох авианаас

	Урагш хойшоо савчиж явлаа

	Мөрөө түрж шөргөөсөн хүн маань

	Өөрөө байжээ, хөөрхий зайлуул

	Хороо тийнхүү дарж чадахгүй

	Дороо хий дэвхцэж байхдаа

	Мэс барьж тэмцэлдэх газар 

	Үс тогтоох сүлбээр барьжээ.

	Тэр айхавтар хор шар маань

	Тэнэг жаалынх шиг байсан болоод 

	Хайр найргүй тэмцэж чадалгүй

	Хатуу зөөлөн хоёрын хооронд 

	Хайран залуу насаа үржээ.

	Цэцэглэх юмыг тэтгэж явах 

	Цээрлүүлэх юмнаас өшөө авах

	Эрхэм чанарыг хүн бүхэн

	Энэхэн насандаа эзэмшиж сурууштай!

	Өршөөл гуйх хулчгар зангаар 

	Өшөө хорсол тайлж чадахгүй.

	Өштөн болох боломж багаслаа ч 

	Өөрийгөө зөвхөн аврах чанар

	Өштнийг биш өөрсдийг маань алж байна.

	Өнгөцлөл гэгч нөхөр биш дайсан

	Өнгө тал хардаг байсан

	Өнөөх айхавтар танигддаггүй өвчин 

	Нэлэнхий оюунаа түүгээр жижгэрүүлж 

	Нэгтгэн дүгнэхээс дөлдөг шүү дээ 

	Хязгааргүй хоосонд газрын бөмбөрцөг 

	Харьцах юмгүй хүчээ барж байна 

	Магадгүй тэрхүү ганцаардах байдал 

	Манай энэ цэгцтэй энгийн

	Нээлттэй эринд хүмсийн тавилан 

	Нэгдэж нягтраагүйд байдаг юм биш биз

	 

	Тэсэшгүй уйтгараа сэргээх гэж 

	Тэнгисийн зүг Галятайгаа цуг 

	Тэрэг унаатай яарч явлаа.

	Тэртээ алсад оросын намар 

	Тэр чигээрээ шаргалтан тунарч

	Тэргэн дугуйд навчсаа дэвсэх 

	Тэрхэн мөчид амарч явлаа

	Тал газар хус нарсаар 

	Таатай үнэр ханх тавьж 

	Ончтой нэгийг хэлмээр болж 

	Онцгой дотноор намайг ойлгож 

	Олон юм тархинд чихсээр 

	Орос нутаг хүрээлэн байхдаа 

	Унаа тэргийг маань цогцостоо шингээж 

	Ухаан санаандаа уусган авах шиг 

	Тул-ын чанад «Ясная Поляна» руу 

	Түргэн эргэ гэж зөвлөхдөө тэр 

	Цагийг нь болтол тайлж хэлэхгүй 

	Цаанаа нэг учиртай бололтой

	Агаарын хийгээр бүтсэн цувтай 

	Атомын эриний хүүхэд бид 

	Хуучнаар ханхлах тэрхүү эдлэнд

	Хулгасхийгээд тал зогсов.

	Үнэний эрэлчдийн үр сад бидэнд 

	Үнэнээ хэлэх энэхэн зуур

	Эцэг өвгөдийн үүргэвч тулам

	Эцэнхий нүцгэн хөл нь харагдав

	Далдын хүчинд автах адил 

	Шингэх нарны улбар туяанд 

	Далдуу моддын сүүдэрт умбасан 

	«Чимээгүй зөрөг»-өөр бид оров 

	Хүчир амьдралаас халширч үзээгүй 

	Мөчир нэвтлэх амтлаг өнгө 

	Зүтгэхүйн зовлон арилгах атлаа 

	Сэтгэхүйн шаналал ихэсгэх ажээ. 

	Аяа тэр ихэссэн шаналал 

	Амгалан догдлол хоёулыг нэгтгэж 

	Ухаан санаа ариутган цэвэрлэж 

	Улам их хүчин сэлбэнэ.

	Тэр их хүч маань тэгээд

	Тэмцэж бүхнийг ялдаг бил үү?

	Зааг хязгаар тавьшгүй оюунтай

	Замгүй хүндлэгддэг ийм хүмүүс 

	Өөрчлөлтөд тэгээд хүрч чадсан уу

	Өвөг дээдэс шигээ урссаар л явна уу?

	 

	Гэтэл тэр эдлэн газрын

	Үл үзэгдэх сүрлэг эзэн

	Уул адил буурал сахлаар

	Үелзэх цөөрөмд туяаран тусаж

	Өвөрмөц том алхаа гишгээ нь

	Өргөн талын мананд сонстож

	Үрчлээ болсон нүүрнийхээ хагасыг

	Үндэст модны холтсонд тодруулж

	Өндөр ургасан лууль адил

	Өтгөн хөмсөг нь сэрвийн унжиж

	Ухагдсан замд хөндөлсөх үндэс

	Духанд нь гүрийх судас шиг үзэгдэнэ.

	Элэгдэж өмхөрсөн ч эзэд хаад шиг

	Эргэн тойрны ихэмсэг модод

	Түүний оюун шиг хязгааргүй тэлж

	Толгой дээгүүр илбэдэн шуугина

	Үүлэнд умбаж, үндсэнд шумбаж

	Үлэмж сүртэй шуугих тэдний

	Үндэс нь тэнгэрээс салбарлан ургаж

	Үзүүр нь харин газарт шигджээ.

	Өндөр болоод гүнийг нэгэн зэрэг эзэмш! 

	Үнэхээр гайхамшиг гэгч гагцхүү тэр бил ээ!

	Гэтэл харин зарим нь бахь байдаг үхээнцээрээ 

	Гэгээн оюуны сүүдэрт хэдий болтол сэртэлзэнэ вэ 

	Хүнийг өөрчлөх гэсэн суут хүмүүсийн шаталт 

	Үнэнийг хэлэхэд тэгээд талаар өнгөрнө гэж үү?

	Үзэл санаа гэгчийн үнгэгдэж хуучиршгүй чанар

	Үнэндээ очиж түүний үхээнц дорой гэрч үү? 

	Шударгуу зан маань согтуу адил 

	Наташа Ростоваг орлон тоглож 

	Хэдэнтээ хууртан мухлагийг хүзүүдсээр 

	Хэчнээн ч он өнгөрч байна даа!

	Туушгүй сэтгэл хулчгар зангаараа 

	Вронский, Каренинаас цэвдэг гэгчийг

	Дахин дахин мартахдаа бид 

	Даанч Толстойгоо боддоггүй юу даа 

	Толстой өөрөө өөртөө итгээгүй ч 

	Толгойгоо эргүүлэхийн жишээ биш ээ 

	Өөрчлөлт гэдгийг Левинтэй адил

	Өөрөө ирэх шиг бодсон хүн!

	Суут хүмүүсийн бүтээл гэгч

	Сүүлчийнхээ дүнгээр өөрсдийг нь айлгана.

	Тэднийг харин цэгнэнэ гэдэг

	Тэмцлийн талбар дахь алхам юм

	Оросын гурван сод алдар

	Олиггүй бүхнээс хаацайлж соёрх

	Орос орныг дахин тэд төрүүлсэн адил

	Олон удаа бас дахин төрүүлэх нь лавтай

	Хэл ч үгүй, нүд ч үгүй орос орон

	Хэрцгий догшин ташуур шийдэмд балбуулж явахад 

	Хир суугаагүй түүний ухамсрыг үлгэрлэх адил

	Хэнэг ч үгүй тунгалагханаар Пушкин гараад ирсэн юм. 

	Ядуурал зовлонгийнхоо эх үндсийг орос орон 

	Ядарсан харцаар тэмтчин ядаж байхад

	Боловсорч гүйцсэн оюуны тунгаах бодол шиг

	Болдоггүй догшин нэртэй ч, өрөвчхөн сэтгэлтэй Толстой 

	Гараа бүсэндээ хавчуулаастай

	Гараад ирсэн түүхтэй.

	 

	Учраа олохгүй хэт үймсэн орос орон 

	Уур хилэндээ дэлбэрэх шахсан тэр үед 

	Оволзсон их шуугиан дундаас Ленин тодорч 

	Орос орныг аврахын тул дэлбэлсэн юм 

	Яг ингэж элдвийг бодсоор.

	Ясная Поляныг хэдийнээ ардаа орхив 

	Хайрт амраг минь мөр дэрлэн нойрсоно 

	Ханагар орос орон машин доогуур урсана 

	Гэгээ тасарч бүрэнхий боллоо 

	Гэрэл, замын хажууд улалзана 

	Ая барьж баян хуур уянгална 

	Алгуурхан мөлхсөөр сар нуугдана, 

	Замаас бид гарч зогсоод

	Задгай суудлаа засаж янзлаад 

	Галятайгаа хацраа нийлүүлэн 

	Гайхамшигт зүүдэнд умбаж гарлаа.

	 

	Чадалгүй муусайн тарган юмнууд 

	Цадахаа мэддэггүй доллар мөнгөнүүд 

	Хил хязгаар засгийн газрууд

	Солир адил харвах пуужин

	Сонин сэтгүүлгүй ертөнц үзэв.

	Цэцэгт монос шүүдэрт умбаж 

	Цээлхэн хоолойгоор гургалдай дуулсан 

	Ард олон нь ах дүүсэг

	Атаа жөтөө, гүтгэлэг байхгүй

	Ягаарах туяагаар гол дээрх шиг 

	Агаар нь тийм тунгалаг газар

	Хацраа нийлүүлэн хэвтээ шигээ 

	Хайрт Галятайгаа үхлийг үзэхгүй 

	Хамт дандаа амьдарч яваагаар

	Хавтай сайхан зүүд зүүдлэв.

	Сэрээд харвал тариан талбай

	Сэглэгэр бутанд машин маань шургажээ 

	Жихүүцсэн хаалгаа түлхэн гарахад 

	Жигтэй сайхан үзэсгэлэн угтав 

	Үүрийн улаан туяан дээгүүр 

	Үлээх ширүүн салхин эсрэг 

	Ган шүдтэй залуу хархүү

	Галтай «Самосвал»-аар яаран давхина 

	Хагалсан тариан талбай дээгүүр

	Нуга газрын ногоон дээгүүр 

	Өвсөн бухлаас наран яарч 

	Өөрөө өөрийгөө түлхэн мандав

	Эргэн тойрон модод шивгэнэж 

	Горхины ус яаран булгилж 

	Тунаран униартах хөх өнгө 

	Турлиахын дуунд дөжрөн цалгина 

	Алдлах жигүүрээ тултал тэлж 

	Амьдралд ийнхүү шунан оролтой 

	Амьдрал хэдийгээр сайхан байлаа ч 

	Ахиулахын төлөө тэмцэх хэрэгтэй!

	 

	Энэ л учраас дахин би

	Элгээрээ жолоо налан байж

	Эдэлж ханашгүй

	соёлын орд

	Цайны газар 

	цавчмал сарай

	Сүм хийд

	намын хороо

	Завод фабрик

	замын цагдаа

	Дүнзэн байшин

	хус мод

	Тэнгэрээр нүргэх

	тэнхээт хөдөлгүүр

	Энгэрээр гэлдрэх

	тэрэгний хахинаа

	Саальчин, уурхайчин

	пионер багачуудын

	Сайхан хувилал

	саруул хөшөө

	Бурхан дүрт

	эмгэдийн нүд

	Бужигнах хүүхэд

	гал авгайчуул

	Хиймэл хөл

	нефтийн цамхаг

	Эхийн хөх шиг

	овгор шороо

	Энэ бүгдийг 

	үзэхээр хөдлөв.

	 

	Эрчүүл трактор жолоодно, хөрөөднө 

	Эд бас суурь машин руу яарна.

	Давхар давхар уурхайд орно

	Давс хийгээд пиво ууна.

	Эмэгтэйчүүд тогоо барина, угаана.

	Газар ухах, цемент чирэх

	Оочир дугаарт зогсох, будах

	Олон ажил цагт нь амжуулна.

	Дахиад бүрэнхий болов,

	машин маань шүүдэрт гялтганана

	Даан удалгүй 

	шөнийн тэнгэрт одод түгэв 

	Галя маань хүлээн авагчаа авч 

	Антеныг нь гадагш гаргалаа.

	Гар дээр нь хүлээн авагч шажигнаж 

	Агаар тэнгэрт антен нь туллаа.

	Одод анивчихаас огтхон ч ичихгүй 

	Олон хэл дээр худал ярилаа!

	Аяа бөмбөрцөг минь, битгий тэг!

	Арга башраас чи л хохирдог шүү. 

	Хорвоо ертөнцийн тамыг л хөнгөлбөл 

	Хойд насныхаа диваажинг ч би хайрлахгүй. 

	Муухай замд машин маань цамнана 

	(Монди шиг улс аа, замчид та нар) 

	Эргэн тойрон эмх замбараагүй харагдавч 

	«Эхлэл» «төгсгөл» гэж бас байсан юм шүү. 

	Алс ирээдүйд ч

	үл хагацах

	Анхны дурлал

	орос орон минь!

	Одоо ч тэнд үүрд арилахгүй 

	Онцгой Пушкин дахин хөөсөрч 

	Оюунт Толстой улам өтгөрч 

	Оройлогч Ленин дахин төрж байна. 

	Одод түгсэн шөнийг ширтэж 

	Олныг тийнхүү эргэцүүлэн бодов. 

	Агуу суут оюун гэдэг 

	Аврах гинж болдог юм уу даа. 

	Элэгдэж дутагдсан гархийг нь нөхөх 

	Ээлж маань харин тул аа юм уу даа.

	 

	 

	ЕГИПЕТИЙН ПИРАМИД ӨГҮҮЛЭХ НЬ

	Ер бусын домог түүхтэй 

	Египетийн пирамид би байна. 

	Зохиолчид надад шунан унаж 

	Музейнүүд намайг тонож байдаг юм.

	Томруулах шилтэй эрдэмтэд ирж

	Тоосыг минь хямсаагаар чимхэн харж

	Тойрон аялагчид хөлрөн чихэлдэж

	Зургаа татуулж мөнхрөх гэдэг юм.

	«Эргэх цагаас хүн айна.

	Энэхүү пирамидаас цаг айна.»

	Эртний энэ цэцэн үгийг

	Эдүгээ хүртэл юунд дурдана?

	Үеийн үе дэх айх аюулыг

	Үүрд номхотгооч, хүн ард минь!

	Үйлтэй лайтай бодлыг минь устгавал 

	Үнэхээр би амгалан байх сан!

	Эрин зууны дэлбэлэх хүчийг

	Энэхэн биедээ агуулан авч

	Сансрын хөлөг шиг нүргэлэн хөөрч 

	Сахарын элснээс сугаран ниснэ.

	Ангараг гараг шиг анхаарал татаж 

	Алаг дэлхийн хүмүүс дээгүүр

	Өндрөө аван нисэж явахад

	Өмднийхөө тэлээгээр надад чирэгдсэн

	Тойрон аялагч нэгэн этгээд

	Толгойгоороо годройтон санжганаж байна. 

	Нийлэг эд, неон гэрлийг

	Нэвтлэн харах энэхэн үед

	Гадна талаасаа улс гүрэн

	Гайгүй сайхан шинэхэн үзэгдэнэ.

	Газар дэлхий гэтэл харин

	Гайхаж баршгүй хуучнаараа ажээ.

	Нүгэл ичсэн завхралын орон

	Нөгөө л эртний Египет харагдана.

	Орон байр нь боловсорч гэхээс

	Шорон гяндан нь яг л хэвээрээ

	Мэхэлж хуурах нь нарийсаж гэхээс 

	Мөлжих дарлах нь мөн л хэвээрээ. 

	Хулгай худал

	хов жив

	Худалдаа наймаа нь ч

	хуучин хэв

	Тэднийг тэгээд өөрчилнө гэнэ ээ?

	Тэр зөвхөн зангууны үлгэр ээ!

	Хэдийгээр пирамид сэтгэлийн гунигтай ч 

	Хээгээ барсан тэнэгүүд биш ээ

	Үүлэн хөшиг өнцгөөрөө ярж 

	Дүүлэн ниснэ. Хий үзэгдэл шиг 

	Орос гэдэг нэртэй Сфинкс чи 

	Одоо нэг нүүрээ харуулаач!

	Эртний танил юм олон байвч

	Элсний оронд хунгар үзэгдэнэ

	Ажилчин тариачин гэж байна

	А, бас бичгийн хүмүүс байна

	Тэр чинь харин яасан олон юм бэ

	Тэгээд бас түшмэд байна

	Боловсронгуй хүчирхэг арми байна 

	Бодвол бас хаан буй биз

	Олон туг үзсэн юм сан

	Онцгой ийм улааныг үзсэнгүй!

	Шинэ шинэ барилгууд ярайна 

	Шилийн уулс сүртэй дүнхийнэ

	Бузар булай боолынхтой адилгүй

	Газар сайгүй ажил хөдөлмөр

	Тайга гэдэг ой мод нь

	Талаар нэг шуугьж байна

	Энэ чинь одоо юу гэгч вэ?

	Эгээ Пирамид биш биз дээ?

	— «Алив чи хэн гэгч вэ?» 

	— «Братын УЦС гэдэг байна»

	Аа тийм, дуулсаан дуулсан 

	Аль ч талаараа дэлхийд гэдэг биз 

	Чи тэгэхлээр намайг сонс!

	Чин үнэнийг дотночлон ярья 

	«Усан бороонд элсээ угаасан ч 

	Цусан толбоноос салаагүй байна 

	Хэдийгээр би мөнхөрсөн ч атугай 

	Хэтдээ итгэх итгэлгүй болжээ 

	Хээнцэр бие сэтгэл маань харин 

	Хэмжээлшгүй их гаслантай байна 

	Хэрвээ л үхэл суурь нь байвал 

	Хэрэг байхгүй ээ, мөнхөжнө гэдэг! 

	Ганжин шийдэм ташуур дээр 

	Гаслант боолууд үхэн зүтгэж 

	Зуу мянгын хүнд чулууг 

	Зуурам элсэнд чаргаар чирсэн юм 

	Чанх дээшээ чулуу нь гозойж 

	Чарга нэгэнт явахаа болиход 

	Чарганы хоёр мөр дагуу 

	Чанартай сайн шуудуу малтуулж 

	Чандлан өөрсдийг нь хэвт гэсэн юм 

	Бурхан нэгэнт таалсан хойно 

	Бушуухан хэвтсэн юм, хөөрхий боолууд 

	Хүний биеийг тэгээд хярамцаглаж 

	Хүнд чулуу амархан тулгасан юм 

	Бузрын эзэд тахилга тахиж 

	Боолын хөдөлмөрийг мишилзэн сонжиж 

	Будаг ханхалсан сахлынхаа ширхгийг 

	Бузгай ихэмсгээр зулгаах зуураа

	Ширхгийн төдий хялгас ч атугай 

	Чулуун завсар хавчуулсан байвал даа! 

	«Бөөсний зулзагууд» үүнийгээ дахиад 

	Бушуу хий! гэж бэрээдэн ороолгож 

	«Та нар бас амарна вий?

	Талх байна уу, гэцгээнэ вий?

	Өрөлт завсар

	Үс ч бүү хавчуул

	Өлөгчин нохойн

	Бөгс долоо!

	Ингээд та нар

	Элсээ гудар!» гэж

	Чанх цохонд нь, эсвэл зөрүүхэн

	Чамархай хавиар нь шавхуурдаж байсан юм 

	Сүртэй хуягууд ийнхүү таргалж

	Сүлд дууллаа ташуураар исгэрнэ.

	 

	 

	ХУЯГУУДЫН ДУУ

	Харгалзагч хуяг бид гэдэг 

	Хаан ширээний хөл билээ.

	Харин тэгэхэд хаан эзэн

	Хавьтах ч үгүй биднээс сэжиглэнэ.

	Залхаан шийтгэх ташуур урттай 

	Залгих гудрах хоолой бүдүүнтэй 

	Харж үзэх өлөн нүдтэй

	Харгалзагчгүй бол хаан гэгч юу бил ээ? 

	Бал шиг амттай биш боловч

	Барьсан ташуур бол эм мөн 

	Хаан төрийн үндэс нь гэвэл

	Харгалзагч бид ёстой мөн.

	Ард түмнийг эс залхаавал 

	Ажил хийлгэж яасан ч чадахгүй 

	Босгож бүтээхийн үндэс гэвэл 

	Босоо харгалзагч бид мөн 

	Харж хандаж л байхгүй бол 

	Харин цэргүүд ч оргож одно. 

	Харьшгүй зориг баатарлагийн үндэс нь 

	Харгалзагч бид бас мөн.

	Бодож сэтгэгчид хамгаас аюултай 

	Болгоож тэднийг залхаах хэрэгтэй 

	Бие цогцос сахиж манахаас

	Билиг оюуныг цагдан хоригло!

	Юундаа та нар шуугив? 

	Юм л бол дургүйцэх санаатай?

	Эрх чөлөө гэнэ ээ?

	Энэ, та нарт байхгүй гэж үү?

	«Байна, байна» гэж 

	Балмагдсан хариу сонсгоно. 

	Байхдаа ч нээрээ тэгсэн юм уу 

	Айхдаа ч зүгээр тэгсэн юм уу 

	Харгалзагч хуяг бид гэдэг 

	Хайрлах сэтгэлгүй хэрцгий авирлана. 

	Үнэнийг хэлэхэд өөрсдийг чинь бодоод л 

	Үхтэл нүддэггүй, тэнэгүүд минь

	«Боолын хөдөлмөр хүндтэй гэдгийг 

	Болгоож та нарт ойлгуулах гэж 

	Хар өнгөтэй нуруугаар чинь

	Сур тийнхүү шавхуурддаг юм.

	Эрх чөлөөний төлөө тэгж 

	Эргэтлээ бодох юу байна?

	Тэр чинь та нарт бий шүү дээ 

	Тэгэхдээ харин бодлоо нууж бай

	Харгалзагч хуягууд биднээс ч гэсэн 

	Халуун хөлс

	асгарч байдаг юм 

	Боолууд та нар

	биднийг тэгээд 

	Боольхойд үзэх юм

	нэг ч байхгүй 

	Сонор соргог манаж хардаг 

	Соотон халтар л гэсэн үг 

	Харгалзагч хуяг

	бид гэдэг чинь 

	Харин бас боол билээ 

	Гаслант боолуудыг бүгдийг захирч 

	Ганган Амоны боол болсон

	Бүх харгалзагчдын харгалзагч гэвэл 

	Их эзэн хаан билээ.

	 

	 

	ПИРАМИД ҮРГЭЛЖЛЭН ӨГҮҮЛЭХ НЬ

	Боолчлолоо гээд боолууд баярлахгүй 

	Боолуудад ерөөсөө ухамсар байхгүй 

	Харгалзагч хуягаа ч тэд хайрлахгүй 

	Хаан эзнээс ч тэд айхгүй 

	Өөрсдийгөө бас өрөвдөж мэдэхгүй 

	Үхтэл ядрахдаа гаслан гангинана

	 

	 

	БООЛУУДЫН ДУУ

	Бид боолууд, бид боолууд!

	Гар маань газар шиг хатуу 

	Гэр маань тэгээд бидний авс 

	Нуруу маань бөх шиг татуу

	Хадах цайруулах, Пирамид тойруулж 

	Хашаа барих адгуус бид

	Эзэн хааны ихэмсэг тэргүүнийг 

	Эрхэмлэж магтах үүрэгтэй бид 

	Эмс охид, архи дарс, магтаал дунд 

	Эзэд ихэс инээж сууна 

	Ингэхэд харин боол бид 

	Элсэн дундуур чулуу чирнэ 

	Эцсийн эцэст цоройн босож 

	Эрслэн тэмцэх хүчгүй гэж үү? 

	Хоол хувцасгүй бидэнд тэгээд 

	Боол байх үүрдийн тавилан 

	Заавал ингэж

	Заяасан гэж үү?

	 

	 

	ПИРАМИД ҮРГЭЛЖЛЭН ӨГҮҮЛЭХ НЬ

	Тэгээд боолууд өндийн босож 

	Тэнгэрлэг хааныгаа тэмцэн устгаж 

	Олны хөлд хаясан ч гэсэн

	Онцын сайн болсон гэж үү? 

	Братын УЦС чамд тэгээд 

	Пирамид би хэлж байна 

	Олон боолууд бослогод үрэгдсэн ч 

	Онцгой гайхамшиг юу гар аа вэ? 

	Боолчлол тэгээд устсан гэнэ ий 

	Болоогүй ээ хө, тэр чинь худлаа 

	Арьсаар ялгах

	хоцрогдсон үзэл

	Алт мөнгөний 

	боолчлол гаарчээ

	Хуучны гинж

	үгүй нь үнэн ч

	Худал хуурмаг

	улс төрийн бодлого 

	Сонин сэтгүүлийн цаасан гинж 

	Сүм хийдийн мунхруулал хэвээр 

	Жирийн нэг жижигхэн амьтан 

	Ерийн нэг албан хаагч

	Гэр оронтой, марк цуглуулдаг,

	Гэргий хүүхэдтэй байж гэе 

	Дарга нараа орондоо зүхэж 

	Дараа нь тэдэндээ итгэл танилцуулж 

	За гээд бөхөлзөн тонголзохдоо 

	Завтай чөлөөтэй сайхан л харагдана 

	Гэтэл тэр чинь үнэн хэрэгтээ 

	Гэр бүлийнхээ боол шүү дээ 

	Ерөнхийлөгчийн зөөлөн сандалд

	Өөр нэг

	хүн сууна

	Хүний хувьд

	муугүй ч атугай

	Өөрийнхөөрөө шийдэж

	чадах уу?

	Эзэн хааны ширээтэй адил

	Энэхүү сандал

	хөлдөө боол юм

	Хөл нь харин

	туслагчид нь билээ

	Хэл нь болсон

	 тэдэндээ захирагдана

	Өөр хүн зааж залах нь

	Тээр санагдана ерөнхийлөгчид

	Тэр их

	бялдууч улстай

	Тэмцье гэхэд

	даанч болохгүй

	«Ер нь та нарыг ч

	«чөтгөр ав» гэж 

	Ерөнхийлөгч тэгээд

	цөхрөн үглэнэ

	Эрх мэдлийнхээ боол болсон

	Энэ хүн сайхан байх уу? 

	Братын УЦС минь бодоод үз 

	Бараг бүгдээрээ аймшигт дарагджээ. 

	Хүмүүс ээ,

	аль вэ та нарын

	Хөхин магтдаг хөгжил чинь хаа байна? 

	Хөөрхий та нар

	мөн ч их будилж дээ!

	Ихэмсэг гурвалжин ирмэгүүдээрээ 

	Элэгдэж хагарсан сфинксүүдээрээ 

	Олон сайхан барилгуудыг чинь 

	Олиггүй муухай явдлуудыг чинь 

	Олж би харсаар л байна 

	Одоо тэгээд ингэж бодлоо: 

	Хүний сэтгэл юутай туйлгүй 

	Түүнийг хүндэлж итгэх зүйлгүй 

	Хүн тэгээд тавилангаараа боол 

	Хүзүү нь толгойдоо хэзээ ч хоол 

	Ийм л учраас

	ирээдүйн сайхныг

	Итгэж хүлээхээс

	эрс татгалзана.

	Ингэж Братын УЦС чамд 

	Египетийн пирамид би хэлж байна

	 

	 

	БРАТЫН УЦС ӨГҮҮЛЭХ НЬ

	Пирамид аа!

	Ойлгогдож чамд мэдэгдээгүй 

	Орос газрын охин би.

	Миний энэ эх газрыг

	Хүний өөрийнгүй ороолгож жанчин

	Урж тастаж галдаж шатааж 

	Улан дороо гишгэчиж байсан юм.

	Хүний яс ногоонд булагдаж

	Хүүрийн хэрээ тэгж цадсан юм.

	Алтан дэлхийд орос эхийн минь 

	Аугаа тэвчээр тэгээд итгэгдсэн юм.

	Олонд алдаршсан тэр тэвчээр 

	Онцгой гавьяанд хүртэл өссөн юм

	Элс шавар шиг цусаар зуурахад ч 

	Эх - орос минь тэвчсээр л байсан юм 

	Олсонд мөрөө холгуулсан барлагт ч 

	Олзонд болж туйлдсан тариачинд ч 

	«Тэсэж үз хүү минь» гэдэг

	Тэр л үгээ давтсаар байсан юм.

	Хүнд хүчир дайны гамшиг

	Хүч хүршгүй ажлын дарамт 

	Хэмжээлж баршгүй бялдууч хойргууд 

	Хэл ам хараал зүхэл

	Өлсгөлөн гуйланчлал хүйтэн нойтныг 

	Өчнөөн жил орос орон

	Өнгөрөөж тэвчсэнийг ойлгож болно 

	Өөрийнхөө тэвчээрийг хэрхэн барсан нь 

	Өчүүхэн ухаанд багтаж өгдөггүй юм 

	Тэвчээр гэдэг олон янз

	Тэнэг дорой төрөлхийн мулгуу 

	Тийм тэвчээр - боолын тэвчээр

	Тэр биш ээ, оросын тэвчээр

	Ухаант мэргэдийн уужим бодол шиг 

	Урьдчилан харах тэсвэр хатуужил 

	Цэнэгтэй бөмбөг булаатай юм шиг 

	Цэгтэй, хязгаартай тэвчээр байсан юм 

	Тэгээд ч тэр цэгээ тулахад

	Тэсэрч дэлбэрч байсан удаатай 

	Өлгөн авч...

	 

	 

	ПИРАМИД ӨГҮҮЛЭХ НЬ:

	Үзсээн үзсэн дэлбэрэлт хэрэггүй 

	Үнэндээ дэмий л цус урсгахаас

	Үхлээр тургисны тус хаа байна.

	 

	 

	БРАТЫН УЦС ҮРГЭЛЖЛЭН ӨГҮҮЛЭХ НЬ:

	Тийм үү?

	«Цус урсгасан ажил хэрэг л

	Цул бөгөөд бат» гэдэг

	Эртний үгийг давтан шивнэж 

	Элэнц хуланцаа сэргээн бодъё

	Өндөр цамхаг гүүрнүүд дээгүүр 

	Өлийж харах Пирамид танд 

	Экскаваторын хутгуур шанагаар

	Эзэд баячуул, архины мухлагтай нь 

	Эртний Москваг өргөн харуулъя 

	Арзгар шүдэт хутгуур шанаганд 

	Алтан ганжир цухалзаж байна уу?

	Аюул зарлах шиг харанга дүнгэнэнэ 

	Алив чагнаач юу бол оо вэ?

	 

	 

	РАЗИН ОВОГТ СТЕНЬКИЙГ ЦААЗАЛСАН НЬ

	Өнгө цагаан нийслэл Москвад 

	Өлөн хулгайч талх хулгайлжээ 

	Өнөөдөр түүнийг барих завгүй

	Өнөөх Стенькийг авчирч яваа!

	Эзэн хаан дарс шимж

	Эрдэнэт толинд батгаа шахна

	Үнэт эрдэнийн бөгж тааруулж

	Өнөөдөр тэр талбайд очно

	Өнөөх Стенькийг авчирч яваа!

	Ярвагар бүдүүн эхийнхээ хойноос 

	Язгууртны хүү яаран гүйнэ

	Мөсөн чихэр амандаа хүлхэж

	Мөн ч хөхиүн баяртай яваа

	Өнөөдөр чинь баяр болно

	Өнөөх Стенькийг авчирч яваа! 

	Тарган худалдаачин аахилан зүтгэнэ

	Тал талд хөгжим хангинана 

	Өөдгүй тэнэгүүд ч жороолон хашхична

	Өнөөх Стенькийг авчирч яваа!

	Үрчлээ болсон хатангир царайтай 

	Үхэхээ шахсан өвгөчүүл хүртэл

	Үглэн үглэн

	мөлхөж явна

	Өнөөх Стенькийг авчирч яваа! 

	Эрээ цээргүй эмс хүртэл 

	Энд бас хожимдсонгүй 

	Өглөөнийхөө шарыг дутуу тайлж 

	Өргөст хэмх завжаараа савируулж 

	Өөрийн мэдэлгүй гүйж явна

	Өнөөх Стенькийг авчирч яваа!

	Буучийн эхнэрүүдийн хараал зүхэл 

	Булт олны нулимдас доор 

	Тэр өөрөө цагаан цамцтай 

	Тэргэнд ачаастай хүрээд ирлээ 

	Олонд зүхүүлж нулимуулав гэж 

	Орилж бархирахгүй

	дув дуугүй 

	Гагцхүү харин өнгөрснөө цэгнэж 

	Гашуун хорсолтой инээмсэглэж байна 

	«Мөчир нь хувхайрсан мод адил 

	Мөн ч хөөрхий болж дээ, би 

	Москва орох гэж яарч байл уу? 

	Хүссэн юм хүзүүгээр татаа биз 

	Нулимцгаагтун!

	Нулимцгаагтун!

	Тус хүргэх гэсэн хүн рүү л 

	Ус, та нар цацдаг шүү дээ 

	Ажил төрлөөр Перс явахдаа ч 

	Ижил мөрнөөр онгоцтой хөвөхдөө ч 

	 

	Хүмүүс та нарт туслах гэсэн 

	Хүслээр мөн ч дүүрэн байж дээ 

	Хүүхэн хүний зовлонт харц 

	Хүйтэн сэлэм, хөвсийх далбаа 

	 

	Эмээл хазаар... энэхэн насандаа 

	Ийм л юм үз ээ шив дээ 

	Бичиг ном мэддэггүй байснаас 

	Би жаахан эндээ юү дээ 

	 

	«Үй олонтой тэрсэлбэл яадгийг 

	Үзүүлээд өгнө гайгүй чамд» 

	Ингэж хэлээд шүд зуун 

	Эрүү шүүлт тулгаж билээ

	 

	«Язгууртны эсрэг нь яг үнэн 

	Ядуугийн эсрэг нь огт худал»

	Нүүрээ буруулалгүй ингэж өчихдөө 

	Нүгэлт цусаа залгин тэссэн юм

	 

	Өөрөө өөртөө сонгож авсан

	Өөдгүй заяандаа өшрөхгүй би 

	Өргөн түмнээс өршөөл эрэвч

	Өнөөх шүүлтэд өчсөнөөрөө л өчнө:

	 

	Хар толгой минь

	буруутан гэдгийг 

	Харин өөрөө би

	сайн ойлгож байна

	Хагас орхихыг би

	үзэн яддаг

	Хамгийг гүйцээхийг

	би үнэн боддог 

	 

	Цамхгийн доор язгууртныг 

	Дүүжилсэндээ би буруутай биш

	Цаадуулыг чинь арай цөөхнийг 

	Дүүжилсэндээ би буруутай билээ 

	 

	Хилэнцэт энэ

	хэнээрхүү орчлонд 

	Хэнэггүй явсан

	нүгэлтэй би 

	Хамжлагат ёсонд 

	тэрсэлсэн атлаа 

	Хамсаж тэмцээгүй

	нүгэлтэй би

	Хаан эзнээ дээрдүүлэх гэж 

	Харш юм бодсон нүгэлтэй, би

	Дээр эзэн гэж байдаггүй болохоор 

	Дэмий ингээд үрэгдлээ би!»

	Цан харанга дэлдэн байж

	Цаазын газар

	Стенькийг авчрав 

	Өршөөлгүй алуурчны арьсан хормогч 

	Өмнө нь салхинд

	далбаганан байна 

	Алуурчны гарт Ижил мөрөн шиг 

	Алман сүх

	хөхрөн байна

	Өөлж хяргах

	тэр багаж 

	Өглөөний цахлай шиг

	харагдаж байна 

	 

	Мөнгө дамлагсад хуяг тагдгаруудын 

	Өнгө зүсгүй нармайг нэвтэлж 

	Жирэлзэх долгионд тусах толио шиг 

	Жигтэйхэн царайг Стеньк үзэв 

	 

	Стенькийн онгоцнууд хөвж явсан 

	Ижил мөрний нууцхан татуурга шиг

	Жишимгүй харцтай тэрхүү царайнуудад

	Жинхэнэ өндөр, алс, харагдана 

	Эрт орой хэзээ боловч 

	Эрэмгий царайнууд

	ийнхүү тодорвол 

	Эргэхүй цагтай

	эн зэрэгцэн 

	Эмгэнэл гаслангүй

	тэвчих хэрэгтэй 

	(Дэмий Стеньк амьдраагүй бололтой) 

	Дэндүү тайвнаар толгой гудайж 

	Хэрчлээст модонд эрүүгээ тавьж 

	Хэнэг ч үгүй «сүх» гэлээ

	Цусанд улайсан толгой өнхрөв 

	«Дэмий биш» гээд тэр өнгөрөв

	Сүхний онгиор онгоц биш 

	Сүүлчийн цус урсаж байна 

	Өргөн олон бүжиглэхгүй яав?

	Өөд нь малгайгаа шидэхгүй яав?

	Улаан талбай гэтэл чимээгүй 

	Урт жаднууд найган байна 

	Үхлийн энэ нам гүм дунд 

	Үлээх хөгжим ч таг байна 

	Зөвхөн харин нохой бөөс л 

	Зөөлөн цэмбээр үсчин байна 

	Талбай нэгийг ойлгов бололтой 

	Таг дуугүй малгайгаа авлаа 

	Харанга гурвантаа огцом дэлдэхүй 

	Хангинах дуу нь алгуур замхрав 

	Үст хуйх нь өрвийж хүндэрсэн 

	Цуст толгой амьд л байв 

	Нүцгэн ядуу

	олны зүг

	Нүгэлт толгой

	үглэн байж

	Нойтон болсон цаазын газраас 

	Нууцхан захиа шиг

	харсаар л байв

	Чилэрсэн зовхийг нь

	аниулах санаатай

	Чичирсэн лам 

	бөртгөнөн гүйв

	Араатны нүд шиг

	аймшигт харц

	Аймтгай ламын

	гарыг түлхэв 

	Маномахын малгай

	энэ үед

	Маш хүчтэй

	салганан чичрэв

	Энгүй хорслоор

	огтлогдсон толгой

	Эзэн хааныг

	элэглэн хөхрөв

	 

	 

	БРАТЫН УЦС ӨГҮҮЛЭХ НЬ:

	Эрхэм Пирамид,

	таныг зовоочхов уу?

	Эмгэнэлт зүүднээс

	сэрж үз

	Энэ бүхнийг чи

	Экскаваторын шанаган дотор

	Эртний оросын нутагт

	Энгүй өчүүхэн задгай газарт харж байна 

	«Дэмий биш» гэж Стенькийн хэлсэн 

	«Үхэшгүй тэр мөнхийн цуурайг

	Ой тайга, ан араатны

	Олон жилийн эзэмшил дунд

	Хүч ихтэй хүрдэн сэлүүрүүд

	Хүнгэнэн хүнгэнэн давтаж байна.

	Хөхрөн эргэх

	хүнгэнээн дунд

	Хөөсрөн цахрах

	давлагаан дунд

	Хөвөнхөн хөөрөнхөн

	хагаранхан бутранхан

	Яванхан нийлэнхэн

	саланхан сарнинхан

	Яланхан дийлэнхэн

	олон янз үзэгдлүүд

	Далан дээгүүр минь

	давахыг хараач 

	Аялгуу сайхнаар уянгалан байх

	Ангар мөрөн Братын тэнгисийн 

	Хөөс сахрах хүчирхэг хөгжимд 

	Гүүс Ян

	Спартак Мюнцер

	Браун Жон

	Марат мэтийг

	Бараг бүгдийг 

	харж байна.

	Онгоц завь алиныг ч адилхан

	Оволзох давлагаа шидлэн байна.

	Цоохор нүүрт Болотников

	Цогтой инээх Пугачёв харагдана. 

	Декабристуудын цилиндр малгай 

	Дээр нь бас нэмж үзэгдэнэ.

	Орос орны амин сүнсийг

	Одоохон би цөмийг уудалж

	Зуун жилийн зуурам шуурганд 

	Зуурд бус үүрд суулгая.

	Шуурганд нэрвэгдсэн Петербургийг 

	Шууд одоо гэрэлд гаргая.

	 

	 

	ДЕКАБРИСТУУД

	Хаан Петрийн хот дээгүүр

	Хаан болоод түүний дайсны 

	Халж улайдсан оюун дээгүүр 

	Хараал зүхэл, шүгэлдэлт дээгүүр

	Сүм хийд шорон гяндан

	Сүр жавхлант талбай дээгүүр 

	Галтай ширүүн цасан шуурга 

	Галзуу авгай шиг уйлагнан татганана 

	Цасан шуургыг морьд цавчлан 

	Цагаан өнгөөр бүгдийг цайрдав. 

	Цалин цагаан гудамж дээрээс 

	Царай муутай саран цонхийж 

	Цар тавгаар илбэчин даллах шиг 

	Цацрах ширхэгт салганан байна. 

	Хэнээтэй нэг албан хаагч 

	Хээрийн сургуульд цэргүүд хөөж 

	Өглөө болтол жагсаал хийлгэж

	Өндөр дуугаар «Ура» гэлцэнэ. 

	Эх орончийн гол агуулга 

	Энэ л уриа гэж тэр боджээ. 

	Булгарин гаднаас яаран ирж 

	Бичгээр амаар ховлогчидтой уулзаж 

	Бидний зөөсөн хов живийг 

	Тэндээ л нямбай бичиж авна.

	Ингэж туулай шиг газар алгадахаа 

	Эх оронч гэж тэр боджээ.

	Хэвлэл хянагчид үргүй тонгойж 

	Чөлөөтэй сэтгэх цаасан дээгүүр 

	Хөлсөө гоожуулан хамраа чирч 

	Нөлөөтэй юм олохыг чармайна.

	Ингэж нохой шиг хий шиншлэхээ 

	Эх оронч гэж тэд боджээ.

	Архи дарс дэнлүү доор 

	Аятай чөлөөтэй амьдрал зөгнөн 

	Ахиад л сэм хуйвалдан ярилцана. 

	Нөгөө Пушкин ороод ирлээ.

	Нөхдийн нь нүдэнд, барьсан архинд нь

	Нөөлгөн гал бүжиглэн байна. 

	«Бохимдуулсан боолууд сэрээч, хатуужаач 

	Босож тэмцэх цаг чинь болж» гэж 

	Бишгүүрийн аяны чичгэнээн адил 

	Бишрэнгүй урмаар Пушкин уншихдаа 

	Гараа дээш занган өргөхөд

	Гамшиг зовлон гарт нь чичгэнэсэн юм. 

	Манан хадтал тамхи савсдаг

	Мазурка бүжиг хөнгөн дэвсдэг 

	Маягтай жаалууд байсан юм, тэд.

	Цасан дунд «Ура»-гаа хашхирч

	Цангинах хонхтой тэргээр давхиж

	Цадталаа үнсэлцэн жаргаж явсан юм.

	Гүрэн улс нь гаслан орилохыг 

	Морин цэргийн давираан чимээ

	Бүрэн дарж чадаагүй болохоор 

	Эрийн ёсоор нүдээ сүүмийлгэж

	Гэрийн эзэн шиг жаалууд торниж

	Дэрийн зүүднээ сэлэм тэмтэрсэн юм.

	Тэднийг тэгээд урвагч гэж

	Тэнэг дээдэс зүхэн занаж

	Тэсэшгүй муухайгаар гүтгэн доромжилсон юм. 

	Будилааны эзэд

	Булгаринчууд аа!

	Эх орноосоо урвах санаа

	Энэ багачуулд байгаагүй юм шүү.

	Эх орноосоо урвадаг урвалт

	Ээлж ээлжээр үг хэлцгээдэг

	Ихэмсэг цатгалан Сенатад тухалж 

	Эрхэмсэг өршөөлөөр тэнэгүүдийг өөгшүүлж 

	Хөллөгөө, сурыг нь улам чангалан

	Хөөрхий тариачдыг хуурч байсан юм.

	Урвагчдын тушаалыг тас татна, 

	Уяманыг үзсэн мэт үнэнээс айна. 

	Өлсгөлөн, өнчнөөс айна.

	Өрнүүн залуу наснаас бас айна. 

	Чавхдаст хөгжим шиг гайхамшигт уянгыг 

	Чадлынхаа хэрээр мушгин гуйвуулав. 

	Эрх чөлөөний төлөө босохыг

	Эх орончийн гол агуулга

	Утга санаа мөн гэж ойлгоод 

	Урвагчаас урвасан хэргийн учир 

	Цаазын газар шийдэмгий очигсод 

	Цаглашгүй их азтай ажээ.

	 

	 

	ПЕТРАШЕВЧИД

	Бөмбөр нижигнэнэ

	бөмбөр пижигнэнэ... 

	Петрашевчдийг цаазлах гэнэ!

	Үхсэн хүний

	бүтээлэг адил

	Өлмий шүргэм цагаан нөмрөг 

	Тасхийм хүйтэн чих хайрна 

	Тал талд цэргийн эгнээ

	Харин ТЭД

	Ханаран зогсжээ.

	Семёновын ёслолын талбар

	Сенатын талбай шиг хөлтэй ажээ. 

	Нүд царгим нөгөөх л цас 

	Шүд хахинах шиг исгэрэх шуурга 

	Жинхэнэ орос юм бүхэнд 

	Жирийн декабрист нуугдаж байдаг. 

	Сондгой болоод

	тэгш тоогоор

	Солбин солбин

	бөмбөр нижигнэнэ

	Хэдийгээр одоо цаазын газар 

	Хэт хожим бэхлэлтийн талбай болно. 

	Одоо нэгэнт

	цаг үймж

	Оросын гэгээг

	харанхуйгаар хороохдоо

	Хар юүдэн өмсгөж

	Харах нүдийг таглаж

	Даяар шуурганд

	ороолгон бүслүүлсэн

	Даяанч шиг ганцаараа дуугүй нэг нь 

	Халхлах чадалгүй юүдэн нэвтэлж 

	Хамаг оросыг сэм харж байна. 

	Орос орон

	уранхай хазгай

	Огт намжихгүй

	уйлан унжин

	Хий үзэгдэл

	гал дундуур

	Хэт авиргүйтэн

	цамнаж байна.

	Тэнд бас Мышкин гэгч

	Тэвдэн сандран харайлгаж байна.

	 

	Гяндан шорон өнчрөл дунд

	Вандан лангуу, банкны хооронд

	Бяцхан Карамазын Алёш хүлцэнгүй,

	Бадрын лам шиг тэнүүчлэн явна.

	 

	Алах ял заагдагсад биш

	Аймхай юүдэнг

	өөрсдөө өмссөнөө

	Айхын аюулд 

	нүд чинь сохроод

	Алуурчид та нар

	мэдэхгүй байна.

	Орос орон ямар байна вэ?

	Огт хувцасгүй

	хөл нүцгэнийг нь

	Эмзэглэх зовлон

	эр чадлыг нь

	Эр зориг

	гоо сайхныг нь

	Эгээ та нар

	олж харахгүй ээ.

	Эмээлт морь

	хөлөртөл давхиж

	Эзэн хааны

	зарлиг ирлээ!

	Хоромхон зуурт хороогдох ялыг 

	Насан туршаа хороох болжээ. 

	Ганцхан хүн тэдэн дотроос 

	Гаслан шимшрэн хаанаа магтаж

	Товч бүчээ урж тастан

	Толгой тархиа нүдэж балбан 

	Цаазынхаа нөмрөгийг тайлах гэхэд 

	Цаадах нь наалдчихаад салж өгдөггүй.

	Бөмбөр нижигнэнэ

	бөмбөр пижигнэнэ. 

	Бөх зориг барьдаггүй юмс 

	Босгоны шороо,

	насан туршдаа

	Боол байх

	тавилантай бил ээ!

	Бөмбөр нижигнэнэ 

	бөмбөр пижигнэнэ.

	Хэргэм өндөр ихэс 

	Хэмжээгүй хөгжилдөн наргина.

	Энэ Орост чинь

	ямар их чамин 

	Эрээн асрууд

	байсан юм бэ!

	 

	 

	ЧЕРНЫШЕВСКИЙ

	Овгор ачаанаас дөнгөж буунгуут

	Ердийн олон та нарын дээр

	Оросын нэр төр Чернышевский 

	Ёдрын модонд хүлэгдэн зогсоход 

	Яагаад та нар дуугүй байсан юм бэ? 

	Цаадхад чинь харин гүрэн улс нь 

	«Яах вэ?» гэдэгтэй нь яг адилхан 

	Цаазын газраас илхэн байсан юм. 

	Сэлмээ тийнхүү хугачиж байхад 

	Сэтгэл санааны ичгүүрт баригдаж 

	Амандаа алчуур чихүүлсэн мэт 

	Аяа та нар дуугүй байсаан. 

	Унжгардуухан залуу цэрэг 

	Учраа сайн олохгүй тэвдэж 

	«Улс төрийн хэрэгтэн» гэдэг 

	Урт пайз аваачиж зүүхэд 

	Ард олон та нар тэгээд 

	Аваад хаячихгүй яасан бил ээ?

	Гэмт хэргийн эсрэг босоход 

	Гэтэлшгүй зэмлэл болдог байсан юм. 

	Хурсан олноос хэн нэгэн

	Хувьхан заяандаа хөтлөгдсөн бололтой

	Турь муутай жижигхэн гараар

	Түүний зүг цэцэг шидсэн юм.

	Салаалан сүлжсэн шодгорхон гэзэг 

	Салганан чичирсэн чөрөвгөрхөн гар 

	Чернил болсон алга юуг нь 

	Чернышевский амжиж харсан юм.

	Дараа нь тэгээд туранхай цогцос 

	Даавуу шаавуу уранхай хувцас 

	Декабристуудын цог гэрэлтсэн 

	Дэнлүү адил нүдийг харсан юм,

	Цэцэг шиддэг саяын гар

	Цэнэгт бөмбөг шидэж болохыг

	Эцэг ёсоор сэтгэн мэдэрч

	Эргэцүүлж бодоод итгэсэн байжээ. 

	Тэгээд ч дороо сэтгэл түгшиж 

	Тэнэг Фигнер Васулич болон 

	Халтуринчуудын хар сүүдэр

	Харагдаад ирэх шиг эвгүй болсон юм. 

	Өргөн эгнээний өмнө тэр

	Өндрийг ширтэн зогсож байхдаа 

	«Сав ертөнцийг бөмбөг биш 

	Санаа сэтгэл л өөрчилж чадна 

	Саруул магнайт нэгэн гарч

	Санаа сэтгэлийн аюулт бөмбөг

	Сарвайх гартаа атган өндийх 

	Сайхан цаг удахгүй!» гэсэн юм.

	 

	 

	СИМБИРСКИЙН ЯАРМАГ

	Аяа яармаг, яармаг 

	Симбирскийн яармаг.

	Аль Ганбургаас эхтэй,

	халаасаа хамгаалаарай!

	Хааяагүй баян хуурын 

	эгшиг хангинана.

	Хадган алчуур 

	сэрчигнэн унжина.

	Хойно урдгүй

	«наашаа!» гэж

	Хоолой мэдэн

	бархиралдан байна.

	Булаг шиг урсах 

	худалдаачдын гарт.

	Булга, минж 

	хоргой торго

	Цагаан бээлийгээр

	сэлэм тулсан

	Цагдаа цэрэг

	дагуулан ширтэнэ.

	Төмөр оосор

	цавир шиг унжуулсан

	Төв ихэмсэг

	ламбугай өнгөрөхөд

	Сарвуу гар нь

	загас шиг чавхдаж

	Саравч тушаа

	бээлий цайрна.

	Загасны түрсэнд 

	уруул нь будагдсан

	Залуу эхнэрийн

	нүд нь гялалзан

	Замын хүмүүс

	эр эмгүй

	Зай тавих нь

	ламбугайд таатай!

	Үнэ дуудагсад

	чанга хашхична

	Үнэт торго,

	хормогч савхи

	Иссэн квас,

	эцэг Спас

	Эвгүй мах,

	Салиасын1 ном зарна.

	Ганган авгай ногоогоо зарчхаад 

	Гартаа тааралдсаныг сугадаж аваад 

	Баян хуур хөгжмийн аяыг дагаж 

	Баяртай явна, тэнцэж ядан 

	Ам нь баахан халсан бололтой 

	Айж ичихийг огт мартаад 

	Алчуурынхаа үзүүрийг имчин байж 

	Аальгүй янзтай дуулж явна 

	«Ока голд хүрэв ээ, хө 

	Олон алим идэв ээ, хө 

	Гаднаас нь харахад алтадсан атлаа 

	Гашуу нулимс амтагдав аа, хө 

	Буурал Камад хүрэв ээ, хө 

	Будаа чанаж түрэв ээ, хө 

	Нулимс холилдсон голын ус 

	Нясуун гашуун амтагдав аа, хө

	 

	Янк гол руу явав аа, хө 

	Янагтайгаа завиар хөвөв өө, хө 

	Өөд уруугүй зугаалан явахдаа 

	Өнөөх л нулимсаар хөвөв өө, хө, 

	Дөлгөөн Дон руу явав аа, хө 

	Дөмөгхөн байшин авав аа, хө

	Нуруу дээрээс нь мөн л адилхан 

	Нулимс гоожоод болдоггүй ээ, хө» 

	Авгай тэгээд бөгс хайвна

	Ажих нүдэнд нь ертөнц дайвна.

	Аальгүй залуу харагдах гэсэн нь 

	Арай л нэг болж өгдөггүй.

	Баян хуур хааяа хааяа

	Баашилж ёолно

	хослон дуулна.

	Уугаад бай

	Орос орон

	Ухаан санаагаа л битгий уучхаарай!..

	Симбирск хотын 

	яармаг!

	Хэн бэ гуай ч атугай

	наргин цэнгэ!

	Харин тэр согтуу авгай

	Хар шавхайд хутгалдаж байна.

	 

	Хаан эзэн мананд хөвж

	Хангалуун сайхан жаргаж сууна. 

	Харин тэр согтуу авгай

	Хар шавхайд хутгалдаж байна.

	 

	Өшөө авах хэн нэгэнд

	Хөшөө цогцлохоор бэлтгэж байна.

	Харин тэр согтуу авгай

	Хар шавхайд хутгалдаж байна,

	 

	«Ямар гутамшиг!»

	гэж ярвайгаад

	Ямбатай авгай

	яаран өнгөрнө.

	«Ингээд хэвтэнэ...

	юутай лай

	Инээж наалддаг

	оюутны л гай» —

	Худалдаачин ахай 

	холуур тойрон

	Худлаа ч атугай 

	ингэж хэлнэ.

	«Шавхайд хэвтэх 

	ардын заяа!» —

	— Шалавхан өнгөрч 

	бүрхээ дарахдаа

	Бясалгал үгүй

	гүн ухаантан

	Бас л ингэж хэлэх ажээ.

	Хувхай амьдрал ийм болохоор

	Шавхай дундаа шигд гэж үү?!

	Хэвтэгч авгайн тохойноос татаж

	Хэн нэгэн

	«бос...» гэлээ

	Өргөн зах

	ид дундаа

	Өндөрт хөөрөх

	цагариг дүүжин

	Өнгө өнгийн

	дуу шуугиан

	Өмнө хойно

	хашхираан исгэрээн

	— «Гимназын сурагчидтай....

	Согтуу авгай!»

	Галуу шиг аацганах 

	худалдаачин авхай

	Эвэртэй туулай

	үзсэн адил

	Энд тэнд

	жиг жуг гэлцэнэ.

	Тэр залуу тэгж явахдаа

	Тэндээс ер зовсон шинжгүй

	— «Саруул магнайтай сайхан хүү байна

	Саад тотгорыг чинь тэнгэр хараг

	Сайн яваарай хүү минь, замдаа

	Салгалаад би хүрчихнэ бараг» —

	Залууг салахад

	авгай ингэж

	Замаа хөөгөөд

	нөгөөх нь явж

	Төрсөн үртэйгээ адилхан санаад

	Тэр авгай хойноос нь залбирч

	Хаврын урь унасан болохоор

	Ханагар Ижилийн

	эрэг дагуу

	Сав газраар нь зөндөө явав.

	Хавь орчин улам бүрхэг

	Харуул эргүүл

	хэрэм шиг дүүллээ ч

	Саруул оюун 

	сонор хэрэгтэй.

	Орос оронд цөм л аюултай

	Онцолж тэднээс

	хэнийг ч гэх вэ!

	Харуул авхай

	хонгор минь сонсооч!

	Хавчигдаж гадуурхагдсан

	хаягдаж гишгэгдсэнийхээ

	Хажуугаар өнгөрөлгүй

	халамжилдаг хүн л

	Хамгаас аюултай байх магадгүй.

	Ижил мөрөн

	ёолон түрхэрнэ.

	Энгэр дээр нь

	хуснууд цагааран

	Зовлонт хүмүүс дэлхий өргөсөн 

	Зул адил ярайн гэрэлтэнэ.

	Орос оронд

	өргөн яармаг

	Одоо тэнд

	ичгүүр сонжуур

	Хүн чанар 

	хүнийг ч наймаална.

	Бадмаараг гээд

	шил атгуулна

	Орос орныг үрж зарж

	Дарс архиар мансууруулж гүйцсэн ч 

	Шоовдорлож хуурч чамайг мэхлэгчид 

	Шороо үмхэх цаг буй.

	Богочилж чамайг бүр агдалсан ч 

	Боолчлуулах гэж чи төрөөгүй ээ.

	Разины Оросыг

	Пушкины Оросыг

	Герцены Оросыг

	Арай ч та нар

	шавхайд хаяад

	дэвсэлж чадахгүй ээ!

	Сод их

	Орос орон

	Согтуу авгай 

	даанч биш ээ!

	Өвдөг нугаран

	гаслан уналаа ч

	Өөрөө өөрийгөө 

	өндийлгөн босгох

	Аугаа их хувь тавилан 

	Аргагүй чамд заяасан бил ээ! 

	Орос оронд

	өргөн яармаг

	Одоо тэнд хэдий диваажин ч

	Урсах нулимс 

	бялхан түрнэ.

	Удахгүй нөгөө

	хүү ирнэ.

	Заяа тавилангаараа

	тус хүргэнэ.

	Заавал дахиад

	«бос...» гэнэ.

	 

	 

	БРАТЫН УЦС ПИРАМИДАД ХАНДАЖ ӨГҮҮЛЭХ НЬ

	Аливаа хувьсгалын анхны зорилго 

	Аврахаас биш алахыг боддоггүйг 

	Братын УЦС миний бие 

	Пирамид чамд баталж байна.

	Нуруу дээврээр нь нулимс нэвтэрвэл 

	Нийгэм зөвхөн гаднаа гяланцаг 

	Хувьсгал тэгээд төрдөг юм

	Хуучин нь тэгээд нурдаг юм.

	Нүгэлтэн муу мастерын ам руу

	Нүүрс чихвэл таарах амьтан

	Эрээ цээргүй тийм уриа 

	Эртнээс эхлэн гарсныг санахад 

	Бослого хөдөлгөөний

	нүргэлэх чимээ

	Бодол санааг минь

	эзэмдэж байна. 

	Лена мөрний аллага яргалал 

	Нэг сарын есөн мэт 

	Том томхон мөргөлдөөн дундуур 

	Түм буман хүнийхээ цусаар 

	Орос орон аврал тийшээ 

	Ойртон ойртон явж байлаа. 

	Булаан авахаар галлан буудсан 

	Таван оны тулаанд ч тэр 

	Улаан дарцгаар даллан дуудсан 

	5-р сарын цуглаанд ч тэр 

	Симбирскээс гаралтай 

	Сэргэлэн хүүгийн 

	Саруул магнайн гэрэл гэгээ 

	Сааргүй сацран тусч байсан юм. 

	Хүн амьтан шөнө дүлээр 

	Энд тэнд нуугдан гүйж 

	Хэн нэгэн хормой дороо 

	Гэнэт ороход бар нууж 

	Галт уулын оргио мэт 

	Мэгдүүлж сандраасан 17 онд 

	Сөгдүүлэх чадалтай

	«Сөнөтүгэй!» хашхирсан юм. 

	Гэтэл бас л үнэнийг шахсан 

	Гэмгүй царай худлыг тахисан 

	Тэр үеийн Петроград 

	Түр засгийн газрыг харъя.

	 

	♦ ♦ ♦

	 

	Худал магтаалын үер дунд 

	Хувийн алдар тэсгэлгүй мөрөөдсөн 

	Ёдор толгойтой нэгэн амьтан 

	Ерөнхийлөгчийн байранд үсрэн гарчээ.

	Өнгөрснийг тэр гаслан муулж

	Үнэгний зулзага шиг шарваганан байхдаа 

	Өнөөх хуучин өнгөрсөн улирснаасаа 

	Чимээгүйхэн шиг чирсээр л байв.

	«Мандтугай!» гэдгээр ард олныг 

	Маллаж дарласнаас шууд нь дээр гээд 

	Мань эр «Ардууд аа!» гэж 

	Марш хөгжимд хашхичиж байсан юм.

	Хөзрийн ар шиг алаг эрээн

	Хөлснийхөө сайдуудтай зальхай этгээд 

	Өнжин хонон мөрийтэй тоглохыг

	Өвлийн ордон харж л байсан юм.

	Хуруу гар нь илбэ шиг хөдлөвч

	Мөрий алдахаа зөгнөн чичирнэ.

	Хөзөр солигдон тоглоом үргэлжлэвч 

	Арын нь эрээн адилхан л байна.

	Өвлийн ордонд цайллага үргэлжилсээр 

	Өндөр шилбэтэй жүнз шүргэлцсээр

	Хатагтай нарын заавар дагуу

	Хайрт охид нь цэцэг бэлэглэсээр

	Уужим танхим цэнгэлээр хангинана 

	Николайн үеийн сахлаар гоёсон

	Улаан зангиат цэргийн дарга

	Гол хаалганд харуулд зогсоно

	Шаргал үс нь буурал орсон 

	Шарланги царайт ерөнхийлөгч авгай

	Шампан дарс өргөн босов

	Хувьсгалын төлөө хундага тулгаж 

	Хуурай тангараг тэд өргөвч

	Өөр хоорондоо хэрэлдэж хэмхэлцэж 

	Өөрөөсөө бусад бүгдийг худалдана.

	Хоорондоо тэд нэгдэхийг чармайвч 

	Хоорондоо турхиран яс хаялцана.

	Ярославынхан, Ростовынхан

	Янзгүй харцаар тэднийг хялайна. 

	Тарьдаг улс, дархалдаг хүмүүс 

	Барьдаг цэцэг нь ч тэднийг хялайна. 

	Доорд ядуу зарц нар нь ч гэсэн 

	Дотроо тэднийг үзэн ядна.

	Анхаарлаа нэгэнд төвлөрүүлж хүлээсэн 

	Амаргүй залирхаг ажилчин анги 

	Харуул манаатай тэдний машиныг 

	Харах бүрдээ ёжтой инээнэ.

	 

	* * *

	 

	Арай ядан алгуур эргэх

	Асар том «Аврора» онгоц

	Өвлийн ордон руу хашхиралдан дайрах 

	Өргөн олныг Пирамид хараад:

	— «Эвлэршгүй хүйтнээр эргэлдэх жаднууд

	Эндээс надад илхэн байна.

	Эрхийг олохдоо «шударга» гэгч 

	Эргээд бялдууч болдог юм шүү.

	Хүн гэгчийн мөн чанар 

	Энэ юм чинь яая гэх вэ

	Хүн гэдгийг ойлгоё гэвэл

	Эртний мэргэдийн сургаал ёсоор 

	Үхсэн хойно нь үзэх хэрэгтэй.

	Тэр ч яах вэ үнэн л юм 

	Тэгэхдээ харин минийхээр бол 

	Хүн гэдгийг ойлгоё гэвэл 

	Эрх олгоод харах хэрэгтэй!»

	Братын УЦС гэрэл цацрааж 

	Хөөс цахарсан давлагаагаар хэлэх нь: 

	«Өмнөх түүхийг дахиад чи нягтлаач. 

	Өчгөө би Ленинийхээр хариулъя!»

	 

	 

	ХҮМҮҮС ЛЕНИНИЙ ЗҮГ ЦУВНА

	Сульдаж ядарсан

	өвдөж зовсон

	Суурин тосгоны

	хүмүүс тэр аяараа

	Ухаант Лениний зүгт

	уван цуван алхана.

	Улин исгэрэх

	шуурга исгэрнэ.

	Өлөн чоно

	дэргэд нь гиншинэ.

	 

	Эрин зуунаар эрсэн үнэнээ

	Эрсээр л явна хөөрхий тариачид

	Өчнөөн олон Емельян, Стенькийг 

	Хэчнээн үе үзэж өнгөрөөд 

	Яг эдэн шиг

	Ленин рүү зорьсон ч

	Ядарч туйлдаад

	өнгөрч байсан юм.

	Алхах тэнхэл нь барагдсан хүмүүс 

	Ард олныхоо захисныг үглэсээр 

	Өөрсдийнхөө төлөө нэг алхаад 

	Өнгөрөгсдийнхөө төлөө бас нэг алхана. 

	Разины Ижилээс гарсан Ленин 

	Алс холын Москвад сууна.

	Холбооны лентээс мэдээ уншихдаа

	Хол гэхгүй тэднийг харна.

	Хавдсан нүүрийг нь ч

	илхэн үзнэ

	Ханиалгаж түгшихийг нь ч

	тодхон сонсоно.

	Байхгүй тариа гуйхаар явааг нь, 

	Бас тэдэнд гутал хэрэгтэйг нь мэднэ.

	Хүнгэнэх шуурга ширүүсэн улина. 

	Хүйтэн жаварт тариачид бөөвийнө. 

	Хэдий өөрийгөө Ленин мартавч

	Харин тэднийг мартаж чадсангүй.

	Үнэн хэрэгтээ тэрхүү тариачид

	Зовлонд нэрвэгдсэн царайг нь мартвал

	Үзэл бодол нь талаар өнгөрч

	Зорьсондоо хүрэхгүйг мэдэж байлаа. 

	Холбооны лентээр морьд харайлдаж 

	Хүүхэд багачууд орилон уйлна. 

	Нударган баячууд тариагаа нууж, 

	Хударга талаар нь тахал дэлгэрнэ. 

	Уулгалах салхинд

	уруудасхийн

	Урагшаа духайсан

	хунгар мэт

	Царай баргар өнөөх эрэлчид

	Цасан дотуур

	Ленин рүү зүтгэнэ.

	Онгон талаар ч

	тэд явна.

	Ой модоор

	бас явна.

	Ульянов овогт

	Ленин гэдэг чинь

	Угтаа очиход,

	тэд юм чинь

	Од болсон

	сод хүмүүс

	Орилоон бархираан

	залбирал мөргөл

	Буун дуу

	гал дундуур

	Бие нь харагдахгүй ч

	тэдэнтэй хамт

	Ленин бас

	Ленин рүү явна.

	«Зорьсон зорилго чинь бүтэхгүй ээ!» гэж Цасан шуурга даажигнаад байх шиг Нөхөөстэй хөнжил нөмрөөд хэвтэхэд 

	Нойр нь хулжаад огт болдоггүй.

	Явган шуурга

	хуйвалдаан адил

	Ярс ярс 

	мушилзан займчина.

	Үүлэн цаана

	саран нуугдах нь

	Өнөөх онцгой комиссоос

	айх шиг.

	— «Бүгдийг би ховх сорно оо

	Бүтэхгүй» гэж «гуйланчлал» хэлнэ.

	— «Бүү горьд намайг үхнэ гэж 

	Бүтэхгүй» гэж «худал» гуай нэмнэ.

	Өлсгөлөн

	шүдээ ярзайлгаж

	Дамчид

	нүдээ жартайлгаж

	Деникинчүүд

	хоолой нийлүүлж

	Антантынхан

	хоорондоо шивнэцгээж

	«Шавхайд хая!

	Шавхайд хая!» гэж

	Шавдан шавдан

	хашхичиж байна.

	Элдэв зальхай

	нялуун урвагч

	Эсэн бусын 

	муусайн юмс

	— «Шавхайд!

	Шавхайд

	Шавхайд!» гэж 

	Шалж шамдан

	орилолдож бархиралдана.

	Цайлган эх

	Ижилийн эргээр

	Цасан шуурга

	исгэрэн шуугина.

	Золбоот хүү Володя өөрөө

	Зориг төгс

	чөлөөтэй алхана.

	Өгүүлж баршгүй

	зовлон гамшгаар

	Өргөн давлагаа

	цацлан байхад

	Их оросын 

	үймэрсэн сэтгэл шиг 

	Стенькийн онгоцнууд

	үсчин байна.

	Ижил мөрөн 

	давирхай ханхлуулан 

	Ингэж шууд

	хэлж байна:

	— «Симбирск хотын

	гимназын сурагч аа! 

	Ленин байхад

	хэцүү байна уу?!»

	Хямрах бодол

	унтаж чадахгүй

	Шамарга шуурга

	гуйланчлал дундуур

	Сэдсэн санаатайгаа

	нүүр тулах шиг

	Сэргэлэн царай

	олж харав уу?

	Одоо тэгээд зовлонд нэрвэгдсэн

	Хөдөө тосгон руу зөвлөгөө авахаар

	Гэрэл сүүмийх зүг бүхэнд

	Эрэл хийгээд

	Ленин гарлаа...

	 

	♦ ♦ ♦

	 

	— «Тийм ээ, тэр

	сайхан санажээ.

	Тэгэхдээ л хүмүүст

	дэмий итгэжээ.

	Үнэндээ би бол

	итгэхээ больсон

	Хоосон сэтгэгч Ленин чинь

	Хөөрхийлөлтэй санагдана.

	Үл тоомсорлох нь

	үнэнч шүү дээ...»

	Үглэж ийнхүү

	Пирамид хариулна

	Братын УЦС түүнд хандаж:

	«Үл тоомсорлох

	үзэл гэдэг.

	Үйлсгүй хуурна

	үрж бусниулна.

	Арчаагүй нялхас шиг

	хэт хорхойтож

	Амьдралыг ажиглагч

	би биш ээ.

	Ажил үйлсэд

	дайчин хандахаас

	Аандаа бүтнэ гэж

	залбирч суухгүй!

	Худал хуурмаг

	мунхаг харанхуйгаас

	Хүн төрөлхтнийг

	сугалах гэж

	Үснээс нь ч хамаагүй

	зүүгдэж байгаа

	Үнэний талд л

	зогсоно би.

	Өөрийг нь авахаар

	одоо түүнийг

	Өвтгөж байгааг

	ойлгож мэдэхгүй.

	Энэ хэвээрээ байх сан гэж

	Хүн төрөлхтөн

	гэдийн цахална...»

	— «За яах вэ, чи биднийг

	Залгах цаг шүүнэ биз.

	Өвтгөлгүй аргадах журмаар

	Өмгөөлж аврах аргагүй гэж үү?

	Эрх чөлөө

	тэгш ёс

	ах дүүгийн барилдлага

	Энэ чинь тэгээд

	хэнд хэрэгтэй

	аврал нь чухам юундаа байна.

	Цаанаа очиж 

	хүмүүс ер нь 

	боол гэдэг нь

	«Цагаан толгой» шиг 

	илэрхий биш үү,

	хонгор минь!

	Ингэж би олон дахин давтаж нуршлаа.

	Эрхбиш намайг өршөөх биз» гэж

	Хурц өнцгөөрөө ширтэн байж

	Бурж гарлаа, Пирамид авгай.

	Боолчлолын эсрэг давлагаа нь цалгиж

	Братын УЦС хилэгнэн өгүүлрүүн:

	«Тэс өөр цагаан толгойг

	Би мэддэг юм.

	Тэр бол хувьсгалын

	Цагаан толгой билээ»

	 

	 

	ХУВЬСГАЛЫН ЦАГААН ТОЛГОЙ

	Үндэстэн олны ирээдүйг зааж 

	Аврорын цуурай нүргэлэн байв. 

	Үеийн жаахан Элкина багш 

	Арван есөн оны дайнд мордов. 

	 

	Блок Брюсовыг унших насандаа 

	Винтов үүрэх заяа таарчээ. 

	Онилж шагайхад саад гэж 

	Оготор болтол үсээ тайрчээ. 

	 

	Ухарч кадетууд түр холдоод 

	Уулга дарагдаж намсхийв. 

	Улаан цэргүүд хүүхэд адил 

	Урдаа номтой зүлгэн дээр сууна.

	 

	Өлсөж ядарсан, үс нь ургасан

	Өвдөж зовсон, шархдаж гэмтсэн

	Эд нар харахад сайхан залуус 

	Эрдэм ном л даан ч байхгүй.

	Цайлган багш Элкина бүсгүй 

	Цагаан толгой өмнөө дэлгэлээ 

	Үе үеэр нь таслан байж

	Үнэхээр мэрийлттэй эелдэгхэн заана. 

	«Маша 

	цонх угаалаа

	Маша 

	будаа 

	идлээ» 

	Ийм юм дуулаагүй улсад 

	Их л хачин санагдаж гэнэ.

	Аранзал улаан таван хошуутай 

	Разин овогт энэ Стенькууд

	Тархи толгойгоо хэчнээн зовоовч 

	Талаар өнгөрөх янзтай гэнэ.

	«Маша

	цонх угаалаа

	Маша

	будаа

	идлээ» гээд л

	Элькина багш ханиалган байж 

	Эцэхийг мэдэхгүй давтсаар л байв. 

	Гэтэл Костромын

	нэг цэрэг

	Гэдэс нь базалсан шиг

	гэнэт босож

	Бууныхаа бөгсөөр газар цохиж: 

	«Юунд биднийг залхаана вэ?

	Юу тэгээд сургана вэ?

	«Эцгийн чинь Маша?» 

	«Элэнцгийн чинь будаа» гэв.

	Элкина багш уйлах шахав.

	Мөрөө жаахан хавчисхийлгээд 

	Мөрөөрөө байя гээд биеэ барив. 

	«Багш минь, та

	Бантаад яах вэ

	Сэтгэл зүрхнээс зуураад авах 

	Итгэл төгс үг заагаач!

	Манай хичээл тэгэх юм бол 

	Маягтай сайхан болно» гэж 

	Тэрхүү цэрэг баахан зөөлөрч 

	Тэвдсэн янзтай аргадаж байв. 

	Үүнийг биелүүлэх хэцүү ч атугай. 

	Үсгийн дүрмээс гажиж байж 

	«Бид одоо боол биш 

	Боол гэдэг бид биш» гэж 

	Бодол санаандаа урган орсныг 

	Багш тэгээд хэлж орхив. 

	Тэмцлийн уриа шиг тэр үг 

	Тэдний тархинд харван оров

	Питерээс

	ирсэн нь ч 

	Ельцээс орсон нь ч 

	Барабаас

	гарсан нь ч 

	Костромоос ирсэн нь ч 

	Бүгд адил дорхноо ухаарч 

	«Бид одоо боол биш 

	Боол гэдэг бид биш» гэж 

	Болгоон болгоон давтаж байв. 

	...Цэлмэг өглөө юутай гайхам 

	Цэцгийн үнэр юутай сайхан! 

	Боолтоо барьсаар юунд ингэж 

	Багш та дэмий мөлхөнө?

	Чамин цэцгүүд найгана, шивнэнэ

	Чагнах юм сан

	чагнах юм сан!

	Тэр хуснууд юутай суутай

	Тэврэх юм сан

	тэврэх юм сан!

	Урсах булаг дуутай шуутай

	Уух юм сан, 

	уух юм сан!

	Амь үрэгдэх юутай харамсал

	Амьдрах юм сан, 

	амьдрах юм сан!

	Эмээлээ дэрвэсэн

	морьд янцгаана

	Эзэнгүй дөрөө нь

	харшин хангинана.

	Эндээ цавчуулсан 

	тэндээ буудуулсан

	Эргэн тойрон 

	шархтай цэргүүд...

	Үеийн жаахан Элькина багш

	Үүнийг л та эрсээр байна уу? 

	Питерийнх нь ч

	Ельцийнх нь ч

	Барабынх нь ч

	Бүгд адилхан 

	үхсэн хэвтэнэ.

	Костромоос ирсэн нь харин дөнгөж 

	Голтой төдий гөлрөн байна. 

	«Ончтой сайн буудлаа даа 

	Одоо ч би муудлаа даа 

	Боль боль багш минь, та

	Боолтоо гарздаад яах вэ» гээд

	Хэзээ ч амьд байгаагүй юм шиг

	Нүдээ алгуур анингаа 

	Нэгийг санав бололтой

	Нэхэж араас нь инээмсэглэн 

	«Бид одоо боол биш 

	Боол гэдэг бид биш ээ...»

	Эцсийн амьсгалыг шаналан хураахдаа 

	Ингэж хэлээд таг болов.

	 

	 

	СОЦИАЛИЗМЫН БЕТОН

	«Эмсийн цус

	Эртнээс боолынх»

	Ингэж хэлээд нударган Зыбнов 

	Эмсгий шүдээ чигчийлж байна. 

	Эмээлийн бүүргээс өндөргүй шахам 

	Эцэг эхгүй өнчин Сонька 

	Нутаг дээрх шарилж өвс шиг 

	Нударганы гэрт хатаж байна. 

	«Танай Ленин таалал төгссөн 

	Тав хонохгүй коммун сөнөнө» гэж 

	Тавлаж шоолоон энэхүү үгийг 

	Танхил охин гэнэт сонслоо.

	Дүүжин дэнлүү савчин ганхана 

	Үүдэн хавиар хулгана тожигноно. 

	Хасаг цэргийн өмд дээрх 

	Хаант хажаас улайран байна. 

	Тарчиг ядуусыг Питерт, Бакуд 

	Тарчлаан зовоож тачигнаж байсан 

	Ташуурын сур удахгүй ноогдох 

	Тавилан юугаа хүлээж байна.

	Ус мөс эргэн солигдсоор 

	Он жил улиран өнгөрч

	Амаргүй цагаар Сонька охин 

	Арван долоон насыг хүрэв.

	Урал хавийн газар нутаг 

	Уул овоо шиг хунгарт умбаж

	Зарц ядуусын цус хөөрч 

	Заргач Пугачёвыг дуулж байв. 

	Толгойгоо алчуураар битүү ороогоод 

	Тосгоноос гаран Сонька алхлаа 

	Бударсан цас улам лавшравч 

	Ядарсан хөлөө зөөсөөр л байлаа. 

	Хавсарга шуурга нэвт үлээсэн 

	Хязгаар захгүй тэр талд 

	Атаман хасаг Дутов гэгч

	Аавыг нь буудаж алсан билээ. 

	Ээрэм талд эцгийнхээ булшийг

	Эрж олох ганцхан хүслээр 

	Магнит гэгч уулын зүг

	Мань Сонька мацсаар л байлаа

	Соронзон нэрт тэр ууланд 

	Сонька гэнэт зогтусав.

	Булш бунхан юу ч алга 

	Бужигнасан олон хүн харагдав. 

	Хүн, машин хүржигнэн түрж 

	Хүрз зээтүү хангинан байна. 

	Царцаж дарайсан улаан тугууд 

	Цар цар хийсэж байлаа.

	Хөлдүү газар хэдий ширэм шиг ч 

	Мянган Сонька түүнийг балбана 

	Коммуны тухай мянган Сонька 

	Ганган сайхан дуу дуулна.

	Барилга баригч энэ хүмүүс дээр 

	Баримал бурхны дүр биш

	Хэн нэгний амгалан царай

	Нэн их гэрлээр тусна.

	Ильич багш нүдээ онийлгож

	Илтэд нэгийг сэтгэн байхдаа 

	Сонька охин руу ширтэн байж

	Сонжиж нэгийг хүлээх мэт

	Ингээд Сонька хүрз авав 

	Иш нь хүртэл халуун байв.

	Эв дүйгүйхэн эргэж харахдаа

	Эртний найз охиноо танив.

	Улаан талын хүн байж 

	«Урагштайхан байгаач чи!» гэж 

	Цоохор нүүрт Тамара охин

	Цохонд няслах шиг ингэж хэлэв.

	Хүнд хүчир зарцын амьдралд

	Хүрз барьж сурсан боловч

	Сонька эхлээд итгэлгүй байсан ч 

	Сурсан ажил анги шүү дээ.

	Магнитын барилга дээр гадаадаас ирсэн 

	«Марион» гэдэг экскаватор хүртэл

	Сонин хачинд бишрэн дагах шиг 

	Сонькийн хүрзийг гөлрөн ширтэв.

	Хүйтэн дулаан алинд ч тэр

	Хүйдсээр тачигнаж, элсээр пажигнаж 

	Хөрс шороо цацагдах адил

	Хоног сарууд хүрзнээс үсчив.

	Давсанд дарсан загасан толгойгоор 

	Эвлэл тэгээд хооллож байна.

	«Одоо Коммун саатаад байна

	Олон үггүй ухаад бай!»

	Тостой нөхөөстэй хөвөнтэй цамц

	Ёстой шир шиг гялалзаж байна.

	Сониучлан ширтэх овжин нүдээр 

	Сонькаг та нар шоолоод үзээрэй! 

	Өвлийн хүйтэнд ч бардам Сонька 

	Өлмий нь ханзархай гуталтай явахдаа 

	Тэр үед ичих зовох

	Тийм юм байсангүй.

	Гагцхүү харин дугхийх зуурт нь

	Гадаад далайн гайхамшигт онгон шиг 

	Ганган сайхан хром гутал

	Газрын мухарт үзэгддэг байв.

	Мопр болоод комсомолын гишүүн

	Манай эриний ийм охин

	Яагаад үргэлж уйлж явдаг юм бэ? 

	Марксист зарчим биш шүү, энэ чинь! 

	Будёнон малгай духдуулж тавьсан 

	Бетончин залуу Петька чи

	Манай энэ ажилсаг охиныг

	Марталгүй анхаарч халамжилж үзээрэй!

	Петька тэгэхэд түүнийг тоохгүй:

	«Бетон л гаргах чухал байна!

	Нухагч машин бас л саатав 

	Нударганы үлдэгдэл байх аа...» гэнэ

	Гадаадын мэргэжилтний ганган байшинд 

	Замаск нь хүртэл шажигнаж байна

	Газар доргин элс нурж

	Аляск хүртэл тачигнан байна.

	Магнит уулын хормой хавиар 

	Маягтай бүжиг эргэж байна.

	Бүжгийн товшоо бетон дээр нажигнана. 

	Бүгдийн хөл согтуу шиг тачигнана. 

	Даяар олныг мансууруулж ханадаг 

	Дарс нэрэгчдээс ч дутуугүй бүжиглэнэ.

	Хүнд үйлдвэрийн нялхын бүжиг 

	Хүний хүүгийн залуугийн бүжгийг 

	Таван хошуут Будёнон малгайтнууд 

	Тахаа элтэл товшиж байна.

	Дүндээ энэ бүжиг наадам 

	Хүндээ байх нь хамаа байхгүй

	Авар, авар, коммунаа л авар!

	Шавар шавхайд зууралдах яах вэ.

	Хөл өвдөвч, хөхөж шигдэвч

	Ул хүртлээ чичрэн байж

	Бетон зуурмаг талбай дээгүүр

	Перекоп «бэлэн»-ийг нижигнүүлж байна.

	Алт шармал ээмэг зүүж

	Алдарт Перекопийг мартан байж

	Улаан ажилчин Сонька охин 

	Гялаан хромтой алхаж явна.

	Олсон долсноо жилээр хурааж 

	Одоо чухам хаанаа ч юм бэ

	Гайхамшигт онгоц шиг энэ гутлыг 

	Гартаа Сонька оруулж авчээ.

	Дэмий юм дотроо бодож

	Дөлөөд яах вэ, Сонька охин

	Танц бүжгээс Петягаа авах чинь 

	Талаар өнгөрч мэдэх байна шүү! 

	Аальгүйтэх хэрэггүй, Сонька охин!

	Аль вэ, наашаа хүрээд ир!

	Жирвэгэр хоёр нүдэнд чинь 

	Жижиг хөрөнгөтний нулимс байна. 

	Танай Петька хөлөөрөө ааглаж

	Тархи толгойгоороо бүжиглэх зуураа 

	Гараараа чамайг даллаж байна. 

	Ганган хромоо мартаж үз

	Будёнон малгайн таван хошуу 

	Бүр ч цогтой залуужин гялалзаж 

	Сонька охиныг тэсгэлгүй даллан 

	Сод хөхиүнээр мишээж байна

	Таг байснаа Сонька уйлав. 

	Таван хошуу соронздон дуудав.

	 

	Өргөн бетоны зах ирмэгийг 

	Өлмийгөөрөө тэмтэрч үзэв.

	Зүрх муутай ч Сонька охин 

	Зүгээр тэгээд зогсож чадсангүй 

	Цаашаа нэг алхах гэтэл 

	Царцаагүй бетон хавхдаад авав!

	Сонька харин гараа нугалан 

	Сонин янзаар бүжиглэж эхлэв.

	Өнгийн гэрэл нүдэнд нь солонгорно. 

	Өнгөрч ээ, өнгөрч! Гутал ч дүүрч!

	Хамаг бие нь халуу оргиж 

	Хацар даган нулимс урсав.

	Бөнжгөнөсөн буржуй нулимс 

	Бетон хавтан дээр яг тусав.

	Цайрч халцраад гутал нь урагдав.

	Цалин буутал бас болоогүй

	Хөрөнгөө хураалгасан нударган Зыбнов 

	Хөмсгөө зангидан юу гэж үглээв? 

	«Цэнгэж та нар бүжиглэ, гайгүй 

	Цэгтээ нэг тулах вий...»

	Халзан толгой юунд ингэж 

	Хамар дороо бувтнаж явна?

	Гэрэл гэгээ бүү халхал 

	Гэртээ хариад дуугүй цагаригла!

	Цусаа гоожтол бүжиглэлээ ч бид 

	Тусаа нэг үзэх л улс.

	«Үеийн үед Ленин үхэхгүй

	Үүрд бас Коммун мөхөхгүй»

	Гэдгийг урьдаж мэдсэн юм шиг

	Гэдийн гэдийн Сонька бүжиглэнэ.

	 

	 

	КОММУНУУД БООЛ БОЛОХГҮЙ!

	Херсон болоод

	Ижил, Триполиор

	Хэрцгий дээрэмчид

	биднийг буудахаар тууж явахад

	Хэрсэн өвсөнд

	шүүдэр бөнжгөнөн

	Сэрсэн ертөнц

	сэржигнэнхэн

	исгэрэнхэн дуулж байсан.

	«Хэзээ ч

	хэзээ ч

	хэзээ ч тэр

	Коммунууд боол болохгүй» гэж

	Энгэр заамаа яран байж

	Эрэлхгээр бид дуулж явсан.

	Тамын өлсгөлөн

	тамирдуулж багалзуурдаж

	Тахлын шуурга

	ганхуулж байхад

	Яс махнаасаа итгэх итгэлдээ

	Яаж итгээд ойчоогүй ээ, бид.

	Нүцгэрэл гуйланчлал

	хэдий даравч

	Нүүрс малтаж 

	барилга барьсан юм.

	Хэзээ ч бид

	сөгдөж яваагүй

	Коммунууд ерөөсөө

	боол болохгүй!

	Хүнд үйлдвэр

	Шатура Магнит

	Кузбассыг босгоход

	Хөрөнгөт ертөнц 

	шилээ маажсан юм.

	Биднийг тэгээд

	юунд гүтгэж

	Бишгүй нэг

	гянданд хаясан юм бэ?

	Колым болоод 

	Воркутад бид

	Хоолой хорсон нулимсаа барьж:

	«Коммунууд ерөөсөө

	энд ч атугай

	Хэзээ ч боол болохгүй» гэсэн юм. 

	Оросын төлөө Гренадын төлөө 

	Онцгой маркийн танк доогуур 

	Ороосон тамхиа хувааж татаад 

	Орж явсан улс аа, бид.

	Таван хошуу дээр нь байхгүй

	Тариа ногоо ургасан булш нь:

	«Хэзээ ч

	хэзээ ч

	хэзээ ч тэр

	Коммунууд боол болохгүй» гэж байна. 

	Эс Эсийнхэн

	галаар төөнөж

	Эс болоход нь

	аятайхан ятгахад ч

	Урваж шарваж

	үзээгүй бид

	Улаан цусаараа

	нулимж байсан юм.

	Шатсан хотуудаа

	орхиж ухрахдаа

	Шарх сорвитой

	уруулаа хазаж 

	«Хэрхэвч бид ялна!

	хэзээ ч

	Коммунууд боол болохгүй» гэсэн юм. 

	Луйвар хулгайд

	лут нэг нь ч

	Гуйвар Берия,

	бэртэгчид аль нь ч

	Зөвлөлт засагт итгэх итгэлийг маань

	Зөрүүтэй болгож чадаагүй юм.

	Хэнд ч гэсэн урваж шарвалгүй 

	Коммунаа бид заавал байгуулна. 

	«Хэзээ ч

	хэзээ ч

	хэзээ ч гэсэн 

	Коммунууд боол болохгүй» гэнэ.

	 

	* * *

	 

	Братын УЦС мөнхжил дээгүүр

	Баярын давлагаагаар ингэж хүрхэрнэ.

	Египетийн Пирамидын хий дүр

	Гэгээрэх тэнгэрт замхран арилав.

	 

	 

	ХӨВЧ ДЭХ ХИЙ ҮЗЭГДЭЛ

	Энэ бол

	Жимсэнд дуртай баавгай ч бут самардаж байгаа биш

	Жижигхэн биетэй минж ч жиргэж исгэрч байгаа биш

	Бараан шөнийн ууль ч бархирч өөглөж байгаа биш 

	Братын УЦС-ын хажуугаар хий үзэгдлүүд тэнэж явна.

	Эртний хашир жанжин юунд чи барайгаа вэ? 

	Эх үрсийн толгойг хяргасан чинь багад аа юу? 

	Эрх мэдлээр бамбайлдаж эдгүй шунаг сэтгэлээр 

	Эхнэр хүүхдийн биеийг бузарласан чинь дутаа юу?

	Энэхүү цахилгаан станц дээр 

	өөр омгийн улс байна

	Эдэнтэй хуучин шигээ

	дураараа дургих чинь өнгөрсөөн.

	Энэрэлгүй гар чинь

	ташуур тийшээ сарвалзана уу?

	Эрхэм тэр зэвсэг чинь 

	элэгдэж ялзраад хугарсан бий!

	Алив төр худалдаачид

	юунд та нар тарчих аа вэ?

	Амь тэмцэх ууртаа

	яс чинь хүртэл өндөлзөнө үү?

	Амьдрал туршдаа та нар

	амьтныг шулж таргалсан.

	Ашиг нь одоо хаа байна?

	яс л үлдээд байна шүү дээ?

	Ноён цагдаа! ноён цагдаа!

	Нохой долоосон

	зоргоор сэтгэгчдэд

	Үзүүлээд өгмөөр

	байгаа биз —

	Хүзүү чинь одоо 

	хүрэхээ больсоон.

	Хөөрхий Протопоп Авакум хөсрий төмрөөс уйдаа биз 

	Хөшиглөх манангаар хувцас хийх хүйтэн байлгүй яах вэ дээ

	Хүчирхэг Братын УЦС-ын дэргэд

	Хүүхэд шиг номхорсон бөө нар дунд

	юун тухай бясалгаж сууна? 

	Зэсийг нь тунгаах вандантай 

	Зээтүү далайсан алтны эрэлчин ээ! 

	Зэхий судал бид олов уу?

	Зэвийтэл эсвэл дэмий балбана уу?

	Петербугийн сод ухаантнууд 

	Та нарын асаасан оч очноос 

	Таалалд чинь нийцэхээр гал ноцоож уу? 

	Талаар дэмий, өнгөрч үү гэдгийг 

	Бөгжтэй гараар дэнлүүгээ өргөж 

	Бид бүхэнд хэлээд өгөөч.

	«Хангир жингэр...

	хангир жингэр...» 

	Хангинах гинж хавиран байна

	«Хангир жингэр...

	хангир жингэр...»

	Ханагар урт Сибирийн зам.

	«Хангир жингэр... хангир жингэр...» 

	Хааяагүй дуурсан байна.

	Хань нөхөд маань цөлөгдөж явна.

	Харин бид ямаршуу байна вэ 

	Хамгийн шударга үнэнтэй юу — 

	Халирах муу худалтай юу —

	Хар талхаа алинтай нь идэж байна? 

	Хангинан жингэнэх гинж чи 

	Хариу бидэнд хэлээд орхи. 

	Харанхуй шөнийн партизан тануус 

	Хайран амиа юунд өгсөн бэ?

	Яг тийм байвал болох уу? 

	Яльгүй өөр байлгах гэсэн үү?! 

	Харанхуй балар хуш модон дотор 

	Хажууд хүн амьсгаадах нь сонстов. 

	Халдаж мөрөн дээр гар тавихад нь 

	Харсан чинь Радищев зогсож байлаа.

	— «Братын УЦС барьсан газраар 

	Балар цагт нэг явсан юм. 

	Хүний мэдэлд хэдий зовлонтой ч 

	Хүсэл итгэлээ орхиогүй л байсан юм

	Наран орж бүрэнхий болоод 

	Наран гартал нь харанхуй байхад 

	Энэ усны далдын хүч шиг 

	Зон олныхоо хүчийг бодсон юм. 

	Сибирь орныг гяндан болгоод 

	Сүүлд нь харин дэнлүү болгоно гэж 

	Нэлэнхий ойг ажин суухдаа 

	Нээрэн би бодоогүй билээ.

	Та нарын хүчийг баяр бахдалаар 

	Тал бүрийн үйлс баталлаа 

	Өрөвчхөн сэтгэлийн ариун үүргийг 

	Өнөд мартахгүй бол бүр сайн сан. 

	Хайрлах сэтгэл тэмцэл юм шүү. 

	Хацар хөх дагинасын тухай 

	Хачин сайхан дуу зохиочхоод 

	Хангалуун боол байх л байлаа. 

	Москва орох Петерийн замд 

	Мухлаг тэрэгтэй гэлдэрч явахад


Хэн нэгний нь усан нүд

	Хэдрэг болсон морьдын ташаа

	Хэрцгий шүүгчийн ташуур адил 

	Хэнхдэг цээж урж тасчсан юм.

	Эх орноо өрөвдсөнөөс биш

	Элдэв гаж санааг өвөртөлсөнгүй 

	Үзсэн харсан бүх зүйлээ

	Үнэн мөнөөр нь бичиж орхисон юм.

	Гэтэл тэр нүцгэн үнэн

	Гэмгүй царайт хэвлэл хянагчдын 

	Гэлэн гарт хэмх базагдсан юм.

	Үүл манант тэр хуудсыг 

	Үүрийн гэгээ шиг цэвэр ариун 

	Эх орноо гэсэн сэтгэлийн 

	Элэг эмтрэм үнэн хайр

	Яах аргагүй нэвтэлж байсныг 

	Явцуу хүмүүс яаж ухаарах вэ?

	Тэгээд хориглож... ихэмсэг товчхоноор 

	«Төөрөгдөл» гэж номд минь цохсон юм. 

	Даравч дардайна, булавч бултайна гэгчээр 

	Дардан замаа миний ном

	Даан ч удахгүй олно гэсэн 

	Даамай итгэл надад байсан юм. 

	Цөллөгт явахдаа тэгээд би 

	Цөхөрч гутарсан юм байхгүй.

	«Мал биш, мод биш, боол биш, хүн хэвээрээ 

	Магадтай би энэхэн насаа өнгөрөөнө» гэж 

	Замдаа харин бичиж байсан 

	Зах зух нь санагдаж байна»

	Радищев тэгээд

	алга болов

	Ард нь би 

	бодолд дарагдав.

	Яруу найрагчийн

	доорх мөрүүд

	Яах аргагүй санаанд оров.

	«Радищев тэгээд 

	Өнчрөгсдийг үзэж нулимсаа арчих үед 

	Аврорын дуунаар

	Бороохойгоо бариад тосгон боссон юм»2 

	«Мал биш, мод биш,

	хүн хэвээрээ 

	Магадтай би энэхэн насаа

	өнгөрөөнө» гэж 

	Ид бахаа бид гайхуулж чадах бил үү? 

	Бид ер нь ямаршуухан улс байна даа 

	Иймэрхүү янзын хий үзэгдэлтэй 

	Эн зэрэгцэж чадахаар сан бил үү?

	 

	 

	ЭХНИЙ ЭЭЛЖ

	Урал гарлын болдоор хийсэн 

	Урт нарийн ган зам!

	Уужим хорвоог нэвтлэн жийсэн 

	Урьд эртний Сибирийн зам!

	Өнгөлж чамайг давтан тогших 

	Өнхрөх дугуйгаа үгүйлэн байна уу? 

	Ангайх зайгаар чинь мэлтийн тунасан 

	Асгарах нулимсанд гялалзан байна уу? 

	Цөхөрсөн харц

	цонхоор гөлөрч 

	Хөхөрсөн төмөр торны сүүдэр

	Хөмсөглөсөн шороогоор

	жирэлзэн өнгөрч 

	(Хэт нь эзэндээ хүрэх магадгүй) 

	Хөнгөн цагаан тагтаа мэт

	Хэн нэгний гурвалжин захиа — 

	«Энхрий хайрт минь бүү итгэ...

	Ээж минь, надад буруу байхгүй ээ...» 

	Тэсэж ядсан ийм үгс

	Тэс болон нарсан дээгүүр 

	Сараалжин цонхоор нисэж байсныг 

	Санаж байна уу, чи одоо?

	Аль олон худал гүтгэлэг

	Аймшигт явдлууд байсан гэх вэ? 

	Өлзий болсон их зам минь

	Өнөө тэдэнд бухимдаад яах вэ! 

	Жишүүхэн шиг хага ташсан 

	Жихүүн салхи

	исгэрэн байна

	«Братын УЦС явж байна» гэж 

	Вагон дээр нь бичсэн байна. 

	«Өөр маягийн цөллөгт бид 

	Өөрөө өөрсдийгөө явуулсан юм.

	Гэгээн саруул

	гэрлээр, Сибирь

	Гэрэлтэн баясаж 

	бусдыг баясга!

	Ял шийтгэлийн орон байснаа 

	Ялалт шагналын орон бол!» 

	Нүсэр их хөвчийг төсөөлөн 

	Нүднүүд хоорондоо ингэж ярина

	Эрэгтэй эмэгтэй олон залуус 

	Эгшигт хөгжимд дуулж байна.

	Бараан биш хүрэн гэзэгтэй 

	Братын УЦС явж байна. 

	«Стренькад манайх байдаг байлаа. 

	Ингээд одоо тэндээс нүүлээ.

	Рашаан гээд зардаг уснаас 

	Ангар мөрөн амттай байна!

	Ээжийн өгсөн гурилан боов 

	Үүргэвч дотор үйрч гүйцлээ 

	Ээжийг маань орлосон их хөвч 

	Үүдээ нээгээд барилгачнаа оруулаач!» 

	(Хүнд хүчир эхний жилд

	Хөгжилтэй ганган даашинз чинь 

	Хөлийн ороолт болно гэгчийг 

	Хүүхэд болохоороо мэдэхгүй, чи. 

	Хүйтний градус 40 хүрэхэд 

	Хөдөө хээрийн бяцхан жодгорт 

	Хүрэн үс чинь орондоо наалдаад 

	Хөлдөнө гэдгийг мэдэхгүй ээ, чи.

	Хөлдсөн хөл чинь шөнөдөө шархирч 

	Хөвчийн баавгай үүдэнд ирэхэд 

	Ээжийнхээ өгсөн боовыг санаж 

	Эрхгүй чи уйлах болно.

	Хумсны будаг, элдэв заслыг 

	Хуруу гар чинь мартах болно.

	Чи тэгэхдээ бусдын адил 

	Чихтэй малгай, бээлий өмсөж 

	Хөвөнтэй цамц, ажлын хартай 

	Хөдөөх энэ бөглүү газар 

	Саад бүхнийг даван туулж 

	Санасан ёсоороо Стренькаа байгуулж 

	Бүжгийн талбай, кинотеатр 

	Бүгдийг гүйцээж босгох болно.

	Москвагийнхан бүү гайхуулаг, 

	Мөдхөн чи хумсаа будчихаад 

	Өнөөх нарийн хормогчоо өмсөж 

	Өдөр өсгийт дээр гунхах болно. 

	Өвөрмөгц дэгжин хормогчоо өмсөхдөө 

	Өөрийн гараар анх асаасан 

	Өнгөт сайхан гэрлээр гялбаж 

	Өргөн олонд гайхуулах болно) 

	Гал улаан оройтой 

	Нарсан ой хөхрөн байна.

	Галзуу юм шиг хөгжөөнтэй 

	Братын УЦС явж байна.

	Алёш Марчук онигор нүдэлчхээд 

	Алив чи дуулаад өгөөч

	Яриа хөөрөө муутай ч гэсэн 

	Яруухан шиг дуулдаг хүү дээ. 

	Долоон урсгалт Ангар мөрөн 

	Долгилон долгилон урсах адил 

	Долоон чавхдаст гитар хөгжим 

	Догдлон догдлон хангинаж байг! 

	(Бүчин уяатай цамц өмссөн 

	Бяцхан хүү Алёша минь 

	Туулсан зам чинь зөвхөн хавтас 

	Доторх ном нь болоогүй шүү. 

	Хөвчид очоод чиний диплом 

	Хөглөнө гэж бодож бай.

	Хөрөө, лоомтой хүчээ үзэж 

	Хөдөө талд англи хэл цээжилнэ. 

	Гарамгай баатар шиг данайхаа байж 

	Гар нүүрээ ч дутуухан угааж 

	Ганган цамцныхаа бүчийг тастан 

	Гутлынхаа улыг үдэх болно.

	Хулгай маягаар гэтэн ирж 

	Хутга дүрдэг шөнийн цагаар 

	Хожим нь харин улаан даавуутай 

	Хойшоо урагшаа гүйх болно. 

	Үүр цайж өглөө болоход 

	Үзсэн юмандаа инээд чинь хүрч 

	Гортиг шугамаа барих гэхэд

	Гараас чинь аяндаа унах болно

	Цахилгаан станц сүндэрлэн босож

	Цацрах гэрэл ярсхийхэд 

	Братын тэнгис дуугаа дуулна. 

	Алёша хүү гитараар хамтарна. 

	Оюутан болоод хэвлэлээр дүүрсэн 

	Алс тэртээ Нью-Йоркт ч 

	Братын УЦС-ыг олны өмнө 

	Барьж байгуулснаа ярих болно. 

	Сайн муу олон асуулт 

	Сад тавих тэрхэн агшинд 

	«Энэ бүхэн юунаас эхэлсэн бэ?» 

	Санаандгүй гэнэт ингэж асуувал 

	Эхний тэр жодгор майхныг 

	Энд чи бодохгүй нь лавтай 

	Ээжийн өгсөн талх боов

	Эхний ээлжийнхний дууг л дурсана. 

	Энэ бүхнийг санахдаа чи 

	Эрхгүй нэг инээмсэглэх вий! 

	Ингээд чи гитараа өргөж

	Энэнээс л эхэлсэн юм гэх вий!

	Бор шувуу 

	бутанд шургах шиг

	Баавгайнууд минь 

	ойдоо нуугд!

	Бараан оосортой

	гитар хөгжимтэй 

	Братын УЦС явж байна!

	Зориг хүчний

	золбоот дууг

	Урал ган 

	уянгалан дуул!

	Зовлон зүдүүрийн

	золгүй зам

	Зол жаргалын 

	зам бол!

	Ус л болтлоо уйлсан шугам

	Дусал нулимс ч

	унагахгүйн төлөө 

	Ахуй сэтгэл маань жижиг гэрлээс 

	Аугаа гэрэлд нэгдэн цацраг!

	Эртний мэддэгээс өөр тийшээ 

	Эхний ээлжид эх орон маань 

	Эрэлхэг далайцтай хөөс боргилуулж 

	Эрчлэн хурдлан нисэж явна.

	Амьдрал маань дөрөөн дээр, шороон дээр 

	Арьс махаа тасчин байна.

	Эхний ээлжийнхэн бидэнд үнэндээ 

	Энгүй айхтар хүнд байна.

	Тэгэхдээ гадаа түүдэг асааж 

	Тэнгэрийн одод тоолж байж 

	Ээх наран

	бургих цасанд

	Эхний ээлжийнхэн

	бас л түрүүлсэн юм.

	Энэ бүхэн хэдий хүнд ч

	Эхний ээлжид явсандаа бид

	Энгүй баяртайд өөрсдийгөө тооцдогийг

	Эх орон минр мэдэж аваарай!

	 

	 

	ТАЙГЫН ЦЭЦЭГ

	— «Хүрэх газар чинь хаа вэ, эмээ?»

	— «Хүүгийн зуслан»

	— «Таны авч яваа юм тань юу вэ, эмээ?»

	— «Тайгын цэцэг» 

	Ариун галын хэл шиг 

	Ассан түүний дөл шиг 

	Хан тайгын цэцгийг, авгай 

	Хайнгадуухан авч явна 

	Тэгснээ тэр бээр 

	Агшнаа уйтгартай харна.

	Эрээн алчууран доор 

	Бараан царай нь цухуйна.

	Булигаар шиг үрчлээтсэн хүзүү нь хаагдана. 

	Бувтнаж газартай ярина 

	Цэнхэр нэрс жимсийг

	гишгэхгүйн тулд

	Цэнэж болгоомжлон тойрно

	Өнгийн шувуу ниснэ. 

	Өнгөт наран ээнэ. 

	Эмээ гэнэт аяархан 

	Ингэж өгүүлрүүн:

	«Хувин бариад явж байхдаан 

	Таван ямхын цаахантай 

	Туранхай царайтай 

	Уранхай гуталтай хүмүүсийг үзсэн. 

	Өвчинд нэрвэгдсэн мэтийг нь

	Үлгэрлэн хэлэхийн хэрэггүй.

	Гэрэлт хоёр нүд нь

	Гэмтний шинж ер үгүй»

	Ээ, бурхан минь өршөө

	Эзэнгүйд уйдах, өнөө

	Энэ шорон

	Эр зоригийг тэдэнд сургасан.

	 

	Ай, харин одоо болбоос

	Алсын тэртээ хязгаараас

	Галт тэрэгний бүтэн цуваа

	Газар дээр далан барихаар ирж байна.

	 

	За ч бай, үгүй ч бай

	Зайлуул алсын тэр хүүхдүүд

	Олноороо хуучны тэр байшинд

	Одоохондоо орж байгааг 

	Хэлүүштэй

	Ач зээ охид

	Үүр цайнгуут босно.

	Алчуур хувингаа аваад

	Ажилдаа орно.

	 

	Ач зээ хөвгүүд минь

	Шөнө дундуур босож,

	Уйтгарт цамхгийг нурааж

	Утас сунгаж татна.

	 

	Ерийн модон байшинд

	Жирийн олон хүн ард

	Аж төрөл гэр орны хэрэгсэл зөөнө.

	Амтат бал, идээ цагаа зөөнө

	Аятай самбарыг цонхондоо олноор тааруулна. 

	Алаг хивсийг шаландаа хотлоор тааруулна. 

	Ганцаар зөнөг чавганц би зөрнөм.

	Гал улаан цэцгийг авч явнам.

	 

	Амгалан нойрноос зуслангийн хүүхдийг 

	Аймшигт түгшүүрээр сэрээхгүйн үүднээс 

	Уул тайгын ганган цэцэг

	Улаанаас улаан өнгөөр гэрэлтэг. 

	Үзсээр атал би бээцгэнэн салганана. 

	Үнэнхүү би хөгширч гүйцжээ.

	Хүмүүс та нар юу хүссэнээ босгоцгоогтун! 

	Хүйтэн санааг биелүүлэх юмыг бүү үйлдээрэй!

	 

	Гагцхүү шившгийн амьтас 

	Гайгаар олныг эс түйвээвээс 

	Усан доогуур миний байшин 

	Урсан орвол ч орог, нээрэн 

	«Эс дуугарахын учир юу вэ, эмээ» 

	«Энхрий хүүгээн олсоон» 

	«Асгаруулан мэлтэлзүүлэхийн учир юу вэ, эмээ» 

	«Аа тэр үү, алиныг тэр гэх вэ» 

	Олон үед ядуу тариачны гар 

	Загалмайлж байсан ажээ.

	Одоо үед экскаваторын сум 

	Загалмайлах болжээ.

	 

	 

	НЮШКА

	Нэр минь Нюшка, мэргэжил бетончин. 

	Нэмүүлэхгүй хэлэхэд хоёр зуун хувьтай. 

	Мэлмий бүлтийлгэж харахын учир юун? 

	Миний амьдрал чамд яагаад, чухал болов? 

	Нэрийг нь «Их Шалбаагт» гэх тайгын тосгонд 

	Нэгэн мянган есөн зуун дөчин нэгэн онд 

	Өгөршсөн таарыг өлгий болгон 

	Өрлөг эхийн хэвлийгээс би унасан.

	Хөөрхий ээж тэргүүнийг гудайлган 

	Хөнгөрсөн болохоор царай нь улайжээ.

	Хүйндээ би ороогдож орхиод 

	Хүйтэн биед нь наалдаж хэвтжээ.

	Авгайчуул хадуураан алсад шидээд 

	Амьд байгаа намайг харан 

	Талын ногоогоор хүйг боогоод 

	Тариан хадуураар тас огтолжээ.

	Айлын авгай Фроська намайг амлахуй 

	Алсын буйд, хээрийн буудалд өлгөөтэй 

	«Буй бүхнээ фронтод» гэсэн өнгөт лоозонд 

	Буурал өвөө Никодим боон авчээ.

	 

	Их өндөрт тэнгэрээс наахантай 

	Ээж бид хоёр тэрэгтэй ачаан дээр 

	Тэнд ээжид зөөлөн агаад таатай 

	Тэсэхүйеэ бэрх зовлон газар дээр үлджээ.

	 

	Тэртээ алсын Ельна хотын орчимд 

	Тэнэмэл суман ариун цээжийг нь оноод 

	Нэгэн сарын дараа аавын өнгөрсөн 

	Нээрэн хүнд зовлонг ээж мэдээгүй 

	Энэ тосгоны дарга тариачин эр бус, 

	Эзгүй хээрийн буудлаас явганаар иржээ. 

	Гаргүй ханцуй нь эзэнгүй сул унжсанаас 

	Гайгүй лавханаар үзүүрийг нь халаасандаа хийжээ. 

	Тас хяргуулаагүй нөгөө гараан зангаж 

	Талийгаачийг үдэгч олонд дарга;

	«Охиныг яаж хүн болгох вэ, нөхөд өө!» гэхэд нь 

	Олноороо тэд «болгоно доо!» гэсэн.

	 

	Гашуун бэрх энэ үед 

	Ганцаараа би илүү хүн шиг байсан.

	Өөрийн минь тосгоныхон намайг гэлээ ч 

	«Өнчин» амьтан гэж шоовдорлоогүй.

	 

	Хатуу чанартаа зөөлөн хайраа нууж 

	Хайрт эцгийн минь адил манай дарга 

	Амтат мөсөн чихэр, улаан лууван, 

	Аль дайралдсаныг өгдөг байсан.

	Авгайчуул намайг төмсөөр тэжээж

	Аль олдсоноороо биеийг минь хувцаслаж 

	Тосгоны охин ингэж өссөн юм.

	Тосгондоо тэгээд ээж шигээ хайртай болсон юм.

	 

	Дайн дуусаж байлаа, дайсан няцаж байлаа. 

	Дархан ялалтын наран мандаж байлаа. 

	Хайртай ээж минь зовоод л байдаг байв.

	Харин юуны учир гэдгийг би ойлгодоггүй байв.

	 

	«Төлөвлөгөө» гэж төвөөс лантуудна.

	Төмөр утас нь самуурна.

	Шавхруу ч эс дусах үнээний дэлэнгээс 

	Шал дэмий сүү горьдож шувтарна.

	Элс шавраа угаагаагүй

	Эвдэрсэн тийм гар

	Шинэхэн цүнх гарт минь бариулан 

	Энэхэн биеийг минь сургуульд хүргэсэн. 

	Ширээндээ бидний суух нь эв муутай 

	Ширвээтсэндээ амьсгаа авах нь бараг үгүй. 

	Үлэмж тансаг үнэр багшаас ханхлаатай 

	Үнэртэй усных гэж бид мэдээгүй.

	Ховор үзэгдэх гоё хувцастай, нүдний саравчтай 

	Хотын багш нам тайвныг эвдэхүй:

	«Эцгээс заяасан орон гэж юу вэ, хүүхдүүд ээ? 

	Эргэцүүлж сайн бодоорой, хүүхдүүд ээ»

	«Ичсэндээ бид дуугарах нь үгүй

	Ийм юмыг хүн бидэнд сургасан нь үгүй.

	«Эх орон - би мэднэ» хэмээн

	Ээрүү Петька баяртай бослоо.

	«Харин эх орон гэж юү вэ?» хэмээн

	Харандаагаар багш ширээг тогшив.

	«Эх орон - манай тосгон» гэж бодон

	Эмээсэндээ би булан ширтэн суув. 

	Ухаанаа дайчлан би суралцаж эхэлсэн.

	Урт модоор газрын зураг заадаг болсон.

	Тэнхэл муутай морь, тэргэнд хөллөн 

	Тэрнийхээ цулбуураас хөтөлж явсан.

	Тариа тээрэмдэж, юм оёж, хатгаж байсан 

	Тасаг дээр таар шуудай хүргэж явсан 

	Үнээнд хивэг тавьж өгсөн.

	Үнээ түүнийг идэхгүй байсан.

	Саглагар майлсны мөчрөөр гоёулсан 

	Сагсаа бариад би гарна.

	Аниргүй хөвчийн гүнд хүрнэ.

	Анис, мөөг саримсыг түүнэ.

	 

	Их тайга - ногоон талбайгаас

	Эргэж би даргындаа очдог юм.

	Өлсгөлөн түмний дундаас

	Өлсгөлөн нь тэр байсан юм.

	 

	Уул зүйлийг тэр хаман авч ховдоглон иднэ.

	Уйтгараа нууж; гаднаа зугаатай өгүүлнэ. 

	«Амтат мөөг байвч цөцгий үгүй,

	Анис жимс байвч чихэр үгүй»

	 

	Шарласан зураг авч үзэх нь Ленинийх ажээ. 

	Шагайж сайтар харснаа тамхи татна.

	Хичээнгүйлж нэгийг асууж байх шиг аж. 

	Хэрэг явдлаа зөвлөн буй шиг санагдана. 

	Мэлмийд нь тэгээд гэрэл сацран ирснээ 

	Миний биеийг цээжиндээ тэврэн хэлнэ.

	«Бүх юм өөрчлөгдөнө... зүгээр, Нюшка 

	Бид жаахан хүлээх хэрэгтэй... Нюшка!» 

	Уймран сандарсаар тэр

	Утасны хороо, тосгоны хооронд яарна.

	Улсаас утсаар, тосгон бүхлээр

	Ургац тариа гэж түүнээс шаардана.

	Азарган гахай өлссөндөө чоно шиг улина. 

	«Алив төлөвлөгөө» гэж утсаар хашхирна. 

	Шувууны хоёр амтаас, нэгэнтээгүүр 

	Шууд зүрхэн тусад сум алдав, тэр бээр 

	Хариугүй ч амьтан бол доо чааваас хэмээхүй 

	Хамаг олон түүнийг авраагүйдээ зовж байтал 

	Хөмсөг зангидсан Ленин, түүний 

	Хүрмийн захад цайран гэрэлтэнэ.

	Хамтдаа тэр хоёр дуун үгүй.

	Харанхуй авсны таг Ленин дээр, түүн дээр 

	Хаагдана гэж бодохоор

	Хамаг олон, надад ч аймшигтай.

	Би өсөв, долоон жил төгсөв.

	Бүгчим ханзан дээр шөнөдөө унтана.

	Бүдэг тамирдсан дуугаар зүүдэлж хашхирна. 

	Бүр аймаар, заримдаа хар дарна.

	Хүн амьтан, өвс ногоогүй

	Хүж дэлхий хоосорсон юм шиг 

	Ярьдаг утас, харанхуй авс 

	Яриагүй энэ хоёр л байх аж.

	Энэ намрын бүрхэг өдөр сөн

	Их шалбаагт гэх өөрийн нутгаасаа

	Иргэний паспортаа дөнгөж авмагцаа

	Энгүүн нэгэн гэрийн зарц болсон сон.

	 

	Уур хилэн муухай царайгүй

	Жир нэгэн эр - миний эзэн.

	Гагцхүү утсаар ярьдаг хүмүүстэй адил нь 

	Гарцаагүй энэ миний үнэн.

	 

	Харилцахдаа хашхирч авирлах нь үгүй 

	Хамтдаа нэгэн ширээнд суух нь ч үгүй 

	Эмэгтэйчүүдийн баярын өдөр юм сан. 

	Их ёсорхуу гарыг минь атгасан.

	Залгилсан архиндаа халамцсан янзтай

	«За Нюшка суу наашаа... мөөг тавиарай.

	Залгаад дуулаарай. Би өөрөө ардаас гаралтай.

	Заавал ардын дуу дуулаарай. Сэтгэлээсээ дуулаарай!» гэв.

	 

	Өглөөнөөс аваад цонхны хөшгийг би гүвнэ.

	Өөр бусад дээл хувцсыг цэвэрлэнэ.

	Төгөлдөр хуурыг сайтар арчина.

	Түүн дээр энэ гэрт хэн ч эс наадна.

	 

	Зүйргүй халтирамтгай модон улавчтай 

	Зүймэл шалыг өнгөлж байснаа 

	Том ширээнээс нэгэн удаа би 

	Тоосонд дарагдсан зураг олов.

	 

	Энэ зургийг хаячихвал зохилтой хэмээн 

	Эзнээсээ би асуухуй дор

	Яарч хариу хэлэлгүй тэр бээр

	«Яах вэ цааш нь тавьчих» гээд мишилзсэн

	 

	Урагдах дөхтлөө үнгэгдсэн сониныг тэр уншин 

	Уруу царайлж, салхинд цохиулсан мэт өгүүлрүүн; 

	«Манай намын үйлс дэлгэрч

	Маш сайн юм болох нь байна даа»

	 

	Түнэр харанхуй шөнө тосгоноос буцаж ирэн, 

	Чанамал хуйх ууртай үмхэж өгүүлрүүн: 

	«Атгасан гараар балбаж гарлаа

	Алив хаалга битгий хэмхэлчих» гэлээ.

	 

	Унтъя хэмээн дэмий тав алдаад

	Уурлаж хэлрүүн, хэнд ч юм бүү мэд: 

	«Ардчилал. Арай дэндэж байна!

	Ай нөгөөх нь харамсалтай нь алга» 

	Хамгийг нь хүнээр бэлтгүүлсэн илтгэлээ тэр 

	Харааны саравчны доогуур шагайн заана. 

	Магтаал сайшаалыг гэвч нүүрэндээ үзүүлээд 

	Магад байх ёсоор жаахан хатуу шалгана.

	Утсаар тэр дуудан «Илюшка, чи чаддаг хүн 

	Уул шугамдаа зүгээр болж гэж үзье.

	Янз бүрийн элэглэл, ардын шогоос 

	Яах вэ би хоёр мөрийг эш татан хэлье» 

	Зайлуул дараа нь тэгээд үнэхээрийн 

	Загас жараахай өргөст хэмх гэж 

	Ангаахай, дэгдээхэй, хонь хурга гэж 

	Ардын шог хоёр мөрийг хэлсэн.

	 

	Чухам тэр хэнийг хайрладгийг би эс мэднэ. 

	Зөвхөн хүнийг бус гэдгийг би сайн мэднэ. 

	Олонтой төдийлөн нийлдэггүй жолооч хэлэхдээ: 

	Ончтой мэргэнээр «аргатан» гэж нэрлэсэн.

	 

	Хоёр гарыг дэлгэн би хурдалжээ.

	Хойно бодвол ухаанд оромгүй түргэн зугтжээ. 

	Галт тэрэгний зуушны газар аяга угаагч болжээ. 

	Гажууд нэгэн учралаар би тэнд очжээ.

	 

	Давхарлаж өрсөн хундагыг би угаана.

	Таваг дахь хоолны шавхрууг хусна.

	Москвагаас Владивосток хүртэл би явна.

	Мөн эргээд Москва хүртэл явна

	Ахлах тогооч сэм хулгайлна.

	Аяа эх орон минь цонхоор харагдана.

	Өргөгч цамхаг, үйлдвэр завод харагдана.

	Өндөр нуруу, онгоц трактор харагдана.

	 

	Ижилийн цэнхэр мандал цонхон тус гэрэлтэх шиг 

	«Эцгээс заяат орны» учрыг би ойлгоно.

	Энэ бүхнийг би зүүдэндээ үзэх адил

	Элдвийн шавхрууг нэвт харна.

	 

	Эх орныг ядарч туйлдсан үес

	«Элдвийн янзаар аргална» гэдэг

	Энгийн түмнээс, улаан талбайгаас

	Их Шалбаагт тосгоноос аливааг тононо гэсэн үг

	 

	Аливаа бичиг сачгаар аргалж байсан

	Ааш зангийн зоргоор авирлаж байсан

	Энэ хэрэвзээ зөвхөн нүүрэнд илэрвээс

	Эмээх айхын хэрэг юу билээ, түүнээс

	Нэн муудсан хар тариаг исгээд

	Нэгэн агшинд хүмүүс ширээ тойрон суулаа.

	Энэ хүмүүс их сайн ардууд

	Эгэл хүн ерөөс сайн л байдаг юм газар даа.

	 

	Зорчин явагчид идэж уухын хоорондоо 

	Цонхоор гагцхүү талыг ажиглана.

	Даруй тэднийг үзвээс нэг л ондоо

	Далдын шижмээр холбогдсон санагдана.

	 

	Эргэн тойрон хөхөрсөн нүднээ

	Эцэж цангасны туйл илэрнэ.

	Буудлын зүг хэн ч харсангүй

	Бум олны дунд ийм зорчигч байсан нь үгүй.

	 

	Эргэж ирье гэж удаан хүлээснээс

	Эцэж тураад үс нь бууралтжээ.

	Түмний газрын Колым, Воркут, Магаданаас

	Төрсөн нутагтаа буцаж ирэв.

	 

	Тэд ганц агшин төдийд ч болбоос

	Тэртээд үлсэн нохдыг мартах нь үгүй.

	Таатай итгэлийн гал гэрэлтүүлэхээс биш

	Тас гансрах уйтгарыг санах нь үгүй.

	 

	Харанхуйд бүдчихийн адил амьдралд эс итгэвээс 

	Хавтай үнэнийг юундаа мөрдсөн болох билээ 

	Аяа, хүмүүс ээ, зээтүү тань эс хөдлөх аваас 

	Алсын итгэлээ шоронд орхихгүй нь үнэн билээ.

	 

	Нэгэнтээ хөнгөн шаахай, цамц өмссөн 

	Нээрэн жавхаатай олон залуус орж ирлээ.

	Хүч аварга, ус тунгалаг Ангар мөрний

	Хөөрөх манан, анхилах хушийг дуулсаар орж ирлээ.

	 

	Эвхэгдэх замын аясаар эргэх дугуй бүжиглэнэ. 

	Исгэрэх салхины аясаар цонхны шил үелзэнэ. 

	Урьдах хундагаа нэг нь өргөн, ёжтой инээлээ. 

	«Уэльсийн эрүүл мэндийн төлөө өргөе» гэлээ. 

	 

	Үзэхэд эмээмээр, нүдэндээ саравчтай эрдэмтэн 

	Уэльс хэмээх нь хөрөнгөтний зохиолч 

	Уг ёсондоо Братын УЦС-д эс итгэсэн 

	Учрыг надад ийнхүү тайлбарлан өгч.

	 

	Зориг муутай тэдний ширээнд би ойртон

	Зогсохгүй явангаа тэдэнд өгүүлрүүн:

	 «Тэндээ намайг аваачихгүй юу, хүүхдүүд ээ» 

	«Тэгье аваачъя» гэж хүүхдүүд хэллээ.

	 

	Хүч төгөлдөр Ангарын дээр

	Хүч сул миний бие бээр

	Үймээнт нөхдийн хамтаар

	Өтгөн тайгыг дуулсаар очив.

	 

	Галуун сүрэг хашхиралдах нь түгшүүртэй 

	Халиун хандгай түүнд урамдах хариутай. 

	Барьж эхлээгүй Братдаа, Братынхан

	Баяр жаргалаар сэтгэл дүүрэн очсон.

	 

	Хамар нь холцруутсан, хацартаа сэвхтэй 

	Хажуу зулгаар нь гишгэсэн шаахайтай

	Нас арван долоо дөнгөж шүүрсэн 

	Нюша гэж ийм л охин энд ирсэн.

	Бас доторхыг сайтар хамгаалъя хэмээн 

	Бяцхан цоожийг бэхэлж зүүсэн

	Хэрэгцээ бага ам даавуу тэргүүтэн хийсэн 

	Хэмжээ бага модон хайрцагтай байсан.

	Хөхиүн баяртай манай майхны

	Хүдэр чийргийг нь зүйрлэшгүй том эр 

	Байдгаараа хав даран хайрцгаа цоожилдог хүн 

	Братын УЦС-ыг байгуулдаггүй юм гэсэн

	Аар саархнаас айж явсан буруу надад буй

	Ажилдаа өглөөгүүр яаран гүйж явахдаа

	Адын энэ цоожны хамт сэтгэлийн цоожийг ховхлон 

	Ангарын гүн усанд хаясан нь бас бий.

	Дүрс нь тайгын нарс бараг хэвээрээ

	Төрх бүдүүн самбар дээр тоо бичээстэй

	Мишээн баярлахын хажуугаар хааяа бас нулимстай 

	Миний болоод найзын нулимсанд ялгаа нь үгүй

	Амар тайван унтаж байхад минь

	Араатан, машины нүргэлэх дууг нэвтлэн

	Өөр хэний ч бус гагц өөрийн минь

	Үүсгэсэн далан намайг гэрэлтүүлнэм.

	 

	Галт наран холдсон мэт гэрэлтэнэ.

	Ган царил маань их том нь үнэн.

	Нуугаад яах вэ, шуухитнан амьсгалах хамрын 

	Нус царцан унжиж байсан нь ортой.

	Тэгэвч би өөрөө өөртөө өгүүлрүүн:

	«Тэвчээрэй Нюшка, хэвтмээр байвч бүү хэвт. 

	Хамраас нус гоожвол ч гоожиг хамаа юун 

	Хамаг тосгоны охин шүү чи, бүү тэвд 

	Чи ганхан гуйвна... Чамд үнэхээр бэрх... 

	Чин бардмаар тэглээ ч газраа ух.

	Газар дэлхийд, Их Шалбаагт тосгонд амьдралыг сайтгах 

	Ганц зорилгын үүднээс чи газраа ух»

	Хүйтэн шуурга намайг балбана.

	Хүчин чадал үгүй болохын үеэр

	Багш Ленинтэй ярьж байсан даргын дүр 

	Бадран гэрэлтэж нүдэнд минь харагдана.

	 

	Нүргэлэх их дуун дор

	Нүсэр хүндийг даваад би ажиллана.

	Агуу Лениний дээр, даргын дээр

	Авсны ам үнэхээр үл хаагдана.

	 

	Үнэн худал үгээс бус

	Сонин, номын өгүүллээс бус

	Ган царилаараа би үүнд итгэнэ.

	Гартаа барьсан хүрз зээтүүгээрээ би итгэнэ.

	 

	Дараа нь би бетончин болов.

	Даруй тэгээд нийтийн дунд нэртэй болов.

	Уул бие минь хоттойгоо цуг өсөв.

	УЦС-тайгаа хамт барилгаа барив.

	 

	Хээнцэр хаврын согтуурах ярианы үед 

	Хэлбэлзлийг хэмжих багажийг хоромхноо авахуйд 

	Хэрэг дээрээ би өчүүхэн ч хөөрөөгүй авч

	Хэдийн би газраас салан одох шиг санагдана. 

	Нисэхдээ би тэнгэр хурмастаар нислээ.

	Нэгээхэн ч хүн, бетоныг эс үзлээ.

	Нисэхдээ би ийм нэгийг хүссэн.

	Хүсэхдээ би шувуу шиг байхыг мөрөөдсөн

	 

	Мөрөн голын мөс ханзрах хавраар 

	Мөрөөдөл, гуниг, баярыг надад хослуулсаар 

	Манай барилгын захиргааны газар

	Москвагаас нэгэн залуу ирлээ.

	 

	Омог бардам тэр залуу... Уухгүй, хараахгүй. 

	Охидын зүг учиртай харц хаяхгүй, 

	Өндөр соёл боловсролтой нь онцгой.

	Өдөр ажлын цагт зангиа зүүгээстэй.

	 

	Өөртөөн би батлан өгүүлрүүн:

	«Өрөвдөлтэй амьтан, тэнэгхэн амьтан чи

	Ширээн дээр нь хэний зураг байсныг санаач,

	Шилдэг жүжигчин Францын Брижиттийнх байсан»

	 

	Өөрийгөө би толинд ууртай харахуй

	Үг эрж халаасаа арай уудалсангүй.

	«Аяа, азгүй амьтан. Бяцхан торхны дүртэй.

	Арай дэндүү улаан хацартай»

	Энхрий зөөлөн арьстай болохоор 

	Эмийн сангаас би тос худалдаж авлаа.

	Даан ч дотно нөхдөөсөө нууцаар

	Дахин дахин түүнийгээ түрхдэг байлаа. 

	Бусдын шоолон инээхийг тэвчинэ.

	Буцалгасан шөлөө би хутгахдаа

	«Доог-шог» хэмээн нэрийдсэн 

	Доромж яриан дундуур эргэлдэнэ.

	Дарааг алдахгүй номыг би уншина.

	Царайг цайлгах гэж би цуу ууна.

	Уул бие минь гэвч өндөр болсонгүй.

	Улаан хацар минь цагаан болсонгүй.

	Жирийн урьдах үеийнхээс ялгах юмгүй

	Жимс, ногооны талбайд би өсөхүй

	Нуруу өндөр, бие чилгэр болъё гэж хүсээгүй минь 

	Буруу гэм байсан юм гэж үү, энэ чинь?

	 

	Тэжээл дутагдсанаас хацар минь улайгаагүй 

	Тэнгэрийн сайханд наранд ээгээд улайгаагүй. 

	Ташуур алдам жавраас улайсан.

	Тавин градусын хүйтнээс улайсан.

	 

	Нюшка гойд сайхан болохгүй гэмээж

	Нүдээр олзлон чи дооглохгүй буй заа.

	Нүүр царайд тань ийм шинж үгүй мэт, 

	Бүүр нэрд гарсан жүжигчин Брижитт.

	 

	Таван сарын баяраар сан

	Тайгын голд завиар зугаалсан. 

	Үүнийг би мартъя гэж хичээв чиг 

	Үүрд мартахгүй нь бүр үнэн.

	 

	Завсаргүй дурлал, Братын УЦС-ын төлөө.

	Загас, лоолиор даруулж бид хундага өргөлөө. 

	Өрөөлөөс ханхлах үнэрийн тансагт согтууран, 

	Өөр хоорондоо ижилсээд хэн нэгэн халширна.

	Энэ бүгдээс алсад байгаа мэт ер хөдлөхгүй

	Их нууцхнаар сэмхэн би харна.

	Гартаан хүлээн авагч барьчхаад, олонтой нийлэхгүй 

	Ганган залуу түүдгийн дэргэд санааширна.

	 

	Парис, Лондоны эгшгийг аялахуй

	Баруун зүгийн «Мамба» бүжиг хийв.

	Энэ залуу намайг нэг удаа ч бол хараасай 

	Ээж минь, ээж минь» гэж шивгэнэв.

	 

	Жир сонирхлоор залуу намайг харав.

	Тэр даруйд хоёр биеийг харав. 

	Ялгуун үдшийн салхин мөчрийг ганхуулав.

	Ядарсан байдалтай тэр «явцгаая» гэв.

	 

	Газар холд франц бүсгүй байгаа 

	Гараас нь түүнийг сугадан явна.

	Учир зүй үүндээ л амархан байна.

	Уй гунигтайхан үүнийг ойлгож байлаа.

	 

	Зэрэгцээд ирсэн айх ичих хоёроос болж 

	Зээрийн янзага шиг би чичрэн дагжиж. 

	Урьдын Нюшка минь, баяртай 

	Уулзах хүртлээ баяртай.

	 

	Өөрийгөө би зэмлэн уйлав.

	Үүлгэртэж айгаад тэр «яав?» гэж асуув.

	Багахан мөчрөөс зүүлттэй хүлээн авагч шуугив.

	Парис намайг байдгаараа шоолж инээв.

	 

	Тэр залуу ухаан оров бололтой

	Тэгснээ миний гоёлыг ажиглав.

	Шинжсэн байдал гаргасан дүргүй.

	Шинэхэн хүлээн авагчаа мөчрөөс авав.

	 

	Ерийн биш ажлын өдөр

	Ертөнц тэр аяараа шаргалтан эргэв. 

	Хэн гэдгийгээ өөрөө мэдүүлсээр 

	Хэвлий дотор хүүхэд тонгочив.

	 

	Хором өнгөрөх бүрийд бие хүндрээд 

	Хоол харахаас дургүй хүрнэ.

	Тэнэгхэн амьтан би юугаа бодоод

	Тэрэнд энэ тухай хэл ээ вэ?

	Хүйтэн харцаар нэгэнтээ намайг шинжин

	Хүлээн авагчаа оролдож өгүүлрүүн: 

	«Анхных нь би байж болсон юм.

	Ахиад нэгийг олоод авч чи болно» гэв.

	«Долоон жилийн дөрөв дэх он» гэсэн 

	Дорвитой лоозонг дэвшүүлнэ, газар сайгүй

	Дотор сэтгэлийн гуниг зовлонд давчдан 

	Довтолгон гүйж явлаа би, хаашаа ч юм мэдэхгүй.

	 

	Тавилант амьдралыг үүрд дуусгахаар

	Тавцан дээр би гүйн гарав.

	Чухам өөрийн Братыг харахаар

	Чулуун хөшөө шиг хөдөлгөөнгүй болов.

	 

	Бараа сүртэй төмөр гараа сунгаж,

	Барьж дуусаагүй далан маань 

	Харцаараа гэмийг надад хүлээлгэж 

	Хайртай хүү шигээ тэврэн авлаа.

	 

	Цангинах хүржигнэх дуун чимээн, 

	Цахилгаан гагнуурын цэнхэр очийг 

	Дарга Ленин хоёр нэвтлэн 

	Даамай сайн харав, намайг.

	 

	Амраг хайртай тосгон минь

	Ариун тунгалаг Ангар минь

	«Болдог юм уу. Ингэж... Нюшка» гэсэн юм. 

	Болохгүйг мэдээд би больсон юм.

	 

	Үүнийг би охид, залуусаасаа

	Үнэн чармайлт гаргаж нуусан.

	Ажлаас намайг чөлөөлсний дараа 

	Амаржих тасагт ирж хэвтсэн.

	 

	УЦС-ын гялбаа, нүжигнээн дор 

	Ужиг шөнийг орондоо хөлбөрөн өнгөрөөсөн.

	Братын тэнэгхэн шинэ иргэн тэр шөнөөр

	Байгаа бие нь шал нойтон амьтан хүрч ирсэн.

	 

	Турь муутай тэнхээ сул

	Тэр амьтан тийн хүрч ирсэн

	Барилгын даргын дууг санагдтал 

	Бархирч хашхирсаар хүрч ирсэн.

	 

	Элгэндээ тэвэрч хүүгээ хөхүүлэхдээ

	Эгшин хайлж уйлаагүй ээ, би дарга аа

	Энхрий хүүдээ таных шиг Трофим гэж нэр өгсөн 

	Энэ чухамдаа орчин үеийн нэр бус аа.

	 

	Эх болсныгоо би мэдсэн юм.

	Энэ үед надад дүүжин тоглоом,

	Жүрж, цэцэг, жимсний чанамал 

	Зөндөө их орж ирсэн билээ.

	 

	Тавтай хувцаслахад минь тусалж

	«Таныг тэнд хүмүүс хүлээж байна» гэж 

	Буурал үстэй үйлчлэгч авгай хэлэв.

	Бурхан минь, хэн байгааг би мэдэхгүй байв.

	 

	Өөрийн ганц эрдэнээ тэврэхүй.

	Үйлийн лайгаа дотроо нуув.

	Нэн бэрхдэж, хөл минь найгахуй 

	Нэгэн дорын нөхдөө харав.

	 

	Хана түшин хүч сульдаж

	Хайлан уяраад би асгаруулан уйлав.

	Нүүрэндээ уруу царайлж болохгүй гэж 

	Нөхөд минь үүнийг сайтар мэдэж байв.

	 

	Ичгүүргүй бүсгүй асгаруулж буй нь энэ.

	Эв дүй баахан болхиор манай дарга

	«Энэ чинь яав аа. Хүүг минь үзүүлээч» гэлээ 

	Эгшин уйлахаа би ч татлаа

	 

	Хүмүүс надад эвтэй туслаад

	«Хүү минь, сайн уу?» хэмээнэ.

	Будагч тоноглооч нөхөд

	Булт олноороо инээмсэглэнэ.

	Түргэн зуурт машин ирж зогсов.

	Түүний бүхээгээс сэгсгэр үст толгойгоо гаргаад 

	«Ээ, хүү минь ямар байна даа?» гээд 

	Эс таних жолооч хашхирав.

	 

	Экскаваторчин, өндөрт ажиллагчид

	Энхрий зөөлнөөр хүүг өхөөрдөнө.

	Энд цугласан олон зөөлөн харц хайрлаад 

	Ээлж дараагаар эцгийн адил өргөнө.

	 

	Төрүүлсэн эх нь тосгоны охин байсан шиг 

	Төрсөн хүү нь барилгачдын хүү болсныг 

	Цэнхэр нүдээ цавчлахгүй хэвтэх хүү минь 

	Цэгнэж ойлгох болоогүй байна даа, хөөрхий минь.

	 

	Братын УЦС-ыг нээх баяр -

	Бахдам жаргалтай ч аймшигтай ч өдөр 

	Нэгэн жилийн дараа хөгжмийн аялгуунаа

	Нийт олонтойгоо би очлоо, хамтдаа

	 

	Халуун элгэндээ хүүгээ тэврэв.

	Хайртай үрдээ миний шивнэсэн нь:

	«Ээж нь жаахан уйлъя даа, хүү минь

	Энхрий чи минь хар даа, яах вэ»

	 

	Нууцхан намайг санаваас хавь орчноороо уйлах шиг 

	Нулимсан дундаас нь усан оргил хөөрөх шиг 

	Усан оргил дундаас гэрэл гэгээ цацрах шиг.

	Утас, судас дундуур гэрэл гэгээ нь түгэх шиг.

	 

	Бадран дэрвэх туг дээрээс Ленин

	Баярласан түмнийг гэрэлтүүлж байлаа.

	Тоолж эс барам өнгийн хувцастан дотор 

	Тосгоны дарга бас зогсож байгаа.

	 

	Хөгжмийн эгшиг, хөөрсөн малгай дор УЦС 

	Хүнгэнэсэн дуугаар гэрэл цацруулах нь сүртэй 

	Хөхиүн баярын нээлт дээр зохиолч Уэльс 

	Хөөрхий амьтан, байгаагүй нь харамсалтай.

	 

	...Найган ганхах дүүжин шатан дээр

	Найз Светка бид хоёр зогсном.

	Бор саарал бүдэг өнгөөр

	Босгосон далангийнхаа сүүлчийг буднам.

	 

	Хамаг юм ёс зүйгээр

	Хайртай хүүгээ би гартаа тэвэрнэ.

	Хайртай хүүгээ би тэгэхээр 

	Халуун зүрхтэйгээ адилтгаж сэтгэнэ.

	 

	Алсын зорилго гэж бидэнд бийгээс

	Аар саар зүйлээр би эс оролдоно.

	Элэг минь бүү эмтрээсэй гэснээс

	Энхрий зүрхээ би зовооно.

	 

	Бүсгүйчүүд бутач хүү бүү төрүүлээсэй гэж,

	Бүхэнд талх хүрэлцээсэй гэж, зүрхээ би зовооно.

	Буруу зам хийгээгүй хүмүүс шоронд бүү ороосой,

	Буу зэмсгийг хэн ч бүү бариасай, гэж зүрхээ би зовооно.

	 

	Хамгийн цэвэр дурлалын төлөө зүрхээ би зовооно. 

	(Хайр дурлалыг өөрөө би хүснэ, үнэхээр) 

	Гэм зэмгүй хувийг бодогчийнхоор бус, Ильичийнхээр 

	Гэрэлт коммунизмыг байгуулъя гэж зүрхээ би зовооно.

	 

	Үхнэ хэмээх нэгэн зүй зайлшгүй

	Үүнийг би одоо ярихад эрт нь үнэн.

	Ертөнцөд түр буюу бүр ч магадгүй

	Ерийн нэр минь үлдэх нь бас үнэн.

	 

	Арвин буянтай айл гэр

	Аж үйлдвэр, албан тасалгаа

	Миний хувь жаахан оролцсон Ильичийн гэрлээр

	Мишээн гэрэлтэж байгааг мэдэж авцгаа!

	 

	Хойчийг залгах үр ач нар аа,

	Хосгүй гайхам гэрлээр улам бадрангуй гэрэлтэхдээ

	Их Шалбаагт тосгоноос ирсэн бүсгүй Нюшка 

	Энэ гэрлийг та нарт өгсөнийг санан дурсацгаа!

	 

	 

	БОЛЬШЕВИК

	Усан барилгын инженер Карцев гэгч би байна. 

	Үсэн буурал болж жар хэдий гарсан ч 

	Үе мөч нь сульдсан янхир өвгөн би биш. 

	Ах нь тэгээд чамтай эрх тэгш ярилцана.

	Алив хүү минь хоёул эр хүний ёсоор 

	Архиа бол аягалж, даруулгыг нь хундагалъя.

	 

	Хөдөлмөрийн амжилт бүтээлээс шууд эхэлж ярина гэж 

	Хөөрхий та нар болсон хойно тэсэж ядаж байгаа биз 

	Хүүхэд болон эцгийн тухай, урьдаар би ярих нь байна. 

	Насан залуу цагтаа манлай алдарт коммуны 

	Зүсэн зүйлийн дайсныг хиар цохиж явлаа би.

	Сүм хийдийн загалмайг туурай юугаараа цавчлан 

	Сүр жавхаатай дүүлсэн буурал мориноосоо бууж 

	Папах малгай, суран бүс, гранатаа гялалзуулан 

	Багваахай цэцэгт ногоонд сэлмийнхээ цусыг арчихад 

	Хөдөө нутгийн охид гоёл чимгээ шаржигнуулан 

	Хөхин бишрэн бөөгнөрч хөл нь хөнгөрөн ширтэж билээ.

	 

	Дөрвөн дугуйт тачанктай дорно дахины энэтхэгчүүд 

	Ширмэн хуяг дуулгатай өрнө зүгийн Перучууд 

	Урван тэрсэлж хөдөлсөн Берлин, Парис, Ром 

	Орон орны сэрээсэн бүх дэлхийн бөмбөрцөг 

	Африкаар давхиж яваа алдарт жанжин Будённый 

	Араас нь бас өөрийгөө амттайхан шиг зүүдэлсэн сэн.

	 

	Ир сайт сэлмийнхээ эрч ихтэй далайлтаар 

	Эйфелийн цамхгийг ч тас цавчихад бэлхэн 

	Дэлүүгээр хийсэн хиамандаа зэвэрч гүйцсэн Нью-Йорк-д ч 

	Дэлгүүр мухлагийн цонхнуудыг гранатаар яйруулахад бэлэн

	Эрэмгий атлаа эрэмдэг ийм сүртэй амьтан

	Эвлэлийн анхдугаар их хуралд суга таягтай ирсэн юм. 

	Дэлхийн түймэр зарлахгүй юунд удаад байна?

	Ленин ингэхэд хаа байна? гэж тэсэж ядаж байтал 

	Дэргэд суусан нэгэн «Тэр л байна даа...» гэв.

	Дэмий нэг сонсох нь гэж санаа алдан хүлээв.

	Харин тэгтэл Ленин олны өмнө гарч

	«Сур! Сур! Дахин сур!» гэж хэлэх нь тэр.

	Тэр л хүнд итгэдэг болохоор яая гэх вэ.

	Цэрэг шинелиэ тайлж амжилгүй рабфакт оров.

	Тэгээд хэдий өлсөж, лекц номд залхавч 

	Маркс - Энгельсийн онол, Мейерхольдын жүжиг

	Махор тамхи. Маяковский, хамса гэдэг загас 

	Манийг харин тэнхрүүлж, мааз амьтад болгоогүй юм. 

	Усан барилгын гантигийг хатуу гэлгүй мэрж 

	Эсэн бусын урсгалтай тамтгаа цайтал зөрж

	Зангиа болон фокстротыг замын саад гэж зүхэж 

	Хүнд үйлдвэрийн хүчин тийш хүмүүсийн оюуныг хөтлөхгүй

	Хус моддын тухай л тус болохгүй юм бичлээ гэж 

	Хөөрхий муу Есенинийг шүүмжилж хүртэл явлаа.

	Шинэ эргэлтийн бодлогоор хөрөнгөтөн толгойгоо өргөсөн үед

	Шижир алтан талаар цэргүүд дуулалдан явахыг 

	Өршөөлгүй сэлмийн ир өмнө хойногүй гялалзаж 

	Өмдний улаан кант погоон дээгүүр исгэрэн 

	Өмнөд африкийн тал шүргэн алдаж байсан

	Өнгөрсөн дуртгал юугаа өшрөн гутран дурссан юм. 

	Шинэ эргэлтийн бодлого ухралт биш гавьяа байсныг 

	Гэнэн залуу насандаа хий хөөрөөд мэдсэнгүй

	Талх тариа байхгүй мал сүрэг үхлээ ч

	Тариачин олныг аварч хоол хүнстэй залгуулахаар

	Хүнд сурталт хуучныг ховх цохин хаягч л

	Хүү минь тэгээд ганцхан Ленинч байх ёстой.

	Орос орон даяар галт тэрэг гууглав.

	Олон жад чичгэнэж нулимс наалдан хөдлөв. 

	Цахилгаан тэргэн дотор хулгай зэлгий намдав. 

	Ленинтэй салах ёс хийхээр гуйвсхийн алхав.

	Гарт минь харин тэгэхэд Ленинийхтэй яг адилхан 

	Гал улаан батлах амьд юм шиг төөнөж байв.

	«Ленинээ бид тэгээд үхлээс ч улайн авна. 

	Нээрэн биш худлаа нь таарсан ч булаан авна.

	Ямар ч аюул дайралдсан ялаад бид авна.

	Тэгэхдээ одоо бид нулимсаа юу ч гэсэн арччихъя. 

	Тэгээд л чиний хойноос дахин тулалдаанд оръё» гэж 

	Цасан шуурга сөрөөд үглэж явсан юм.

	Узбекстанд тэгээд би далан барьж эхэллээ 

	Үнэмшмээргүй хачин юм тэнд болж байлаа.

	Ачааны машины оронд илжиг зүтгүүлж явлаа.

	Ариун үйл уриагаараа аюул осол зөгнөгч

	Хувьсгалын тэмцлээр оволзон өмнөд америкийн тал шиг 

	Хулсан шугуй тэнд чичрэн ганхан найгаж байлаа. 

	Гангийн халуунд гандаж хумхаа өвчинд хадууравч 

	Ган шиг бид тэсвэрлэж залуу насаараа гайхуулсан. 

	Харин тэгэхэд эргэн тойрон

	Хараа хүрэхгүй өргөн талаас

	Хөвөнтэй дээл хөдөрсөн эсэргүү дээрэмчин адил 

	Хөглөрсөн их уулс биднийг ширтэж байлаа.

	Шувууны дуу, салхиар хооллон

	Шуурхай техникийг гар маань орлож

	Шуугаа янгинатал газар балбаж 

	Шууд тэгээд модон дээр хэвтэнэ.

	Маяковский тэгтэл өөрийгөө буудаж. 

	(Мейерхольдыг шоронд хорьсон юм) 

	Өдрийн өдөржин хөлсөө гоожтол 

	Өндөр нам уухайлан хашхичин 

	Өнгийн бодолд дарагдан зовно. 

	Гүрэн улсын маань дотор тэгэхэд 

	Хоёр өөр амьдрал байх шиг 

	Хачин жигтэй ойлгомжгүй байлаа. 

	Миний барьж байгаа УЦС 

	Магнит, метрогийн барилга, Чкалов. 

	«Хонгор минь босоорой...» гэж дуулахад 

	Алга нижигнүүлдэг Кремлийн танхим 

	нэг хэсэгт нь тааралдаж байхад 

	«Шөнө аавыг бариад явчихлаа» гэж 

	Шингэн дуугаар хүүхэд чарлах 

	нөгөө хэсэгт нь дайралдаж байлаа. 

	Аравны дарга Алёшка Федосеевтэй 

	Архи уунгаа элдвийг марган 

	Асуултаар түүнийг булж суухад 

	Аравны дарга гараа занган:

	«Ямар ч гэсэн коммунаа бид байгуулна.

	Ярихгүй ээ, хө, уйлахгүй шүү» гээд нулимс нь гүйлгэнэсэн. 

	Нам гэдэг найзаас үнэтэй гэж 

	Надад тэгтэл танил маань хэлээд 

	Төмөр авдар хуруугаараа тогшиж

	Төв ихэмсгээр ийн өгүүлэв:

	«Манайд байгаа материалаар Федосеев чинь дайсан байна.

	Маргааш болох намын хуралд хэлэх үгээ бэлдэж бай» 

	«Ингэх хэрэгтэй!» гэж араас нь тэсгэлгүй нэмж хэлэв. 

	«Ингэх хэрэгтэй!» гэхэд нь би уралцаж явлаа.

	«Ингэх хэрэгтэй!» гэхэд нь бас суралцаж байлаа. 

	«Ингэх хэрэгтэй!» гэхэд нь шан горьдолгүй байгуулж босголоо.

	Худал хэлүүлэх гэхдээ харин «Ингэх хэрэгтэй!» гэхэд нь дагавал

	Хувьсгалаас, Ленинээс урвасан хэрэг болох ёстой. 

	Худал хуурмагийг хүчний дайралтаар яйр цохиж 

	Хувьсгалын талд, Лениний талд, Алёшкийн талд

	Хурал дээр би Сивашийнхан шиг бат зогслоо.

	Танил маань ч нэг их сандарч тэвдсэнгүй

	Хонх жингэнүүлэн харандаагаар балбаж 

	Хориглож зогсоох гэхэд нь би тоогоогүй юм.

	Тэгээд дараа нь Ташкентад дуудагдлаа

	Тэр будилааныг шалгах нь гэж би бодлоо.

	Тэсгэлгүй уур хүрч, тэгэхдээ бас л сохор явжээ.

	Олон таван үггүй шууд намайг баривчлаад 

	Одоо бодоход «ТАЛХ» гэсэн үсэгтэй машинаар

	Ондоо тийш нь аваад явах нь тэр шүү!

	Муусайн ноход намайг тэгээд тамлаж 

	Нүүр нүдгүй балбаж, гарыг минь мушгиж 

	Нүгэлтэй муухай юм эрээ цээргүй хийснийг нь 

	Хэлэх гэхэд хэл хөрвөж өгөхгүй байна.

	Сүрдүүлж далайлгаж худалдаж хахуульдаж 

	Сүүлд нь бүр мөнгө хүртэл өгч үзсэн 

	«Би большевик хүн» гэдгээ л давтан хэллээ.

	«Тийм үү!» гээд тэд инээмсэглэснээ

	Тэр дороо сандалд хүлж

	Тэгээд нүдэнд чийдэн тусгаж

	Лениний хөргийн өмнүүр ээлжлэн

	Жаргалын төлөө миний бүтээсэн гэрлээр 

	Жадалж намайг тамлаж тарчлааж байсныг

	Жаал дүү минь хэзээ ч битгий мартаарай даа!

	«Өршөө!..» биднийг нөхөр Ленин

	Өөрийн чинь нэрээр эднийг бид ялна. 

	Өшөөгөө бид автал хэчнээн ч зүдэрлээ гэсэн 

	Өөрсдийнхөө сэтгэлийг худалдахгүй, нөхөр Ленин 

	Коммунизмаа бид арилжихгүй» гэж

	Ханан дахь хөрөгт арай ядан шивнэж байсан юм. 

	Намын гишүүд инженер, чекистүүд дивизийн дарга нар 

	Нарсан ойд мод хийж ял эдэлж явлаа.

	Хэцүү хэрэг шүү, яаж тэгж бол оо юм бэ?

	Хэнийг хорьсноо мэддэг болов уу, муусайн малууд! 

	Коммунизмаа хорих гэж үхтлээ мэрийснийг бодоход 

	Хачин жигтэй эвгүй ой гутмаар болдог юм.

	Тэнд ч гэсэн хог шаарнууд таарч байлаа. 

	Тэртээ өөр бригадаас нөгөө танил маань 

	Танимгайрхаж над руу навсайтлаа гүйхэд 

	«Нам гэдэг найзаас үнэтэй, тийм биз дээ?» гэж 

	Намуухан боловч ёжтойхон хэлж орхисон юм. 

	Надаас тэгээд тэр хөндий явах болсон юм.

	Зоримог ууртай боловч өрөвчхөн сэтгэлтэй болсон юм. 

	Зовлон үзсэн хүн ухаан суудаг нь үнэн дэг. 

	Свердловын намын хорооны дарга байсан нэг хүн 

	Задгай галын дэргэд дархи дээр сандайлаад 

	Хус моддын тухай Есениний шүлгийг уншихад 

	Тус болохгүй гэснээсээ ичиж үхэх дөхсөн юм. 

	Дайн боллоо. Гитлер ширүүн эхэлснийг санаж байна

	Даан удалгүй «ардын дайсан» маань манай ялалтын төлөө 

	Дахиад л Кавказын ууланд УЦС барьж эхэллээ. 

	Хадан хясааг муу санаагаар л нэг юм холтолно

	Хайнкель онгоцнууд шөнөдөө л бидийг бөмбөгдөвч 

	Хаа очиж биднийг онож байсан удаагүй. 

	Эргэн тойрон хуягууд харгалзан зогсоно.

	Энэ үед Сталин та биднийг ойлгодоггүй байж

	Таны хуягуудаас хол зайдуу газарт

	Таны зүүсэн номертой түг түмэн хоригдлууд

	Тал хөндий уул талыг гатлан

	Ялгуусан армитайгаа хамт Берлин орж явчихсаныг

	Яагаад ч юм бэ, та мэдээгүй өнгөрсөн шүү дээ!

	Баатар гэж хэнийг маань ч тэгэхэд нэрлээгүй

	Бадарсан улаан туг бидэн дээгүүр дэрвээгүй.

	Тэгсэн ч бид эх орныхоо төлөө нүдэлдсээр л байлаа.

	Улаан тугийн доорх шиг улам хоорондоо нягтран

	Урвагч Власовчууд, эрүүгийнхэн, эсэн бусын эсэргүүнүүдэд

	Улайрсан хатуу цохилт дайн тулалдаанд өгсөн билээ. 

	Ардын дайсан хэвээр үлдэж

	Ахиад бас Ижил дээр УЦС барьж эхлэв.

	Гадаадынхны нүднээс бид бүхнийг нууж ядна.

	Гайгүй дээ, гэсэн ч бид рекорд дэлсэнэ.

	Зургийг маань авч сонинд найруулал бичих байтугай 

	Сургийг маань сонсохыг сонирхоогүйд гомдоогүй ээ, бид 

	Ухаандаа бие сульдаж цаагуураа больж л байлаа. 

	«Удахгүй» гэж Ижил мөрөн шивнэх шиг болно.

	Удахгүй үхнэ гэж үү! Бөгтөр нуруутай цагаан толгойтой 

	Уруу царайлсан амьтан зовлонгоо дааж ядан явтал 

	Холгож хагарсан муу гарт минь

	Хорьдугаар их хурал батлахыг минь атгуулсан юм. 

	Заяа гэгчийн жигүүр дээр баяр жаргал дүүрсэн

	Залуу зандан нас маань ирсэн гэхэд ч хаашаа юм бэ 

	За тэгээд яах вэ Братад УЦС барих болов.

	Залуу нас гэдэг дахин олдохгүй нь үнэн ч

	Гадагш ингээд харахад чинь далан харагдаж байна уу? 

	Газар дээр тэгвэл, би байж л байгаа нь тэр дээ...

	Хүү минь ч, харахад нэг л уйтгартай байна аа даа 

	Хүлцэшгүй тэр уйтгараа давсалсан ногоотой залгиж 

	Хүйтэн архиар даруулаад надад нэг аяглачих!

	Хөхиүн баярын чинь сэтгэлийг хөндөж бүр урчхав уу?

	Хөгшин ах нь тэрүүнд нэг их зовохгүй байна.

	Хүүхэд эцгийн тухай ярих юмаа л ярья.

	Шинэ барилга далангууд харахдаа

	Энэ гэрэл гэгээг маань юунд ашигласныг санаарай. 

	Техникийн хөгжил гэдэг тэгэхдээ бас болоогүй ээ... 

	«Үргэлж гэрэлтүүл!» гэсэн аугаа гэрээсийг бүү март. 

	Үнэндээ очиж харин сэтгэл маань гэгээгүй болох юм бол 

	Үүнийг харин УЦС яагаад ч орлож чадахгүй шүү. 

	Таван хошуу болсон өндөр папах малгай, 

	Талаар нэг буцалсан хувьсгалт тэмцлийн цуурай, 

	Галаар гэрэлтсэн барилгын нойр хоолгүй шөнүүд 

	Ялаар амталсан бантангийн цаадахад итгэх итгэл 

	Малаар биднийг тамлуулж чийдэн ширтүүлж байхад 

	Залиар биш зоригоороо «Большевик» гэсэн эцгүүдийг 

	Алиар ч гэсэн та нар битгий мартаж яваарай!!

	Баригдаж хоригдож барилга баригсад

	Баатар атлаа түүнд үл унагсад 

	Баяжихын хойноос юманд үл шунагсад

	Ард олонд худал хэлж үзээгүй

	Коммунистуудын удам угсааг санаж яваарай 

	Амьдрал туршдаа дуурайл болгож өвлөж аваарай 

	Айлын хаалга балбаж хилс хэрэгт хийгсэд

	Аймхай муудаа урваж, дуугайхан шиг гөлийгсөд 

	Аль нь ч коммунд хэрэггүй ийм эцгийг бас санаарай. 

	Энхрийлэл сүрдүүлэг алинаас нь ч гэсэн эрс татгалзан 

	Эгнэгт комиссарууд шиг цэвэр байхыг хичээгээрэй! 

	Эцгүүдийнхээ үнэнийг нь дагаж худлыг нь харин хуу татаарай.

	Хэдийгээр чамд хүнд цаг тохиолдлоо ч 

	Хэрхэвч өөрийгөө, нөхрийгөө битгий худалд. 

	Хэрэв тэгвэл үхсэн амьд олон хүнээс урвах болно.

	Алёшка би Ленин аль нь ч гэсэн чиний талд

	Архан талд чинь дагаж яваа гэж мөнхөд санаж

	Андгай болгон «Би большевик» гэж давтан хэлж байгаарай

	 

	 

	ГЭРЭЛ ТҮГЭЭГЧ

	Эмчид ч, тариачинд ч гэрэл түгээгч 

	Изя крамер би байна.

	Инээдмийн киноны лент эргүүлж 

	Эргэх цамхаг хөдөлгөнө би.

	Тэртээ зэлүүд шөнийн гудамжаар 

	Тэврэлдэн яваа амраг хосуудад 

	Гэрэл минь хэрвээ ихдээд байвал 

	Гэмгүй би багасгаж болно.

	Бодоод үз дээ, миний амьдралыг 

	Одоо хүртэл эхнэр байдаггүй.

	Дөчин нас хөгшин биш ч

	Дөмөг залууд тоолохгүй шүү дээ.

	Ган шүд амаараа яралзуулж 

	Дан цагаан үстэй болсон

	Чухам тэр учир нь гэвэл

	Цухалдаж заяандаа гомдоогүйнх биз.

	Гэрэл түгээх түлхүүрийн ард 

	Тэр л тухай бодож зогсдог юм. 

	Ертөнцөд намайг хоёр гэдгийг

	Ерөөс хүн мэддэггүй юм.

	Тэгээд би хоёр газар

	Тэнд бие... энд ажил

	Төмөр торт Ригагийн гетто3

	Төрсөн биеийг минь хоёр хуваасан юм.

	Нэг л арьстай хоёр Изя

	Нэг нь халууцахад нөгөө нь осгоно. 

	«Найз аа, сайн уу?» гэж нэг нь хэлээд 

	«Навсгар гуйлгачин!» гэж нөгөөг нь дуудна. 

	Ой тайгад шинээр мэндэлсэн

	Олон хот нэгээс нь гэрэл гуйна. 

	Нүглийн шар таван хошуу4 

	Нөгөөгийн нь ханцуйд наалдана. 

	Харин нөгөөдөх нь малгай дээрээ 

	Хатгаж, моносны цэцэг зүүнэ.

	Арван долоохон насандаа тэд 

	Аанай л Еврейн хороололд амьдарч байв.

	Хавраас хишиг үл горилон 

	Ханзархай хувцсаа нэвт амьсгална.

	Хөөрхий Ривагийн үс нь урт бөгөөд хар 

	Хүлцэнгүй хүмүүсийн залбирал адил 

	СС согтуу дарга нар доогтой тэнүүчилнэ 

	Тэсрэлт адил ширүүн галтай нүдээр 

	Тэднийг Рива ширвэн харна. 

	Хөшөө адил Рива мөргөнө 

	Өшөө хорсолдоо уруул нь эвлэхгүй 

	Төшөө хачин миний уруултай 

	Төстэй хар тоос агаарт ниснэ.

	Өлсгөлөн нь үхлийг оргүй мартуулж 

	Өөрсдөө тэд сэтгэлээ зогооно.

	Идэш уушны агуулахад хоёул

	Их концерт үзэхээр суулцсан юм. 

	Хэдхэн хөгжимчид гараа үлээсээр 

	Төдхөн тэгээд гарч ирлээ.

	Еврей нарт Бетховеныг тогло гэж 

	СС-ийнхэн зөвшөөрсөн байжээ. 

	Сарампай модон хайрцаг дээр 

	Салга өвгөчүүл хийлээ эрүүвчлэв. 

	Дүнгэнэн байх тархины судсаар 

	Хүнгэнэх уянгалах товшуур наадав. 

	Эрчит бөмбөгдөлт шуургалан исгэрч 

	Эхнэр хүүхдийн хүүрүүд уйлна. 

	Удахгүй биднийг шатаах зуухны 

	Урт яндан уянгалан дуулна. 

	Төгөлдөр хуурын даралт дороос 

	Майданек, Освенцимын цус оргилно. 

	Герман Людовиг Ван Бетховен 

	Германыхаа эсрэг босож хориглоно. 

	Хаалга нээгдэж, согтуу СС-чүүд 

	Хар эрчээрээ уулгалан дайрав. 

	Тэнгэр ивээлт Бетховеноор хүртэл 

	Тэд занга тавьсан юм санжээ.

	Зэрлэг тамлалт эрүү шүүлт рүү 

	Зэрэг зэрэг биднийг чирэв

	Эрхэм Бетховен харж байна уу? 

	Риваг надаас угзран салгалаа! 

	Үхлийн лагериас шувуу зугтаж 

	Үүлс хүртэл тойрон нүүнэ.

	Хулгана ч тоож байрлахгүй атал 

	Хүн тэнд хоригдон амьдарна.

	Яргисан модон ханзан дээр 

	Яагаад ч унтах аргагүй байлаа.

	«Бусадтай адил Риваг тамласнаас

	Бушуухан цааш нь харуулсан дээр» гэж 

	Бурхан тэнгэрт залбиран хэвтэнэ.

	Эргэн тойрон анир чимээгүйн дунд 

	Эмэгтэйчүүдийн лагерьд газар ухна.

	Элээ минь, Рива яачхав... гэж

	Эгээ л би хашхирч орхисонгүй.

	Арай гэж харагдах төдий

	Арьс яс зүүдийн гуйвж

	Хөнгөн утаа яндангаас гарах шиг 

	Дөнгөн данган зогсож байлаа.

	Амьтай ч юм уу, амьгүй ч юм уу,

	Аль эсвэл нойрмог ч юм уу,

	Хүний үс матраасанд чихэж

	Хөдлөх төдий гозойж байлаа.

	Ташаа тулсан Герман авгай

	Тамын ажлыг жишимгүй ажиглан 

	Тахтай гутал шажигнуулан алхавч 

	Тарган пагдгар хөлийг нь барина.

	«Маанаг гайхал дуулж байна уу! 

	Матраасаа орхиод нааш ир!» гэлээ.

	Рива гутал тайлав бололтой.

	Элэг эмтрэн дотор харанхуйлав

	«Олигтой татаач, ташуураа үгүйлэв үү?» 

	«Оймс урав!» гээд хэнхдэг рүү нь өшиглөв. 

	«Одоо чи өөрөө өмс

	Ойрхон гүйгээд марш!» гэлээ.

	Талбай тойроод Рива гүйлээ 

	Таварцаглаж унаснаа босоод гүйлээ. 

	Манааны шовгороос түүнийг шоолон 

	Малигар царайнууд марсайн инээв. 

	«Бушуухан цааш харуулах нь яасан бэ? 

	Бурхан минь чамд гуйсан шүү дээ!»

	Хашхираад ийнхүү ухасхийтэл

	Хажуу дахь нөхөр маань бариад авлаа. 

	Унан тусан Рива гүйсээр

	Улаан цус нүүрээр нь урссаар... 

	Нигүүлсэгч тэнгэр гараа сунгаач! 

	Нэгмөсөн түүнийг зогсоож хайрлаач! 

	Бушуулж үзээч дахин гуйя!

	Бурхан минь ингэж болохгүй шүү дээ! 

	Гал шиг нар лагерийн дэнлүүгээр 

	Галзуу Ривагийн нүдэнд тусна. 

	Цагаан үст толгой нь тэгээд 

	Цагаас өмнө газар дэрлэв. 

	Өрөвдөхийг бурхан сая л мэдэж 

	Рива үхсэнийг сая л ойлгов.

	УЦС-ын гэрлээр та нарыг хардаг 

	Изя Крамер би байна.

	Илчит тэргээр уянгалан гууглаж 

	Цахилгаан трактораар тачигнана би. 

	Хаа нэгтэй Бетховений концерт 

	Хатагтайнхаа хамт таныг үзэхэд 

	Хажууд тань би суулаа гэе.

	Харин та уурлахгүй биз дээ? 

	Угтаа тэр чинь би биш ээ... 

	Ухаант Людвиг Ван Бетховен! 

	Нулимсаа арчиж энэхүү тайгаас 

	Нотыг чинь одоохон гэрэлтүүлж өгье. 

	Гэрлийнхээ мөнгийг гэртээ өгөхдөө ч 

	Буфетийн тооцоо өгөх гэхдээ ч 

	Гэрлийн төлөө Изя Крамер 

	Ямаршуу аймшигтай үнэ төлснийг 

	Ямагт та нар санаж яваарай. 

	Еврейчүүдийг хүнээс нь гаргасан 

	Ихэмсэг цатгалан инээдэм тохуу

	Хүн гэдэг нэрийг бузарлагч 

	Хүйтэн харц, хоч доромжлол 

	Өргөст торон еврейн хороолол 

	Өнөөх шар таван хошуу 

	Дахин бид үзэхгүйн тул 

	Даан ч их гэрэл хэрэгтэй.

	 

	 

	ИВАН СТЕПАНЫЧ ТЭСЭЖ АМЬДРААЧ!

	Битгий нөхцөөч, Иван Степаныч. 

	Биднийг бүү орхиоч, тэсэж амьдраач! 

	Өссөн нутгаа орхиё гэлээ, 

	Үнэхээр тусгүй хэрэг билээ.

	Бавгар цагаан сахалтай та, 

	Брат хотынхоо эмнэлэгт хэвтэнэ, 

	Эргэн тойрон цав цагаан 

	Эмч, сахигч таныг хүрээлнэ.

	Талбиун уужим тасалгаанд 

	Таныг энхрийлж асравч 

	Өөрөө өөрөөсөө та зугтаагаад 

	Үрд явах нь, Иван Степаныч.

	 

	Иван Степаныч бүү яараач! 

	Эмчилгээнд та итгээч

	Аяа, тэгэвч бие нь сульдсаар 

	Амьсгал нь бүр цөөрсөөр

	 

	Гайтай нэгэн хүчин

	Гараас тань чангаан татна.

	Хөл дор тань харанхуй орчлон 

	Хүж дэлхийтэй бас холбоотой.

	 

	Ангар мөрний адагт та

	Арвигүй бяцхан тосгонд сууж байв. 

	Алдрайхан бага наснаасаа та

	Ахуй нутгаа хайрлаж өссөн

	 

	Хурц ширүүн авир нь ч адилхан 

	Гарц гарам нь ч ижилхэн

	Хаа эртний Ангар мөрөн

	Халуун дотно танил тань байсан

	Мөрний усыг хааж далан босгоод 

	Мөнхийн гэрлийг хүмүүст өгнө гэж 

	Жил сараар хэчнээн ч ятгаад 

	Чихэндээ та итгэхгүй байжээ.

	 

	Түмэн бодолд дарагдан байж 

	«Ту» гэдэг тод улаан үсэг харсан. 

	Ухаарсан мэт үүргэвчээ засаад 

	Урсгал сөрөөд та сэлсэн.

	 

	Даланг та тэгээд харсан 

	Дараа нь УЦС-ыг үзсэн

	Элдвийн газар үүргэвчтэй явдаг 

	Эцэнхий өвгөн үгээ цөөлсөн.

	Хашхирах, хошигнох хүн ч алга, 

	Хамаг юмыг цементийн тоос бүрхэв.

	 

	Харах нүдэнд тань бүгд эргэлдэх шиг болов. 

	Хажуугаараа далан эргэлдэх шиг болов, 

	Зүрх тань дороо зогсох шиг санагдсан. 

	Зүйргүй их ядрах шиг болсон.

	Эргэх замын бэлчирт та унасан. 

	Эгэм гар чинь салах шиг болсон.

	«Өвгөн гуай яав? Босоорой» хэмээн 

	Өргөж босгохоор жолооч оролдсон.

	 

	Битгий нөхцөөч, Иван Степаныч.

	Биднийг бүү орхиоч, тэсэж амьдраач!

	Өссөн нутгаа орхиё гэлээ

	Үнэхээр тусгүй хэрэг билээ.

	Өрнийн Берлинд цэрэг ойртоход

	Өег хоолоо чанаж идээд,

	Өрнүүн тэмцэлдээ хүчин сэлбэсэн

	Өвгөн та өлтэй энэ будааг тарьсан.

	Эмч нар аа! Та бүхнээс гуйя

	Эрхэм өвгөнийг амьдруулаач! гэж гуйя.

	Яаж байгаа нь энэ вэ, Берлинийг дийлсэн мөртөө

	Ялагдаж үхэлд дийлдэнэ гэж үү?

	Хөлөг сансарт дүүлнэ

	Хүн дотор нь сууж явна.

	Тэдний зураг чүдэнз дээр байна.

	Тэд гагцхүү таны талхыг иднэ.

	 

	Цангасан цагтаа өтгөн сүү уугаад

	Цайдам талыг хайгуулчид номхруулна

	Таатай энэ сүүг улаагч үнээнээс

	Танай эмгэн сааж өгсөн.

	УЦС-ыг та бидэнтэй байгуулсан

	Угсарч барилгаа өндөрлөж ахуйдаа 

	Танай охины тарьсан төмс, манжингийн 

	Таатай амтыг бид нар хүртсэн.

	 

	Бүдүүн мөчрөө сарвайсан жодооны хажуугаар 

	Бүх олноороо авсны хойноос дагаг.

	Бүрх малгайгаа авч дуун гаргалгүйгээр

	Бүр засгийн газрынхан ч хамаагүй дагаг.

	Хөлөг, дагуул УЦС-ыг байгуулагч

	Хүндэт хүн - Иван Степаныч

	Энд нойрсон буй гээд хүмүүс загалмай босгог, 

	Эгшиг яруу шүлгээ түүнд зориулаг.

	 

	 

	ШАХУУРГЫН СТАНЦ

	Братын УЦС-ын зүрхэн тушаа 

	Бараг циркчин шиг нугаралт хийж 

	Томруулж нүдээ би бүлтийлгээд 

	Том харанхуй нүх рүү шургав.

	Их цахилгааны ордны

	 Эзэн болох сэвхтэй бүсгүйчүүд 

	«Ээ ядуухан амьтан» гээд 

	Элэглэж бээлий дотроо инээнэ. 

	Энэтхэг мэргэд шиг ухаантай 

	Энэ газарчийг Феликс гэнэ. 

	Энэхүү газарч Феликс үгүй бол 

	Гайхамшиг хүнд үйлдвэрийнхээ 

	Гарын үзүүрт бид үрэгдэх байсан 

	Зангилаа бүхнийг манай Феликс 

	Зааж үзүүлэхдээ;

	«Ойлгов уу, миний дүү?

	Оньст техник бүгдийг захирна» 

	Тэр бүхнийг анзаарсангүй гэж 

	Техникийн багш маань ер зэмлэхгүй

	Шалавхан тэгээд улам доошилж 

	Шахуургын станцад дагуулж орно. 

	«Тийм ээ

	Тэнд автомат бий.

	Тэгээд бүх юм ёсоороо байгаа. 

	Бүгдийг ганц жижүүр эмэгтэй л 

	Бүрэн мэдэж, эзэмшиж байдаг» гэв. 

	Зүг бүрийн дууг дарсаар 

	Зүйрлэшгүй шуугиан дээрээс сонстов. 

	Феликс омог бардмаар

	«Бид Ангарынхан» гэлээ.

	Аль ч учраа олохгүй 

	Алмайрч орхилоо би гэдэг хүн. 

	Тийн байтал

	тэртээ дор манан дунд 

	Хийн шахуурга шуугьж байв. 

	Тогтохгүй унах дөхлөө

	яав чи, Феликс минь.

	Тохойноос зуураад авах чинь 

	Сийгсэн шуугиан дундаас

	«Сонсоорой» гэх дуулдав.

	Шивнэнхэн ингэж хэлэв:

	«Хонгор минь чи

	бээрсэн байж магадгүй.

	Хонгор минь чи, 

	битгий айгаарай.

	Хонгор минь чи

	наашаа ирээрэй.

	Харанхуй болоогүй

	Нар ороогүй.

	Хонгор минь

	Зүрхээ зүсүүлсэн шиг байна. 

	Зүүрмэглэсэн мэт ухаан балар байна. 

	Чи миний бүх юмыг аваарай! 

	Чиний миний ялгахгүй бүгдийг аваарай! 

	Ангар мөрөн

	тайван урсана.

	Аймшигт манан

	дагжин чичирнэ.

	Бүхнийг...

	бүхнийг... 

	бүхнийг... 

	Тэртээ булангаас хөвөн айсуй.

	Бүхнийг...

	бүхнийг...

	бүхнийг...» 

	Тэнгэрт хүртэл мөрөн цалгив.

	Бүхнийг...

	бүхнийг...

	бүхнийг...»

	Тэнхээт машины дууг нэвтлэв. 

	Хүнгэнэх машины

	Дүнгэнэх дуун дунд

	Цулам том болдын дунд

	Цацрах гагнуурын очин дотор

	Бид зогсоно, шатан дээр.

	Их ус давлагаална.

	Хөх төмөр нүргэлнэ.

	Ариун мөрний усан дээр

	Аварга тавцангийн дээгүүр

	Хан тайгын орой дээгүүр

	Хамгийн эзэн - техникийн дээгүүр

	Нөгөө шивнэсэн дуу урсан айсуй.

	Нүсэр олныг хаман айсуй!

	«Бүхнийг...

	бүхнийг... бүхнийг...»

	Урсгал дураар оволзоно.

	«Бүхнийг...

	бүхнийг...

	бүхнийг...»

	Усны гадарга бидэрлэнэ.

	«Бүхнийг...

	бүхнийг...

	бүхнийг...»

	Тэнгэрийн мандлын доохон талд

	Тэртээ тэнд «Братын УЦС» нүргэлнэ.

	«Бүхнийг...

	бүхнийг...

	бүхнийг...»

	Өргөгч цамхгийн суманд

	Өлгөөтэй байгаа

	Өнгөт нэгэн од

	Өргөн олныг гийгүүлнэ.

	Доошоо

	усанд цацраг татуулна.

	Дээшээ

	одонд туяа харвуулна.

	«Сэхээрээч, чи хаа байна?» гэж

	Феликс надад хэлэв.

	Сэлүүхэн дэлхийн газар бүхэнд би байв.

	Тэр шивнэсэн дуу намайг өргөв.

	Тэсрэх бодисын адил хөөргөв.

	Нэгийг би санав

	Нэхэн дурдаж дахин санав.

	...Алтлаг навчист дарагдсан хот байлаа.

	Аль хот байсныг нь мартаж орхилоо.

	Энэ Парис байсан юм уу?

	Эсвэл Харьков байсан юм уу?

	Халуунаас дагжин чичирсэн 

	Харамсахыг ер мэдээгүй 

	Алтаар гэрэлтсэн шаргал үстэй 

	Авгай тэнд гүйж явсан.

	Гурвалжин дөрвөлжин сонины тасархай унасан навчийг

	Гутлын өсгийгөөр цөм хатган хүмүүс яарна.

	Гох дэгээ, хэрэм зурмыг

	Хөх цэцгийг бас үл анзааран, хүмүүс яарна,

	Аянгын дуу омогтой нижигнэхэд 

	Амьдран суух байшинг эвдлэв.

	Авгай амандаа нэгийг шивнэх нь

	«Аанай ээж ээ...» гэх шиг болов.

	Аварга царсны мөчрийн

	Аялах дууг даран

	«Бүхнийг...

	бүхнийг...

	бүхнийг...» хэмээн

	Уруул хөдөлгөн шивнэв.

	«Бүхнийг...

	бүхнийг...

	бүхнийг...»

	Үүнийг мартаж болохгүй.

	«Бүхнийг...

	бүхнийг...

	бүхнийг...»

	Үхлээр сүйтгэхийн хэрэггүй.

	«Бүхнийг...

	бүхнийг...

	бүхнийг...»

	Дуулна, уйлна.

	«Бүхнийг...

	бүхнийг...

	бүхнийг...»

	Дуулиант зууныг туулна.

	 

	 

	ХАЙРТЫН МИНЬ СҮҮДЭР

	Хэзээ эрт Элладын гэрээсэлсэн

	Нэгэн сургаал барилгачдад бий.

	Хэрвээ шинэ байшин бариваас

	цэлмэг өдөр эхэлж

	Хайртай хүүхнээ нарны

	эсрэг зогсоогоод

	Хаана түүний сүүдэр тусна вэ

	тэнд анхны чулуугаа тавьдаг

	Тэгвээс

	тэр байшин

	хагарахгүй

	хагсрахгүй

	Тэр бээр уул

	хүрхрэн нуравч 

	хөдлөх учиргүй.

	Энэ байшинд бас

	уур хилэн 

	шударга бус 

	шунаг ховдог 

	атаа жөтөө халдах ёсгүй.

	Энхрий авхайн сүүдэр 

	хамаг гайгаас 

	хамгаална гэж

	итгэдэг байжээ.

	Братад анхны чулуун дээр 

	хэний сүүдэр эхэлж 

	туссаныг би мэдэхгүй.

	Барилгачин нөхдөө 

	толинд үзэх мэт

	би харж байна. 

	Манай Наташа

	Зоя, Зина, 

	Марусягийн сүүдэр 

	Маш амгалан

	ариун тунгалагхан 

	нүргээнт далан дээр тусаж байна.

	Ахуй байдал

	нэн бүрсгэр

	наргүй өдөр,

	Амархан бус барилгаа

	та нар эхлэх үед л

	Хариуцлагатай энэ найраглалынхаа 

	хамгийн анхны мөрийг

	Хайрт хонгорын

	сүүдрийг тусган 

	байж эхэлснийг

	Харин барилгачин

	та нар л мэдэх ёстой.

	Алив худал хуурмагт 

	автахаас минь аварч

	Амраг хайртын минь сүүдэр 

	биднийг дагах болтугай.

	Худал хуурмагийг зээлдэн

	тав тохь эрвээс

	Хоромхон зуур ч

	амар заяа бүү үзүүлтүгэй.

	Жаргалын төлөөх 

	хувьсгалт тэмцлээс 

	ухрах бололцоог бүү олгосугай.

	Жавхлан төгөлдөр

	улаан тугийг

	нэвт гийгүүлсүгэй! 

	Бэрх хэцүү ч гэсэн 

	коммун байгуулж байхад

	Бидний хэнд ч гэсэн

	баярын үг

	хөгжим шагнал хэрэггүй.

	Өрөвч сэтгэлтэй лха тэнгэр мэт 

	хайртын минь сүүдэр

	Өөрсдийн минь байгуулсан коммуныг 

	өргөс ч халдаахгүй хатуу чанд 

	хамгаалан, байх болтугай!

	 

	 

	ДАЛАНД АН ЦАВ ГАРЛАА

	«Даланд ан цав гарчээ!»

	Давхийн босоцгоов

	Дайралдсан машинд 

	Давхиж очиж сууцгаав.

	Барилгаар дүүрэн 

	Бархираан хашхираан 

	Зангиа

	гитараа

	Замбараагүй

	шидлэв.

	Юун бүжиг

	Юун жүжиг!

	Сөрөн тэмцэж

	босогсод шиг

	Сүртэйгээр

	далан тийш дайрцгаав!

	«Даланд ан цав гарчээ!» 

	Дарстай хундагаа орхиж 

	Хоромхон төдийд

	эрүүлжсэн зочид

	Хуримын ширээ

	орхин гарав.

	Залуу эр

	Зангиатайгаа ноцолдон 

	Хувцасны загварт

	цухалдан

	Хурдан шалмаг алхална. 

	Үснийхээ тогтоолтыг

	авангаа

	Үсрэн гарахдаа бэр

	Хуримын цагаан хувцастай

	Хөл нүцгэн явж байв.

	Саяхан тухтай

	амарч байсан.

	Сая гэмээр

	олон хүн

	Даланг аюулаас

	аврах гэж

	Даанч удалгүй

	ийнхүү хөдөлжээ.

	Гасалж гангинах 

	хэрэг юун.

	Газар дээр

	амьдарч явахад

	Тэр шөнийнх шиг

	заримдаа надад

	Түгшүүртэй явдал 

	тохиолддог юм.

	Үйлгүй муухай

	худалч амьтад

	Үнэндээ дэндүү

	задарч байна. 

	Ингэхэд ч бас 

	Эгээ адилхан 

	«Ан цав гарлаа!» 

	гэдэг дохио 

	Анхааруулж харанга 

	дэлдэцгээ.

	Энэ цав

	Жижигхэн ч бай

	Гэм хоргүй

	Мөчигхөн ч бай

	Хойш суун хойргошиж

	Хожимдож ердөө ч болохгүй.

	Аюул гэдэг

	Аяархан ирдэг.

	Аюул ер нь

	Айхавтар зальхай

	Эхүүн муухай

	шавхайнаас

	Эх хүн

	хохирч орилдог...

	Цагт нь очиж

	туслаарай.

	Ан цав гарлаа!

	гэсэн дохио

	Ажиж, харангаа

	дэлдээрэй!

	Зүгээр байгаагаа

	зэмлэхээр

	Зүүрмэглэгсэд

	сэрцгээ!

	Цагт нь машинд сууцгаа.

	Ан цав гарлаа!

	гэсэн дохио

	Анхааруулж, харангаа

	дэлдэцгээ!

	 

	 

	ДЭЛХИЙ БАЙГАЛЬ

	Үлээх салхинд онгоц маань дайвалзан 

	Усть-Ильим руу явж байхад

	Давлагаан одод хуйлран ханарч

	Дал мөрөнд бут үсэрч байлаа.

	«Алив бадарчид үүнийг ав» гэж

	Айл хөршийнхнөө зочлох адил

	Цулдамхан завьтай загасчин эр

	Цулбуурт загас бидэнд шидэв.

	Тогооч түүнийг тосож авангаа

	Тануус жаахан түргэл гэв.

	Хүчтэй чийдэнд нойтон шөнө

	Хутга доорх загас шиг хөлбөрнө.

	Шар шувуу алсад инээж

	Бул чулууны дэргэд зогсох

	Сахалт хандгайн хавтгай эвэрт

	Сар өлгөөтэй ягааран үзэгдэнэ.

	Усан тээврийн ажилтан нэгэн

	Угааж арчихаа хойш тавьж

	Бараг өөрөө бүтээчихсэн юм шиг 

	«Байгаль!» гэж баярлан угзчизна.

	Хээрийн сайханд сэтгэл хангалуун

	Хэвтрээ хангахаар оройтож босвол

	Над руу тэр заавал ирж

	«Нар гарлаа! Хар!» гэнэ.

	Шилмүүс наалдсан мөөгний малгай шиг 

	Шингэн ягаан нарны цараа

	Онгоцны хамарт хоёр хуваагдан

	Онцгой сайхан харагдаж байдаг сан.

	Хурган долгио цайран хаялах 

	Торгон хээтэй мандал дээгүүр

	Бамбаруушаа зуусан бор баавгай 

	Баахан ууртай сэлж харагдана.

	Нарс болоод бөхийсөн шинэс 

	Намжаахан туяанд дуниаран байна 

	«Байгаль!..» гэж өөртөө ч, бусдад ч 

	Гайхсан мэт залуурч өгүүлнэ.

	Аймшигт дуудлагад гарахдаа анх

	Араатан адил үстэй хүмүүс

	Эхийн умайгаас төрөх адил

	Их ойн хэвлээс гарсан юм.

	Одоо бид хэрэг болоход

	Ой модоо хайргүй хядах юм.

	Тэгсэн атлаа цэвэрших гэхдээ

	Тэр л ой руугаа ирэх юм!

	Олон зүйлийн тайлагдашгүй өнгөнөөс 

	Онгон байгаль бүтдэгийг мэднэ.

	Баян дэлгэр дэлхий байгаль гэдэг

	Пушкины шүлэг, Моцартын хөгжим юм. 

	Байгалиас зайдуу явагсад бид

	Баахан гутралтай далавчгүй унжийна. 

	Манай далан хиймэл дагуулууд 

	Магадтай энэхүү байгаль байна. 

	Өгөөмөр байгалийн бүтээл адил 

	Өөрсдийн гараар бүтээсэн бүхэн 

	Хөгширч доройтохоос биднийг аварч 

	Хүнд зовлонгоос хаацайлж байгаасай. 

	Хүний гараар махийсан гүүрнүүд 

	Сунайсан олон барилга харахдаа 

	«Байгаль» гэж бид бахдан

	Бие сэтгэлээ ариутган авраасай...

	 

	 

	УРЛАГ

	Слава Лүчкин монтажчин залуу:

	«Суу л даа залуу, тамхи тат! 

	Сайн зохиолчид байдаг л биз 

	Сент-Экзюперид би дуртай.

	Шөнө тэгээд заримдаа надад

	Энэ айхавтар чөтгөр шиг нисгэгч

	Агаар мандалд онгоцтойгоо хөвж

	Амьдрал юуг маань ажих шиг байдаг» гэнэ. 

	Ойн бүрэнхийд бид хоёр

	Удтал тэгээд дуугүй суухад

	Сент-Экзюперийн онгоцны жигүүр шиг 

	Сэргэг содноор УЦС гэрэлтэнэ.

	Аравны дарга Спартак Сорокин 

	«Амьдарч байгаа эринээ бодоод

	Архинд би цагаа үрдэггүй

	Аялгуу сайхан хөгжимд л дурладаг.

	Ажлаас орой тарж ирэнгүүт

	Арай гэж хувцсаа солиод

	Шуберт, Бах, Скрябин, Мусоргскийг

	Шүүрч аваад тавьж гарна.

	Үүнийгээ тэгээд сонсож хэвтэхэд 

	Үүдэнд тайлсан ажлын шаахай

	Шавар цементэд дарагдаж бүрзийгээд 

	Шантгар гөлөг шиг гилжийн сонсдог» гэнэ.

	Зохион бүтээгч Клава хүүхэн

	Зориуд надад ийнхүү ярив.

	«Скира гэдэг жижигхэн номуудыг

	Эрдэнийн сан шиг хадгалж явдаг.

	Энэ хөвчид Гогены цэцэрлэг

	Сезанн зураачийн бухууд үзэгддэг

	Дега зураачийн цэнхэр охид ч

	Дэргэд бас байж л байдаг.

	Дэмий юм ярилаа гэв,

	Дэлхий хөрвөн шуурга исгэрэхэд

	Родений сэтгэгч ч атугай

	УЦС-ын буланд сууж харагддаг...»

	Суу гэрлийнхээ хүчээр урлаг

	Муу муухай бүхнээс ховхолж

	Ирээдүйн гэрэлтэй золгуулахаар биднийг

	Энд авчирснаа өөрөө мэддэггүй,

	Хад модыг бид нураахдаа

	Хамаг хүчээ бараад унавч

	Итали Феллини алдарт «Кабер» аа

	Самосвалаар бидэнд авчирсан юм. 

	Гай зовлонгоо бидэнтэй хуваалцаж 

	Галзуу шуургыг Толстой туулж 

	Достоевский шаналан цовхчиж 

	Горький бас хүүхэд тэврээд алхаж байсан юм. 

	Урьдчилан харах зөгнөл дүүрэн 

	Оволзон байх оюун санаа шиг

	УЦС тэгээд Бетховен шиг нургилна.

	УЦС бас Маяковский шиг нүргэлнэ.

	 

	 

	МАЯКОВСКИЙ

	Братын УЦС-ын дэргэд зогсоход

	Бараатай сүртэй хүчирхэг түүнд

	Бяралхаг цээжирхэг нүдэрхэг Маяковский 

	Бараг л дүрээрээ шингэсэн санагдана. 

	Ажилч хичээнгүй

	намч зарчимч,

	Аргил хоолойгоороо 

	гоншигнолыг залруулж

	Алдлан тэлэх

	далан шиг тэр

	Аливаа худлыг хөндөлдөн зогсоно.

	Шад шүлгийнхээ 

	хүндийн жингээр

	Шалиг бүхнийг

	зад гуядан

	Ой тайгыг

	орвонгоор нь ганхуулж

	Олон барилгачдад

	шүлгээ тэр унших сан даа.

	Өчүүхэн хэмжүүрээр 

	түүнийг хэмжиж болохгүй

	Өдий хүртэл

	элдэв юм үзэхдээ

	Хачин юм олонтоо дайралдсан хэдий боловч

	Гучин оны Маяковскийг 

	ойлгодоггүй юм.

	Хэрэгтэй цагт 

	гар буу нь 

	баарч авалцалгүй

	Хэрвээ Маяковский

	амьд үлдсэн бол 

	яах сан бол?

	Хэтдээ тэгээд

	ухаан орж 

	засах сан болов уу?

	Хэрэлдэж тэмцэлдсэн 

	эсрэг талынхандаа 

	бууж өгөх сөн болов уу?

	Большевикуудыг буудан алахаар

	Бүхээгтэй машинд 

	шөнө ачихад

	Тэсэж ядахдаа 

	шүдээ бутартал зууж

	Тэмцэхгүйгээр

	дуугүй зайлах байсан гэж үү?

	Итгэхгүй байна!

	Нугаршгүй чин зоригоор 

	халз тулж 

	Тэтгэхүй тэнгэрийн

	аянга адил 

	хоригоор тэднийг булж 

	Амь алдсан хойноо

	хамгийн сайн

	авьяаслагт тоологдсон тэр 

	Амьд үлдсэн бол

	ардын дайсан гэж 

	хэлмэгдэх байсан бол уу?

	Тэр буудалт одоо хүртэл бүрэн тайлагдаагүй ч гэсэн 

	Өөрийгөө буудах үлгэр дуурайл

	бидэнд тэр үлдээсэн гэж үү? 

	Зуун дээгүүр

	замаг нь сойгдсон 

	гар буу

	Дуун дээгүүр

	хамаг нь шалгагдсан 

	тэр буу 

	Тэнгэрийн дуу шиг

	дахин дахин нүргэлэн буудаж

	Тэртээ өнгөрсөн

	холоос атлаа

	хоёрхон алхмаас шиг 

	Золиос урвалт

	мунхаг мулгуу 

	бузар булай бүхэн— 

	Зохиомол биш

	жинхэнэ дайсныг

	амархан талхалж байна

	Хуучнаас үлдэж

	дарамт болсон

	худал хуурмагийн эсрэг.

	Хувьсгалын төлөө

	хэрхэн зогсохыг 

	үлгэрлэн сургаж

	Тэр бүх муу муухайг дахин дахин бууд гэж

	Гар буундаа Маяковский 

	бидэнд сум үлдээсэн юм.

	 

	 

	ТӨГСӨГЧДИЙН БҮЖИГ НААДАМ

	Улаан талбайд

	бүжиг наадам 

	бүжиг наадам!

	Далайн шуурга шиг

	бүжиг наадам 

	төгсгөгчдийн бүжиг! 

	Эмээ та 

	туйлаад яах вэ

	уйлаад яах вэ.

	Энхрий бяцхан

	ач охин чинь

	тахаа гээчихсэн

	Хувцас хунараа огил татаж

	Хүзүүнийхээ зүүлтийг

	шалбаагт унагаад,

	Цаазын талбар байсан довцогт

	Цовх үсрээд гарч ирлээ.

	Яргачны дэргэд

	Стенькийн зогссон

	Яг тэр газар

	нөгөө охин

	Ча-ча гэдэг уран бүжгийг 

	Чадмаг гэгчээр

	бүжиглэж гарав.

	Архины шил,

	гитар, хүлээн авагч

	Алга ташилт

	хөл товшилт

	Аялгуут хөгжим

	орлон дуугарч

	Урьдын Христос ч сэрээгүй

	христосын дайсан ч ирээгүй.

	Улаан талбай

	исгэрэн, доргин

	Ухаан жолоогүй 

	бүжиглэж байна.

	Сэргийлэхэд туслах бригадынхан

	Сэртхийн гайхаж зогсоно.

	Албаны томоотой

	халзан ах

	«Алив хүүхдүүд ээ,

	Вальс!» гэнэ.

	Аяархан энэ гуйлтын хариуд

	Ам дүүрэн исгэрэлт, хашхиралт

	Тэгээд тэр

	хүүхдүүд нь харин

	Твист тэлчилнэ.

	ганцхан твист...

	Баяр цэнгэл бүжиг дунд

	Братаас ирсэн ахимаг инженер

	Буурал үсээ унжуулсхийгээд

	Ганцаархнаа алхаж явна.

	Хөл нь загатнасан залуу харчуул

	Бүжиглэнэ, жүжиглэнэ, дуулна, уйлна.

	Будёнон малгайт Петька хархүүг

	Бүгд тэгээд танихгүй л байна.

	«Твист танд

	таалагдахгүй байна уу?»

	«Тийм биш ээ

	өөр юм бодогдсон юм»

	Урьдын явдлаа дурсан байхдаа 

	Ухуулга хийдэг байрууд биш 

	Уулын үйлдвэр магнитын залуус 

	Урсах бетоноо санаж байлаа.

	Бүжгийн товшоо бетон дээр нажигнана.

	Бүгдийн хөл согтуу мэт тачигнана.

	Даяар олныг мансууруулж жаргах

	Дарс нэрэгчдээс дутуугүй бүжиглэнэ.

	Хүнд үйлдвэрийн нялхын бүжиг

	Хүний хүүгийн залуугийн бүжгийг

	Таван хошуут будёнон малгайтнууд

	Тахаа элтэл товшиж үзэгдэнэ.

	Улаан талбайд

	бүжиг наадам

	бүжиг наадам!

	Урьдын Петька

	буурал болчхоод харж зогсоно: 

	«Аяг маяг нь хачин боловч 

	Аятайхан л бүжиглэдэг улс байна. 

	Хэрхэн бид бүжиглэж байсныг 

	Харин та нар бүү мартаарай!» 

	Жүжигчин Брижиттэй төстэй охин 

	Жижигхэн шүдээ ярайлган инээнэ.

	Сонька тэгэхэд хаа ч билээ

	Сохор дүлий хэвтэж байна.

	...Айгаад Сонька таг болсон уу?

	Яагаад Сонька босохгүй байна?

	Өвөрт нь байсан МОПР-ын батлахыг

	Өшөөт нударган нэвт хутгалсан юм...»

	Тэр бетоныг бид

	та нарт зориулж зуурсан юм.

	Тэгээд дайснууд

	тэрний хариуг авсан 

	Хадаасан өсгийт «Мокасини5» 

	аль нь ч байсан тэр, 

	Харин та нар Соньканы

	урагдсан гутлыг бүү мартаарай! 

	Хүндэт харуул солигдлоо. 

	Инээдэм наргиан намдлаа. 

	Хүчит салхинд хийсэх шиг 

	Мавзолей тийш ханарлаа.

	Хөрст газрын царааг

	Хөлөөрөө тамгалах харуулыг 

	Хөвгүүд охид бүгдээрээ 

	Хөхин баясан ширтлээ.

	Хойчийн залуу үе минь

	Дайчин цэвэр бойжигтун!

	Тэгэхгүй бол Сонька уучлахгүй.

	Тэгэхгүй бол Ленин уучлахгүй! 

	Туг болсон коммун биднийг 

	Тулалдаанд бас дуудаж байна! 

	Хүүхдүүд та нар Лениний үүдэнд 

	Хүндэт харуул орлон зогс!

	 

	 

	ТЭНХЭЛ АЛДАХЫН АГШИНД

	Утгагүй жаргал хөөснөөс 

	Учиргүй амиа хичээснээс

	Америкийн индейчүүдтэй ч байсан нийлээд 

	Аглаг ширэнгэд амьдармаар санагдана. 

	Эрлэг тамын орон

	шугуй ширэнгэ ч алга

	Зэрлэг байсан индейчүүд ч

	үхэж үрэгдээд баларч

	Тугал эхийгээ

	мөрөөсөх адил

	Туйлдсан сэтгэл

	шаналах ажээ.

	Үйлт тэнэгүүд

	олон гээд

	Уйлж унжих

	юутай шившиг

	Өрсөн тэмцэж

	бүтээхийн оронд

	Өнгөрөх цагаас

	нуугдах шившиг!

	Гоншоо гонгиноод ч нуугддаг л гэнэ

	Гоё ч үнэнд ч хууртдаг л гэнэ.

	Давсгүй хуурамч нялгануур зан

	Дарс, футбол

	бүжигт ч тэр,

	Даалуу, хөзөр,

	ан гөрөө

	Далан худалд ч

	нуугддаг л гэнэ.

	Хүүхэд адил машин тэргэнд,

	Хувийн гэсэн зуслан байшинд,

	Магнитофон

	Марк цуглуулалт

	Авгай хүүхэд

	анд нөхөд

	Алба ажил

	Аль алинд нь нуугддаг гэнэ.

	Урлаг сайтай ном зохиол

	Дурлал хайр дуртай хөдөлмөр 

	Байгальд ч нуугдах шившиг гэж 

	Байдаг чадлаараа би бол хашхирна. 

	Эргэн улирах өдөр хоног 

	Эрин цаг ойлгоход бэрх ээ!

	Нуруу нь тэгэхдээ хазгай байвал 

	Нуугдах биш ээ

	нулималцах хэрэгтэй!

	Тэгэхдээ харин ганцаараа биш

	Бүх ард түмэнтэйгээ,

	Братын УЦС баригчидтай, 

	Тариачин болоод физикчидтэй 

	Хамт явж л тэмцэх хэрэгтэй!

	Эргэлзэл тэгэхэд

	надад төрвөл,

	Эмчилж түүнээ

	эдгээхийн тул

	Гэрэл тийш

	Ленин тийш

	Эрэл хийгээд явна би...

	Олон орон үзлээ би

	Ойлгож нэгийг хатуу мэдлээ:

	Бүх ертөнц нэг бол сүйрнэ 

	Ах дүү эсвэл бололцоно. 

	Хагарч тэрсэлдсэн

	хүн төрөлхтнийг 

	Гагцхүү Ленин

	эвлэрүүлнэ гэж

	Хамгийн хүнд

	цаг тулахад

	Гарцаа байхгүй

	итгэдэг би.

	Дайн самуун

	гэмт хэргийн дундуур

	Сайн нь харин

	нэг ч алхам ухрахгүй.

	Хүн төрөлхтөн

	Лениний зүг явж байна.

	Хүнд бэрхийг 

	Ленин шиг давж байна.

	 

	 

	ЯРУУ НАЙРГИЙН ШӨНӨ

	Өргөх цамхгийн дэгээнд өлгөгдсөн наран

	Өргөн мөрний харгилд умбав.

	Баруун талаас УЦС бараалан 

	Зүүн талаас улбар туяа гийнэ.

	Аахилан оволзох Ангар мөрнийг

	Баруун талаас хараар оруулж

	Зүүн тийш нь шараар гаргаж 

	Арвин усаар илбэдэн наадна.

	Түүнд бид гайхан баясаж

	Сөрөх салхинд хахаж цацан

	Оцгонон цогьсон жижиг онгоцоор 

	Братын тэнгис рүү хийсгэж явлаа.

	Орох наранд давлагаа улбартан 

	Ойх загас ч улбар харагдана. 

	Эх тайгынхаа ногоон өлгийд 

	Энгүй тэнгис ч харагдаад ирэв!

	Зах руу нь унжсан бургасны мөчир 

	Загасны тороор тэнгис тоглож

	Нялхас тоглоомоор наадах адил

	Жижигхэн онгоцыг маань сэгсчин аальгүйтнэ.

	Аравны дарга, барилгачид, монтажчид 

	Аавын элбэрлээр тэнгисийг ширтэн 

	Амьсгаа даран хашлаганд наалдана,

	Аргагүй ч юм даа, эд л бүтээсэн юм. 

	Туранхай биетэй нэгэн бүсгүй 

	Уранхай цамцтай ахмадад наалдаж 

	Таашаахгүй байх гэж улсаас зовохгүй 

	«Паша аа, Паша аа, ямар гоё вэ!» гэнэ. 

	Цул зурагтай нэг гараараа 

	Ахмад тэгээд хүүхнийг тэвэрч 

	Сул байгаа нөгөө гараараа 

	Залуур юугаа барин явна.

	«Эхнэр хар хүн хоёр шүү дээ 

	Энгийн улс биш, хоёул шүлэгч»

	Усан цэрэг надад ингэж 

	Учрыг гаргаж хэлж өгөв.

	Гэр бүлээрээ шүлэгч улсыг 

	Тэр болгон үзээгүй болохоор 

	Өөрийн эрхгүй тэднийг ажиглав.

	Павел хэдий залуу биш ч

	Есенинийх шиг цэнхэр нүд рүү нь 

	Хүүхдийнх шиг богино үс унжина. 

	Эхнэр нь ч гэсэн залуу биш

	Эргүүлж буржийлгасан үсэнд нь хааяа 

	Будгийн дороос цайвар үс

	Бултайж байх нь илхэн харагдана. 

	Угаах арчих ажилд дарагдаж 

	Улаан болсон гарын нь ар 

	Учиргүй саарьтаж хагарсан ч 

	Унаган багын нь хөдөлгөөн ил, 

	Тэгээд тэр баярлан ичгүүрхэх нь

	Хариугүй гоёчихвол одоо ч гэсэн

	Тэнгэрийн сар буруулан зааж

	Хажуу дахиа чамлаж болохоор харагдана. 

	Онгоц эрэгт тулж ирэхэд

	Одоо бууна гэж Павел захирав.

	Зарим нь тэгээд бургасанд гүйв. 

	Залуучууд майхнаа босгов.

	Залхуучууд архиа задлав.

	Анивчих одод мөчрөн торонд 

	Ангар мөрөн харагдахгүй шуугина.

	Шийжүү будаа тогоонд буцалж 

	Ширүүн салхинд гал бадарна.

	Надад шүлэгчдийг танилцуулж хэлдэг 

	Серенька гэгч усан цэрэг

	Баян хуур мөрөвчлөн аваад 

	Бас нүдээ ирмэн тоглов.

	Нам тайван дүнсийх тайгад

	Нарсан шимбүүс өргөх мөөг шиг 

	Сэгсгэр толгойгоо сэжлэн байж 

	Серенька гэнэт бүжиглэн хөгжилдөв. 

	Шигдэн шахаж биестээ наалдан

	Шил шилээр сулласаар байв. 

	Шимбүүс архинд орсон ч байсан 

	Шимтэй нь аргагүй сорж л байв. 

	Тэгэхэд л би нэг өөриймсөг байж 

	Тэсгэлгүй хөнгөн амьсгалж байв. 

	Элдэв юмс хол учраас

	Энгүй чөлөөтэй ариухан байв. 

	Тэгтэл намайг шүлгээ унш гэв.

	«Үнэнийг хэлэхэд эдэнд хэрэгтэй 

	Үндсэн нэг юм надад дутууг 

	Тэгэхэд бас л дотроо ухаарав.

	Шүлгээ тэгээд дэлгэн тавьж

	Шүүж үзлээ! олддоггүй дээ

	Хээрийн гал, нарсан ой, энэ хүмүүсийн 

	Хэмжээнд хүрэх юм олдож өгдөггүй. 

	Сэржигнэх нарсны шивнээ даган 

	Серенька тэгэхэд уйтгарласан мэт 

	Баруун шанаагаараа хөгжмөө налсхийн 

	Вальс дарах уу? гэж асуулаа.

	Учрыг нь ололгүй намайг ширтэхэд 

	Урам нь хугарсан Серенька харин: 

	Шүлэгч бүгд л манай Пашка шиг 

	Хөгжимтэй уншдаг гэж бодсон юм гэв. 

	Яриагүй би нэг юм уншсан санагдана. 

	Дараа нь Павел гарч ирээд

	Давалгаанд онгоцтойгоо хөвөх адил 

	Дайван ганхан цоо ширтэн 

	Уранхай цамцаа улам ярж 

	Усан дагинаа цухайтал урж 

	Уншиж гарлаа, хөмсөг зангидан 

	Тэгэхдээ харин ихэмсэг янзаар 

	«Танго» гэж хөгжимчинд гуйв.

	«Ураг садан хүүхдүүд минь намайгаа март! 

	Уцаар зантай эхнэр минь, март, намайг!

	Наран гэрэлт дагина намайг хүлээх зүг рүү 

	Насан залуу би чинь үүр цайхаар одно.

	Захгүй талын ногоон дээр түүнээ би энхрийлж 

	Зандан модны навчаар титэм сүлжиж өгнө.

	Эзэн хааны тахар, эвэрт цох хорхой ч 

	Энгүй их дурлалыг энд тэндгүй зарлана. 

	Баргар үүлс ч тэгэхэд бидэн дээр байхгүй 

	Бачтай хорт могой бусад хортноос ч айхгүй 

	Эмийн увдист цэцэг л цалин цагаан нөмрөгтэй 

	Эзэд дээдсийн аягачин шиг бидний араас дагана» 

	Алмайран сонссон бид тэгээд

	Амгалан царайлан дуугүй инээмсэглэв.

	Баяр хөөрөө нуулгүй Серенька 

	«Бахтай юу, ямар вэ?» гэнэ.

	Уцаар зантай нөгөө эхнэр нь 

	Дайрагдлаа гэж уцаарласан юмгүй

	Усанд чанасан шийжүү будаа 

	Хайрагдахаас болгоомжлон хутгаж суухдаа 

	Далдын юм чагнах адил

	Давирхай шажигнан асахыг ширтэнэ. 

	«Майя, чи уншаач!» гэж 

	Мань Павел чанга хэлэв.

	Ээмэг юугаа тайлж Майя 

	Эр нөхөртэйгөө зэрэгцэн зогсов.

	Түүний дэргэд хүүхэд шиг тэр 

	«Түргэн ая!» гэж хөгжимчинд дохив: 

	«Мэлмий минь, мэлмий минь!

	Мэдэхгүй юм даа та нарын бурууг 

	Мэлмэрэх нулимсаа хойд эцэг 

	Өлсгөлөн дайнд гаргаж явлаа.

	Эхнэр нь уйлбал өөрөө жаргах шиг 

	Эр нөхөр маань баахан завхайрч 

	Ухаан санаа сэгчин зэмдэглэж 

	Урсах нулимс барж гүйцлээ.

	Мэлмий минь тэгээд уйтгарт дарагдана. 

	Мэлмий ч гэж дээ зүгээр л нүд

	Алтан нулимсаар хайллаа ч гэлээ 

	Анхаарч өрөвдөх хүнгүй билээ...»

	Уран бүтээлчийн атаархлыг нууж 

	Уурсангуй янзаар Павел өгүүлэх нь: 

	«Дайчин биш байна. Бас намайг 

	Даанч оргүй гүтгэсэн байна» 

	За тэгвэл дайчнаар нь гээд

	Задгай гал руу Майя алхав.

	Арын модны хэрэм шиг гэвч

	Араа шүд маань унаж дуусав!

	Анивчих одод өөд гараа сарвайж

	Ангар мөрөнд хандан эхлэв.

	«Ангар минь, Ангар минь. 

	Алдрайхан мөрөн минь 

	Алив чи түр зогсооч, юундаа яарна?

	Хөхрөн хөврөх чиний дээрээс

	Сөхрөн цөхөрч цонхийн зогсном

	Пашка гэдэг залууг санана уу?

	Тэр мөн айхавтар сэлдэг сэн.

	Чамаар анхилах үсэнд минь тэгээд 

	Чамин цэцэг сүлжиж өгдөг сөн.

	Хэчнээн ч дахин торгон элс 

	Шаахайгаа дүүртэл хутгасан бил ээ?

	Хэчнээн ч удаа үнсэлдэж цэнгэлээ?

	Жаахан ч атугай цатгасан бил ээ?

	Өндөр өсгийт минь хаа байна, чи?

	Өнгөлөг үс минь хаа байна, чи?

	Цалам бугуйл чирсэн ороо шиг

	Залуу нас минь хулжиж оджээ.

	Ангар минь, Ангар минь, Алдрайхан мөрөн минь!

	Хэдэн насыг бидэнд хайрлана.

	Ахрын ноос шиг цав цагаахан 

	Хүдэн манан хөшиглөн цайрна.

	Элгэн дээр чинь нарс, шинэс

	Эршүүд баавгайн нүд харагдана. 

	Наран саран хэлтэрхий мэт 

	Навчис дээр чинь хөвж явна.

	Нугас шувуу дэгдээхэйгээ дагуулан 

	Нуугин шуугин нисэж явна.

	Тэгэхэд би тоглоом тохуугүй 

	Тэргүүнээ гудайлган суух болов.

	Саглагар хушны боргоцой гэвч 

	Самар жимсийг нь тонож дуусав!

	Ангар минь, Ангар минь, Алдрайхан мөрөн минь! 

	Аз жаргалыг надад хайрла!

	Аяа чамайг яасан ч мартахгүй!

	 Аагтай залуу насыг минь л хайрла! 

	Чанх дээрээ улаан тугтай 

	Чамайг огтолсон далан харагдана.

	Энэ далан руу салж очоод 

	Ингэж гуйгаад үзье би: 

	Оволзон цалгих усандаа намайг 

	Оруулж хайрла, далан минь чи. 

	Цээлийн устай холиод гарахдаа 

	Цэл залуухан болгож хайрла. 

	Хөвч уулсыг алслан алслан 

	Өвч гэрэлтүүл, далан минь, чи 

	Атираа үрчлээ бүхнийг минь тэгээд 

	Арилгаж хайрла далан минь чи...» 

	Итгэл төгс байгуулсан гэрлээрээ 

	Сэтгэл санаагаа гийгүүл гэснийг чинь 

	Магадтай би ухаарч авлаа 

	Майя чи, дайчин уншлаа.

	Яруу найргийн татах хүчийг 

	Яг энд бас бодлоо.

	Ганцхан ч тэр уйлагнагсад биш, 

	Гаж буруу хээнцрүүд ч биш 

	Хир буртаггүй сайхан сэтгэл 

	Хэчнээн олноороо түүнд татагдана вэ? 

	Энгийн ийм хээрийн галд 

	Их орос бараг бүхлээрээ 

	Ийм шүлэг уншдаг байхад 

	Бүх оросын тэн хагас нь 

	Энэхүү шүлгийг бичдэг байхад


Элдэв хоосон хуурамч мөрүүд 

	Эвлүүлж суухдаа ичдэг баймаар, 

	Таксины буудал дээр, Москва хотод 

	Тоормосоо дутуухан гишгэсэн хэвээр 

	Ахимаг насны нэгэн жолооч

	Амандаа тамхитай, шүлгээ уншсан юм:

	«Амьдрал өнгөрлөө... цэнгэлдэх ч хаагдлаа. 

	Ай даа хөөрхий Сергей Есенин минь 

	Яруу найрагт чаддаггүй юм гэхэд 

	Ядахдаа уриханд чамайг орлох сон» 

	Болсон болоогүй бичиж л байх юм. 

	Болохгүй гэж ярвайх нүгэл

	Бурхан тэнгэрээс заяатай юм бол 

	Бид тэгээд бүгдийг орлож

	Бүгдэд хүрэлцэхээр бичих ёстой!

	Орос орон бичихэд шунаж 

	Олонтой зүдэрч хайрлаж энэрэхдээ 

	Орилж ч бай, шивнэж ч бай.

	Орчлонд өөрийгөө таниулах гэдэг юм! 

	Баяр цэнгэлээ өндөрлөж бид 

	Балрын гэмээр дуу ч дуулав.

	«Оросууд дайныг хүс ээ гэж үү?»-г ч 

	Орчин үеийн дуутай дуулав.

	Ой тайгын бүрэлзэх барааг 

	Робеспьерын нүдээр өрөмдөж 

	Болгар, Цанев догдлон цонхийн 

	Бидэнд бас шүлгээ уншив: 

	«Амьд байна уу, би?

	Ай даа гэж Дарвин тайтгаруулна.

	Амьд байна уу, би?

	Аа мэдэхгүй гэж Сократ инээмсэглэнэ.

	Амьд байна уу, би?

	Амьдрах хэрэгтэй! гэж Маяковский хашхиран

	Амьд эсэхийг шалга гэж

	Ахиад л надад зэвсэг өгч байна»

	Нарсан ой шуугин хүрээлнэ 

	Намираа дусал нурам дээр шивэрнэ. 

	Довтолгоонд орох шиг бид шахалдан 

	Марчукийн гитарт ийнхүү дуулав:

	«Хэрвээ би амь гарч чадалгүй

	хэзээ нэгтээ унахад хүрвэл 

	Хэчнээн ч шинэ дайн тулалдаан

	Хэрчлээст бөмбөрцгийг ганхууллаа гэсэн 

	Хэзээд би тэртээ өнгөрсөн

	Иргэний дайны талбарт л унана, 

	Хэрэг болгож над дээр тэгэхэд

	Тоост дуулгатай комиссарууд тонгойно...»6 

	Биднийг дуулахад комиссарууд тэгээд 

	Хэчнээн ч удаа хүрч ирж

	Тоостой дуулгаа өмссөн хэвээр 

	Тогтоож ширтдэг байсан билээ.

	Нүүр тулан тийнхүү ширтэхэд 

	Нүргэлэх УЦС нүдэнд үзэгдэн 

	Ухагдахуй дүр нь Пирамид авгайн 

	Утгагүй сүрийг дарж байдаг юм.

	Онолыг үгээр солихгүй гэсэн

	Оросын өөрийн нь зарлиг адил 

	Пушкин, Толстой. Ленин.

	Стеньк

	Бүгд л тийнхүү харах шиг болдог юм.

	Стенькийн толгой шиг гудиггүй толгой 

	Эгнэгт надад заяасанд оодорно.

	Эх болсон Оросын минь дүр 

	Энэхүү УЦС-д гэрэлтэн тодорно.

	Өчнөөн жил ташуур дор бөгтийж 

	Өлсгөлөн нүцгэрэл туулан гарахдаа 

	Гэрлийн төлөө л тийнхүү зүтгэснийх 

	Эрлийн сайнаар олж авлаа.

	Хорвоод бас боолууд зөндөө 

	Хуягууд бас бүрэн сөнөөгүй

	Үнэн хайр ялаагүй цагт

	Үзэн ядалт тус болохгүй.

	«Бид гэдэг боол биш!» гэж 

	Бүх хүмүүсийг хэлүүлэхийн төлөө 

	Алдар бодолгүй амьдралаа зарах шиг 

	Ариухан тавилан ер байхгүй.

	 

	Брат-Усть-Ильим-Суханово-Сенеж-Брат. Москва

	1963—1965

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

